
ᐱᖃᓯᐅᔾᔭ 
ᐊᐅᓚᑦᑎᓂᖅ ᕿᑭᖅᑖᓗᒻᒥ ᑲᒪᒋᔭᐅᓚᐅᕐᓯᒪᒻᒪᑦ ᐊᑕᐅᓯᕐᒧᑦ ᐊᒥᓲᓂᕐᓴᓄᓪᓘᓐᓃᑦ 
ᒐᕙᒪᑐᖃᒃᑯᑦ ᐊᓪᓚᕝᕕᖏᓐᓄᑦ 1967 ᑐᖔᓂ ᓄᓇᑦᓯᐊᑉ ᒐᕙᒪᒃᑯᖏᑦ 
ᑲᒪᒋᔭᖃᓚᐅᖅᑎᓐᓇᒋᑦ ᓱᓕ ᑕᒪᕐᒥᒃ ᐱᔨᑦᑎᕋᐅᑕᐅᖃᑦᑕᓂᐊᖅᑐᓂᑦ ᑕᒫᓂ. ᑐᑭᖓ 
“ᒐᕙᒪᒃᑯᑦ” ᑭᖑᕝᕖᔭᕆᐊᓕᒃ ᑕᒪᕐᒥᒃ ᑐᑭᓕᐅᔾᔭᐅᕙᑦᑐᒥᓂᕐᓂᑦ ᐅᑯᓂᖓ NANR, 
AANDC, GNWT, DIAND.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ.
ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ

ᑎᑎᖅᑲᐅᓯᐅᖅ 
ᐊᖏᔪᖅᑳᒥᑦ

ᐊᖓᔪᖅᑳᖑᓪᓗᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ, ᖁᕕᐊᓱᒻᒪᕆᑉᐳᖓ 
ᑖᓐᓇ ᐅᑕᖅᑭᔭᐅᓯᒪᒻᒪᕆᑦᑐᖅ ᐅᓂᒃᑳᓕᐊᕕᓃᑦ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. 

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ ᑕᐃᔅᓱᒪᓂᑕᖏᑦ 1950ᒥ-1975ᒧᑦ 
ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ 
ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, ᐃᓄᐃᑦ ᐅᓂᒃᑳᖅᑎᓪᓗᒋᑦ. ᑖᒃᑯᐊᑦ 
ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ 
ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ 
ᐃᒃᐱᒋᔭᐅᕙᑦᑎᓪᓗᒋᑦ. 

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ 
ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, 
ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ.  ᑖᒃᑯᐊᑦ ᐅᓂᒃᑳᓕᐊᑦ 
ᑎᑎᖅᑲᐃᓪᓗ ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ.  ᑕᒪᓐᓇ ᐱᓕᕆᐊᖑᓯᒪᓂᖓ 
ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ ᑐᙵᕕᒋᔭᐅᓪᓗᓂ 

ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, 
ᐃᓄᖕᓄᓪᓗ ᑐᕌᖓᓪᓗᓂ. 

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, 
ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ 
ᐃᕐᖓᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ. 

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ. 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ 

ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ ᐱᓕᕆᐊᕐᒥᒃ. 

E7-1865

ᔫ. ᐅᑲᓕᖅ ᐃᔨᑦᓯᐊᖅ

ᐊᖓᔪᖅᑳᖅ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ
ᐃᖃᓗᐃᑦ, ᓄᓇᕗᑦ
2013

ᐃᒡᓗᓕᕆᓂᖅ
ᐃᒡᓗᓕᕆᔨᑦ 
ᕿᑭᕐᑖᓗᖕᓂ

ᑖᓐᓇ ᐅᓂᒃᑳᓕᐊᖅ ᖃᐅᔨᓴᐃᓂᓕᒃ ᐃᓄᐃᑦ ᐊᑐᓚᐅᕐᑕᖏᓐᓂᒃ 
ᒪᓕᖕᓂᖃᕐᖢᒍ ᒐᕙᒪᒃᑯᑦ ᐊᑐᐃᓐᓇᐅᑎᓚᐅᕐᑕᖏᓐᓂᒃ ᐃᒡᓗᓕᕆᓂᕐᓂᒃ 
(ᐊᑐᐅᓯᕐᒧᑦ-ᐃᓚᒌᓄᑦ ᐊᒻᒪ  ᐊᑕᐅᓯᐅᖏᑦᑐᓄᑦ-ᐃᓚᒌᓄᑦ ᐃᒡᓗᕐᔪᐊᓂᑦ) 

ᑕᐃᑲᓂ ᕿᑭᖅᑖᓗᖕᒥ ᐅᑭᐅᑦ 1950 ᐊᒻᒪ 1975 ᐊᑯᓐᓂᖏᓐᓂ. ᐃᒡᓗᕐᔪᐊᖅ, 
ᓇᓕᐊᖑᒃᐸᑦ ᖃᕐᒪᖅ, ᐃᒡᓗᑦ ᑲᑎᓯᒪᔪᑦ ᐅᕝᕙ ᐃᒡᓗᕐᔪᐊᕌᓗᒃ, ᐃᓅᓂᖃᕐᑐᒧᑦ 
ᐊᑐᕐᑕᐅᔭᕆᐊᖃᕐᓂᓕᒃ; ᑕᒪᐃᑕ ᑕᑯᒃᓴᐅᓂᓕᒃ ᐊᒻᒪ ᓴᖅᑭᑎᑕᖅ ᐃᓕᖅᑯᓯᐅᓂᒃᑯᑦ, 
ᐃᓅᓯᓕᕆᓂᕐᒧᑦ ᑎᒥᒋᔭᕐᓄᑦ ᑲᑎᒪᔨᓄᑦ ᐊᒻᒪ ᐊᕙᑎᓕᕆᓂᕐᒧᑦ. ᓇᓗᓇᐃᕆᔪᖅ 
ᑭᓪᓕᓕᐅᖅᓯᔾᔪᓯᐅᕗᖅ ᐃᓚᐅᖃᑎᒌᖕᓂᒃᑯᑦ, ᓴᖅᑮᓪᓗᓂᐃᓚᒌᑦ ᖃᓂᒌᖕᓂᖃᕐᓂᖏᑦᑕ 
ᐃᓂᒃᓴᖓᓂᒃ, ᓴᖅᑮᓪᓗᓂᐃᓚᐅᖃᑎᒌᖕᓂᕐᓂᒃ ᐊᒻᒪ ᐊᕕᓯᒪᓂᕐᓂᒃ ᖃᐅᑕᒫᒃᑯᑦ 
ᐃᓅᓯᐅᔪᒥᒃ, ᐊᒻᒪ ᓇᓗᓇᐃᕐᓯᓪᓗᓂ ᑭᖑᕚᕇᒃᑐᑦ ᐊᖑᑕᐅᒃᐸᑦ ᐊᕐᓇᐅᒃᐸᓪᓘᓐᓃᑦᑦ 
ᐱᓂᐊᕐᓂᕆᒋᐊᓕᖏᓐᓂᒃᑦ. 

ᐅᓂᒃᑳᓕᐊᖅ ᓇᓗᓇᐃᕆᓇᓱᒃᑐᖅ “ᐊᖏᕋᐅᑉ” ᖃᓄᐃᓐᓂᖃᕐᓂᖓᓂᒃ 
ᑕᕝᕙᐅᓂᖓᓂᒃ. “ᐊᖏᕐᕋᕆᔭᖅ” ᐃᓂᐅᕗᖅ ᑭᓇᑐᐃᓐᓇ ᐃᓚᒋᔭᐅᓂᕐᒥᓂᒃ 
ᐃᒃᐱᒋᓂᖃᖅᐸᑦ, ᑭᓯᐊᓂ ᓄᓇᐅᑉ ᐃᓕᖅᑯᓯᖓ ᐋᖅᑭᒃᑕᐅᕙᒐᓂ ᐊᑐᕐᓂᐊᕐᓗᒍ 

ᐅᕝᕙᓘᓐᓃᑦ ᐃᓂᒃᓴᖓ; ᐊᖏᓪᓕᒍᓐᓇᕐᒪᑦ, ᒥᑭᓪᓕᒋᐊᕐᓗᓂᓘᓐᓃᑦ,  ᓅᓪᓗᓂ 
ᐊᒻᒪ ᐊᓯᔾᔨᕐᑕᕐᓗᓂ ᐃᓕᖅᑯᓯᖓ ᐃᖕᒥᒧᓪᓗ ᐊᑐᖅᑕᐅᕙᑦᑐᑦ ᒪᓕᒃᖢᒋᑦ . 
ᐃᓄᐃᑦ ᐊᖏᕐᕋᖏᑦ ᑐᕌᖓᓂᓕᒃ ᐃᓚᐅᖃᑎᒌᖕᓂᖃᕐᓂᕐᒧᑦ ᓄᓇᒧᑦ; ᓴᖅᑭᑦᑕᕐᑐᑦ 
ᑕᐃᑲᓐᖓᑦ ᐊᒻᒪ ᐃᓚᒋᔭᐅᓪᓗᑎᒃ. ᑭᓇᑐᐃᓐᓇᐅᑉ ᓇᖕᒥᓂᕆᓇᒍ ᓄᓇ ᐅᕝᕙᓘᓐᓃᑦ 
ᐊᑐᕐᑕᐅᐅᔪᒃᓴᖏᑦ, ᑭᓯᐊᓂ ᓴᖅᑭᑦᑎᔪᓐᓇᕐᑐᑦ ᖃᓄᑎᒋᐅᓂᒃᑯᑦ ᑐᑭᓯᐊᑦᑎᐊᕐᓂᖃᕐᓗᒍ. 
ᓄᑖᕐᓂᒃ ᓄᓇᖕᓂᒃ, ᐊᒻᒪ ᓄᑖᕐᓂᒃ ᐃᒡᓗᕐᔪᐊᓂᑦ, ᐊᓯᐊᓃᙶᖅᑐᑦ 
ᖃᐅᔨᒪᓐᖏᑦᑎᐊᒻᒪᕆᒃᐸᖓᑦ ᐊᕙᑎᓕᕆᓂᑦ ᐋᖅᑭᒃᑕᕐᒪᑦ ᐋᖅᑭᒃᓱᒃᑲᓐᓂᕈᓯᕐᒥᒃ 
ᐅᑯᐊᓗ ᐃᓄᐃᑦ ᐊᒻᒪ ᓄᓇ; ᓵᓚᓯᐊᖃᕐᓂᖅ ᐱᙳᖅᓯᒪᔪᕕᓂᐅᓚᐅᖅᐳᖅ. 

ᐊᕐᕙᓂᐊᑎᕕᓃᑦ ᑎᑭᖅᑳᕐᑎᓐᓇᒋᑦ ᐊᒻᒪ ᐊᒥᕐᓂᒃ ᓂᐅᕕᕐᑏᑦ ᓂᐅᕕᐊᒃᓴᖃᕐᑎᑦ, 
“ᐊᖏᕐᕋᖅ” ᐃᓄᖕᓄᑦ ᐃᓚᒌᓄᑦ ᐊᖏᔪᒻᒪᕆᐅᓂᖃᓚᐅᕐᑐᖅ ᓄᓇᐅᑉ ᐃᓕᖅᑯᓯᖓ 
ᑕᐃᑲᓂ ᓇᓂᓯᔪᓐᓇᓚᐅᕐᑐᑦ ᐅᕝᕙᓘᓐᓃᑦ ᓇᑉᐸᕐᑎᕆᔪᓐᓇᓚᐅᕐᑐᑦ ᓱᓇᑐᐃᓐᓇᕐᓂᑦ 
ᐊᑐᕆᐊᓕᖕᓂᒃ ᐊᓐᓇᒐᓱᐊᕐᓂᒃᑯᑦ. ᐅᑭᐅᑦ 1900 ᕿᑎᖓᓂ, ᑭᓯᐊᓂ, ᐃᓄᐃᑦ 
ᐃᓱᒪᒋᔭᐅᓚᐅᕐᒪᑕ ᐃᓚᐅᖃᑕᐅᓂᕐᒥᒃ ᐱᕙᓪᓕᐊᓂᕐᓂᒃ, ᒪᓕᒐᓕᐅᕐᑐᓕᕆᓂᕐᓂᒃ 
ᐊᒻᒪ ᐃᓕᖅᑯᓯᑐᖃᓕᕆᓂᕐᓄᑦ ᑐᕌᖓᔪᓂᒃ ᖃᐃᑕᕕᓂᕐᓂᒃ ᖃᓪᓗᓈᑦ 
ᓄᓈᓐᓂ ᕿᒥᕐᕈᐃᓯᒪᔪᕕᓂᕐᓂᒃ ᐅᖅᑯᐊᕆᔭᕐᓂᑦ ᓂᐅᕕᐊᒃᓴᕆᓂᖃᕈᒪᓂᕐᒧᑦ 
ᓂᐅᕕᕐᑕᐅᑦᑕᕐᓗᑎᒃ ᐊᒻᒪ  ᓂᐅᕕᐊᒃᓴᐅᖃᑦᑕᕐᓗᑎᒃ. 

ᐅᑭᐅᒥ 1959, ᑕᐃᑲᓂ ᐃᓄᓕᕆᔨᑐᖃᒃᑯᑦ ᒐᕙᒪᓕᕆᔨᑐᖃᒃᑯᑦ 
ᓇᓗᓇᐃᕐᓯᓂᖏᑦ Eskimo ᐃᓄᐃᑦ ᐃᒡᓗᓕᕆᓂᕐᒧᑦ ᐊᑐᕐᑐᐊᕐᕕᐅᑉ 
ᐱᓕᕆᐊᒃᓴᖓᓂᒃ, ᑐᐊᕕᕐᑎᑦᓯᔪᖅ ᐊᓯᑦᔨᕈᑎᓂᒃ ᐱᑦᔪᑎᓕᒃ ᐱᒋᐊᕐᓂᕐᒥᒃ 
ᑕᐃᑲᓂ ᕿᑭᕐᑖᓗᖕᓂ ᖃᐅᔨᒪᔭᐅᓚᐅᓐᖏᑦᑐᖅ ᓱᓂᐊᕐᓂᖓᓂᒃ. ᐃᒡᓗᓕᕆᓂᖅ 
ᑕᒡᕙᑐᐊᖑᓚᐅᖅᑐᖅ ᓱᓕᕆᓂᖅ ᐃᓄᖕᓄᑦ ᐅᕝᕙ ᒐᕙᒪᒃᑯᓐᓄᑦ. ᐊᑕᐅᑦᓯᒃᑯᑦ 
ᐃᖕᒥᒍᑦ ᓱᔭᑎᒃ ᐊᒃᑐᐊᓂᖃᓚᐅᕐᑐᑦ ᑕᐃᑯᖓ ᑲᑎᕐᓱᐃᓂᖃᕐᓂᕐᓂᒃ ᐃᓄᖕᓂᒃ 
ᓄᓇᓕᖕᓄᑦ. ᐊᕙᑎᒥᐅᑕᖃᕐᑐᑦ ᐊᓯᖏᓐᓂᒃ ᓄᑖᕐᓂᒃ ᓱᓇᕐᔪᐊᓕᕆᓂᕐᓂᒃ, 
ᐱᓕᕆᕝᕕᖕᓂᒃ ᐱᖃᐃᔭᕐᓂᕐᓂᒃ, ᐃᓅᓯᓕᕆᓂᖃᕐᓂᕐᒧᑦ ᑎᒥᒋᔭᐅᔪᒃᓴᓂᒃ 
ᐊᒻᒪ ᓯᕗᓕᐅᕐᑎᐅᑦᔪᓯᕆᓂᕐᓄᑦ ᐱᒋᐊᕐᓂᑦ, ᐃᓄᐃᑦ ᐊᑐᐃᓐᓇᐅᕝᕕᖄᓂᒐᑎᒃ 
ᐃᓱᒪᒋᔭᕐᒥᓐᓂᒃ ᓴᖅᑭᑦᑎᓂᕐᒥᒃ ᐃᒡᓗᓕᕆᓂᕐᒧᑦ ᐱᓕᕆᐊᒃᓴᓂᒃ ᐅᕝᕙᓘᓐᓃᑦ 
ᑎᑎᕋᐅᔭᖃᑕᐅᓂᕐᒥᒃ ᓄᓇᒋᔭᒃᓴᐅᔪᓂᒃ. ᐃᓄᓕᕆᔨᑐᖃᒃᑯᑦ ᒐᕙᒪᓕᕆᔨᑐᖃᒃᑯᑦ 
ᐋᓐᓂᕐᓯᔪᒪᓚᐅᙱᓚ ᐃᓄᖕᓂᒃ, ᑭᓯᐊᓂ ᑎᒍᓯᑐᐃᓐᓇᓚᐅᕐᑐᑦ ᐅᐸᓗᖓᐃᔪᓕᕆᓂᕐᓂᒃ 
ᓴᖅᑭᑦᑎᕆᔪᒪᓂᖃᕐᓂᕐᓂᒃ ᐱᓕᕆᐊᒃᓴᓂᑦ ᐃᖕᒥᓂᒃ ᐊᑐᕈᓐᓇᐅᑎᒋᔪᒪᔭᕐᒥᓐᓂᒃ 
ᑐᕌᒐᕐᒥᓐᓂᒃ. ᑭᓯᒥᑐᐊᖅ ᐅᑭᐅᓂ 1970-ᖏᓐᓂᒃ ᐃᓄᐃᑦ ᐊᔪᙱᓐᓂᕐᑖᓚᐅᕐᐳᑦ 
ᑎᒍᓯᓂᕐᓂᒃ ᓄᓇᓕᒋᔭᕐᒥᓐᓂᒃ ᐊᒻᒪ ᐃᒡᓗᓕᕆᓂᕐᓂᒃ. ᓱᓕᕆᓂᖃᐅᒪᓂᖃᕐᑎᓪᓗᒋᒃ, 
ᐊᒥᒐᖅᓱᑎᒃ ᑐᓴᐅᒪᑦᔪᑎᒃᓴᑦ ᐊᑐᐃᓐᓇᐅᕝᕕᒃᓴᒥᓐᓂᒃ, ᓂᕈᐊᕋᓱᐊᕐᑐᑦ 

ᐱᐅᓂᕐᐹᕆᔭᒃᓴᖓᓐᓂᒃ ᐃᓚᒋᔭᒥ, ᑕᒪᕐᒥᒃ ᐃᓕᖅᑭᓯᖃᕐᓂᒃ ᓇᒥ ᐊᖏᕐᕋᖃᕐᑐᑦ ᐊᒻᒪ 
ᖃᓄᐃᑦᑑᓂᐊᕐᓂᖏᑦ ᐅᖅᑯᐊᒃᓴᑦ. 

ᐊᒥᓱᑦ ᐃᓄᐃᑦ ᐃᒃᐱᒋᓚᐅᓐᖏᓐᓂᓕᑦ “ᐊᖏᕐᕋᕋ” ᐊᒥᓱᓄᑦ ᐅᑭᐅᓄᑦ 
ᓅᑕᐅᓚᐅᕐᑎᓪᓗᒋᑦ-ᐃᓕᖁᓯᖃᕐᓂᖓᑦᑎᒍᑦ ᓄᓇᒋᔭᕐᓂᒃ ᐊᒻᒪ ᖃᖓᓗᒃᑖᕐᒧᑦ 
ᐃᒡᓗᓕᕆᓂᖅ, ᑭᓯᐊᓂ ᑕᐃᒪᓐᖓᓕᒫᖅ ᓴᒃᑯᐃᓂᖃᓚᐅᓐᖏᓚᑦ ᐃᖕᒥᓐᓂᒃ ᑕᐃᑲᓐᖓᑦ 
ᓄᓇᒥᒃ ᖃᐅᔨᒪᑦᑎᐊᕐᑕᕐᒥᓐᓂᒃ. ᐃᓅᓯᓕᕆᔨ ᕼᐅ ᑉᕈᑎ  ᓇᓗᓇᐃᓚᐅᕐᓱᓂ 
ᐱᐊᓂᒃᑲᓗᐊᕐᑎᓪᓗᒋᑦ ᖃᔅᓯᒐᓴᑦ ᐃᓄᐃᑦ ᓅᓐᓂᕐᒥᒃ ᓄᓇᖃᕐᕕᒋᔭᒃᓴᓄᑦ  
1970-ᒋᔭᖏᓐᓂ ᐅᑭᐅᓂᑦ, ᑲᔪᓯᓂᖃᓚᐅᕐᑐᑦ, ᐃᓕᖅᑯᓯᕐᒥᓐᓂᒃ ᐊᑐᕐᖢᑎᒃ 
ᐅᓪᓗᒥᐅᔪᖅ, ᐊᖏᕐᕋᖃᕈᒪᓂᕐᒥᒃ ᓄᓇᒥᒃ ᐅᑭᐅᑉ ᐃᓚᖓᑕᓘᓐᓃᑦ.

ᑭᓯᐊᓂ ᑕᒪᐃᑕᒐᓚᒃ ᐊᑐᕆᐊᖃᓚᐅᕐᑐᑦ ᐊᑐᕐᑐᐊᕐᓂᒃᑯᑦ ᐃᒡᓗᓕᕆᔨᓂᑦ 
ᒐᕙᒪᓕᕆᔩᑦ ᓄᓇᓕᕋᓛᖏᓐᓂᒃ, ᓱᓇᐅᒐᓗᐊᕐᐸᑕ ᐊᔪᕐᓇᕈᑎᒃᓴᑦ 
ᓄᓇᓕᕋᓛᕐᒥ ᑭᖑᓪᓕᕐᐹᖑᓂᖃᕐᓗᓂ ᓄᓇᒦᑦᑐᒪᓂᕐᒥᒃ, ᐊᖑᑎᐅᓚᐅᕐᑐᑦ 
ᑕᐃᔭᑦ ᐃᓄᒻᒪᕇᑦ ᐸᐸᑦᑎᓂᓕᒃ ᐊᒥᓱᓂᒃ ᐅᕝᕙᓘᓐᓃᑦ ᐃᓚᖏᓐᓂᒃ 
ᐱᒋᔭᕐᒥᓐᓂᒃ ᓄᓇᓕᕋᓛᕆᔭᕐᒥᓂᒃ ᐊᒻᒪ ᐅᑎᕐᑕᕐᕕᒋᒐᓱᐊᕐᖢᒍ.

ᐃᓄᐃᑦ ᓱᓕ ᑲᔪᓯᓂᖃᓚᐅᕐᐳᑦ ᐊᖏᕐᕋᖃᕐᓂᕐᒥᓂᒃ ᐃᓅᓯᖃᐅᒪᔪᓂᒃ 
ᐊᑦᔨᒌᖏᓐᓂᓕᖕᓂᒃ ᐃᓚᒌᓂᒃ, ᐊᒻᒪ ᓂᕿᒋᔭᕐᑎ ᐊᑐᐃᓐᓇᐅᑎᑉᐸᒃᓱᒍ, ᓱᓕᕆᐊᒃᓴᑦ, 
ᐅᓂᒃᑳᒐᑦ ᐊᒻᒪ ᐃᒡᓚᕈᓘᔭᕐᓂᖅ ᐊᑕᐅᑦᓯᒃᑯᑦ ᐃᓘᑉ ᐊᑕᐅᓯᐅᑉ ᐃᓗᐊᓂ. 

ᐃᓄᐃᑦ ᐃᒡᓗᓕᕆᓂᖏᑦ
ᐅᑭᐅᒐᓵᓗᐃᑦ, ᐃᓄᐃᑦ ᓇᑉᐸᕐᑎᕆᓯᒪᔪᑦ ᓯᓚ ᒪᓕᒃᓱᒍ ᐃᒡᓗᒃᓴᒥᓐᓂᒃ ᐊᒪ 

ᐅᑭᐅᒃᑐᑦ ᐊᐅᔭᒃᑯᑦ ᐊᑐᒐᒃᓴᐅᕙᒃᑐᓂᒃ ᐅᖅᑯᐊᕐᓂᒃ. ᐅᑭᐅᓗᑖᖓᓄᑦ ᑐᕌᖓᔪᓂᒃ 
ᐃᒡᓗᕐᔪᐊᓂᒃ (ᖃᕐᒪᖅ, ᐊᒥᓲᒃᐸᑕᓗ ᖃᕐᒪᐃᑦ) ᑕᐃᒪᓐᖓᑦ ᓄᓇᐅᑉ ᐃᓗᐊᓂᐹᒃᑯᑦ ᐊᒻᒪ 
ᐅᔭᖅᑲᓂᒃ ᓴᓇᔭᕕᓃᑦ, ᐊᕐᕕᑦ ᓴᐅᓂᕕᓂᖏᓐᓂᒃ ᐊᒻᒪ ᐃᒡᔪᓂᒃ ᓄᓇᒥᒃ, ᐃᓛᓐᓂ 
ᐃᑭᐊᕈᑦᑎᕐᐸᒃᓱᒍ ᓯᓚᑖᒍᑦ ᐊᐳᑎᓂᒃ. ᐊᐅᔭᒃᑯᑦ ᐅᖅᑯᐊᑦ ᒪᑯᐊᖑᕗᑦ ᑐᐲᑦ (ᑐᐱᖅ) 
ᓴᓇᓯᒪᓪᓗᑎᒃ ᐊᒥᕐᓂᒃ ᕿᓯᖕᓂᒃ, ᒥᑎᕐᓂᒃ ᐅᐊᑦᓯᐊᕈ ᑐᐱᒃᓴᔭᕐᓂᒃ ᖃᓪᓗᓈᕐᑕᓂᒃ, 
ᓄᓇᓂᒃ ᕿᔪᖕᓂᒃ. ᖃᖓᒃᑯᑦ, ᕿᔪᐊᕐᔪᑦ ᐱᔭᐅᕙᓚᐅᕐᑐᑦ ᐊᕐᕙᓂᐊᕐᑎᕕᓂᕐᓂᒃ 
ᐊᒻᒪ ᓂᐅᕕᕐᑎᐅᓚᐅᕐᑐᓂᒃ ᓂᐅᕕᐊᒃᓴᖃᕐᑎᕕᓂᕐᓂᒃ ᐋᖅᑭᒃᑕᐅᓕᕐᓱᓂ 

ᐃᓕᖅᑯᓯᑐᖃᓕᕆᓂᒃᑯᑦ ᐋᖅᑭᒃᓱᒍ. ᐅᑭᐅᒃᑯᑦ, ᐊᐳᒻᒥ ᓴᓇᓯᒪᔪᑦ ᐃᒡᓗᐃᑦ 
(ᐃᒡᓗᕕᒐᖅ, ᐊᒥᓲᒃᐸᑕᓗ ᐃᒡᓗᕕᒐᐃᑦ) ᐊᑐᕐᑕᐅᕙᓚᐅᕐᑐᑦ ᐊᖑᓇᓱᖕᓂᑐᐃᓐᓇᕐᒧᑦ 
ᐅᐊᔭᕐᑎᓪᓗᒋᑦ, ᑕᒡᕙᓐᖓᑦᑕᐃᓐᓇ ᓇᑉᐸᕐᑕᐅᔪᓐᓇᕐᒪᑕ. ᑕᕆᐅᕐᔪᐊᑉ ᐊᑭᐊᓂᕐᒥᐅᑦ 
ᑕᐅᑐᒃᑎᑦ (ᕿᓂᕐᑎᑦ, ᓄᓇᓕᕆᔩᑦ, ᐊᒻᒪ ᐃᓅᓯᓕᕆᔨᒃᑯᑦ) ᑕᑯᔭᖃᓚᐅᕐᐳᑦ 
ᐃᓄᐃᑦ ᐃᓪᓕᕐᓱᕈᓐᓇᕐᑕᖏᓐᓂᒃ. ᕗᕌᓐ ᐴᐋᔅ, ᖃᓄᐃᑦᑑᓂᕋᐃᓂᕐᒥᓂᒃ ᐃᒡᓗᓂᒃ 
ᐅᖃᐅᓯᖃᓚᐅᖅᓯᒪᕗᖅ, ᐃᒪᐃᑦᑑᓂᕋᕐᑕᖏᑦ ᑕᐃᓪᓗᓂᒋᑦ “ᐃᓱᒪᑐᔪᑦ” ᐱᔾᔪᑎᒋᓪᓗᒍ 
ᐱᔪᓐᓇᕐᓂᖃᕐᓂᕐᒥᓐᓂᒃ “ᓇᑉᐸᕐᑎᕆᔪᓐᓇᕐᓂᕐᓂᒃ ᐊᑐᕋᑎᒃ.” ᑕᒪᕐᒥᒃ ᖃᕐᒪᐃᑦ 
ᐊᒻᒪ ᐃᒡᓗᕕᒐᐃᑦ ᐃᑭᐊᕈᑎᖃᕈᓐᓇᕐᑐᖅ ᑐᐱᕐᒥᒃ, ᐃᑭᐊᕈᑎᒋᔭᖃᕐᓗᓂ ᐊᐳᑎᓂᒃ 
ᓂᒡᓕᓇᕐᓂᖓᓄᑦ ᐊᒻᒪ ᐃᓗᓕᐊ ᐸᓂᕐᓗᓂ. ᑕᒪᒃᑯᐊ ᐃᓚᖃᕐᐸᖕᒥᔪᑦ ᑐᕐᓲᕐᓂᒃ, 
ᓇᑉᐸᕐᑎᕐᑕᐅᓪᓗᑎᒃ ᓂᕿᒃᑯᕕᐅᓂᐊᕐᒪᑦ ᐅᕝᕙᓘᓐᓃᑦ ᕿᒻᒥᓄᑦ ᐅᖅᑯᐊᒃᓴᐅᓂᐊᕐᒪᑦ. 
ᓯᓂᕝᕕᖃᐅᒪᔪᑦ ᓴᓇᔭᐅᕙᒃᓱᑎᒃ ᑐᓄᕐᐸᓯᐊᓂ ᐃᒡᓗᑉ. ᐱᖁᑎᒋᔭᑦ ᐊᒥᒐᕐᓂᖃᕐᐸᒃᓱᑎᒃ 
ᐃᒃᓯᕚᕐᕕᒃᓴᐅᓂᕐᓂᒃ. ᐃᒡᓗᕕᒐᐃᑦ ᖃᔅᓯᑲᓪᓚᖕᓄᑦ ᐃᓚᒌᓄᑦ ᐊᑐᕐᑕᐅᔪᓐᓇᕐᑐᖅ, 
ᐊᖏᔪᒻᒪᕆᖕᒥ ᐃᓂᖃᕐᓱᓂᒃ ᐃᒡᓗᑕᖅ ᐃᓚᒋᔭᐅᓪᓗᓂ ᒥᑭᓂᕐᓴᓄᑦ ᐃᒡᓗᓄᑦ 
ᕿᑐᕐᖓᕇᑦ ᐊᑐᕐᑕᐅᔪᓐᓇᖅᖢᑎᒃ. 

ᕿᑭᕐᑖᓗᖕᓂ, ᓄᓇᓕᒋᔭᑦ ᐊᔾᔨᒌᖏᓐᓂᖃᐅᕐᑐᑦ ᓴᖅᑯᒥᕗᑦ ᖃᓄᑎᒋᑦ 
ᐊᖏᓂᖃᕐᓂᖏᑦ, ᐊᑐᕆᐊᖃᕐᓂᖏᑦ ᐊᒻᒪ ᑲᑎᓯᒪᐅᕐᑐᒃᓴᑦ ᐃᒡᓗᕐᔪᐊᓂ, ᑭᓯᐊᓂ 
ᐃᒡᓗᕐᔪᐊᑦ ᐃᒡᓗᑦ ᓇᑉᐸᕐᑕᐅᑲᐅᑎᒋᓂᖃᕐᑐᑦ ᐊᑐᕐᓗᑎᒃ ᑲᑎᕐᓱᕐᑕᐅᓂᑯᓂᒃ 
ᐊᑐᕆᐊᓕᖕᓂᒃ. ᐃᒡᓘᑉ ᐃᓗᐊ ᐃᒡᓗᕕᒐᕐᓂᒃ ᐅᕝᕙᓘᓐᓃᑦ ᖃᕐᒪᕐᓂᒃ 
ᐸᐅᖅᓯᒪᓕᖅᑎᓪᓗᒋᑦᖁᓪᓕᐅᑉ ᐃᑯᒪᓕᓂᖓᓄᑦ, ᐊᑭᓐᓇᖏᑦ ᓴᓕᒃᑕᐅᓪᓗᑎᒃ 
ᓴᓗᒻᒪᕐᓂᐊᕐᓗᒍ. ᐃᒡᓗ ᐋᖅᑭᐅᒪᓐᖏᑉᐸᑦ, ᓄᑖᕐᒥ ᓴᓇᓪᓗᑎᒃ. ᓱᓕᒃᑲᓐᓂᖅ, ᐃᓄᐃᑦ 
ᐃᒡᓗᖏᑦ ᐋᖅᑭᒃᑕᐅᓯᒪᔪᓐᓇᑦᑎᐊᕐᓗᑎᒃ ᖃᔅᓯᑲᓪᓚᐅᓂᐊᕋᓗᐊᕐᐸᑕ ᐃᓚᒌᑦ, ᐊᒻᒪ 
ᐃᓕᖅᑯᓯᖃᕐᓂᖓᒍᑦ ᓯᓚᐅᑉ ᐊᒻᒪ ᓇᓃᓐᓂᖓ ᓄᓇᖃᕐᓂᐊᕐᓗᑎᒃ ᐅᕝᕙᓘᓐᓃᑦ 
ᐊᒥᓱᓄᑦ ᓯᓚᐅᑉ ᐃᓕᖅᑯᓯᖏᓐᓄᑦ ᐊᑐᖅᑕᐅᔪᓐᓇᖅᑐᒥᒃ ᐊᕐᕌᒍᓕᒫᒧᑦ.

ᐃᓄᐃᓪᓘᓐᓂ ᐋᖅᑭᒃᓯᒪᒐᓗᐊᕐᑎᓪᓗᒋᑦ ᐊᒥᕐᓂᒃ ᓂᐅᕕᕐᑎᓂᒃ 
ᓂᐅᕕᐊᒃᓴᖃᕐᑎᓂᒃ 1900-ᖏᑦ ᐅᑭᐅᓕᓵᖏᓐᓂᒃ , ᑲᔪᓯᓂᖃᐃᓐᓇᕐᑐᑦ 
ᐊᑐᕐᑕᕐᑕᒥᓐᓂᒃ ᐃᒡᓗᓕᐅᕐᓂᕐᓂᒃ, ᑕᐃᒪᓗᑦᑕᐅᖅ ᐊᑐᐃᓐᓇᐅᕕᒃ ᐱᒪᔭᐅᓚᐅᕐᐳᖅ 
ᐊᑐᕐᓂᐊᕐᓗᑎᒃ ᖃᓪᓗᓈᕐᑕᓂᒃ ᑐᐱᒃᓴᔭᓂᒃ, ᐊᒃᓱᓈᓂᒃ ᐊᒻᒪ ᑲᑎᕐᓱᕐᑕᓂᒃ 
ᕿᔪᐊᕐᔪᖕᓂᒃ ᓇᑉᐸᕐᑎᕆᓵᓕᒍᒪᓂᕐᒧᑦ ᐊᒻᒪ ᐊᓯᐊᓄᑦ ᓅᑎᕐᓵᓕᒍᓐᓇᕈᑎᒃᓴᖏᓐᓄᑦ 
ᖃᕐᒪᐃᑦ ᐊᒻᒪ ᑐᐱᑦ. ᐊᑐᒐᒃᓴᒃᑲᓐᓃᑦ ᖃᖓᓄᑦ ᐊᑐᒐᒃᓴᐅᓗᑎᒃ ᓴᖅᑭᑎᕐᓂᑦ, 
ᑕᐃᔭᐅᑉᓗᑎᒃ ᐃᒡᓗᕐᔪᐊᖅ ᐃᓄᒃᑎᑐᑦ, ᓇᑉᐸᕐᑎᕐᓂᒃᑯᑦ ᕿᔪᐊᕐᔪᖕᓂᑦ, 
ᒪᕋᕐᓂᒃ ᓯᑎᒡᓗᒍᓐᓇᕐᑐᓂᒃ ᐅᕝᕙᓘᓐᓃᑦ ᓴᕕᕋᔭᕐᓂᒃ ᐆᓇᕐᓯᔪᓐᓇᕈᑎᓕᖕᓂᒃ, 
ᓴᓗᒻᒪᕐᓴᕐᑕᐅᓗᑎᒃ ᐊᒻᒪ ᐊᓂᕐᓵᕐᑐᕈᓐᓇᕐᕕᐅᓪᓗᓂ ᐊᒥᓱᓄᑦ ᐅᑭᐅᓄᑦ 

ᓄᑖᓐᖑᕐᑎᕐᑕᐅᖅᑳᕋᓂ ᐊᒻᒪ ᓅᑕᐅᖅᑳᕋᓂ. ᖃᓪᓗᓈᑦ ᐸᓖᓰᑦ, ᓂᐅᕕᕐᑎᓂᒃ 
ᓂᐅᕕᐊᒃᓴᖃᕐᑎᓂᒃ, ᐊᔪᕆᖅᓱᐃᔨᒃᑯᑦ ᐊᒻᒪ ᐃᓕᓴᐃᔩᑦ ᐃᓕᓐᓂᐊᕐᑎᑦ 
ᐊᑐᐃᓐᓇᐅᑎᑕᐅᕙᒃᓱᑎᒃ ᕿᔪᐊᕐᔪᖕᓂᒃ ᓇᑉᐸᕐᑎᕐᓯᒪᔪᓂᒃ, ᑭᓯᐊᓂ ᐃᓄᐃᑦ ᓄᑖᕐᒧᑦ 
ᓄᓇᓕᖕᒧᐊᕆᐊᓕᓵᑦ ᐃᓄᖕᓂᒃ ᑕᑯᔭᕐᑐᑐᐃᓐᓇᕐᐸᒃᓱᑎᒃ ᐅᕝᕙ ᓂᐅᕕᐊᒃᓴᒥᓐᓂᒃ 
ᓂᐅᕕᐊᒃᓴᖃᕆᐊᕐᑐᕐᓱᑎᒃ, ᓇᑉᐸᕐᓯᑐᐃᓐᓇᕐᓱᑎᒃ ᑐᐱᕐᓂᒃ ᐅᕝᕙ ᓇᑉᐸᕐᑎᕆᓪᓗᑎᒃ 
ᐃᒡᓗᕕᒐᕐᓂᒃ. ᐃᓄᐃᑦ ᐃᓚᒌᑦ ᓅᑦᑐᒪᔪᑦ ᐊᔾᔨᒌᖏᓐᓂᖃᕐᑐᓂᒃ ᐃᓅᓯᓕᖕᓄᑦ 
ᓇᓕᐊᖕᓂᒃ ᐱᔾᔪᑎᖃᕐᓗᑎᒃ ᐊᔪᕐᓇᕈᑎᖃᕐᓂᕆᕙᖓᑦ ᓇᑉᐸᕐᓯᓂᕐᒥᒃ ᐃᒡᓗᕐᔪᐊᕐᒥᒃ 
ᐱᔾᔪᑎᒋᓪᓗᒍ ᑕᒪᐃᑕ ᑲᑎᕐᓱᕐᓂᒃᑯᑦ ᐅᕝᕙᓘᓐᓃᑦ ᑎᑭᓵᕆᔭᐅᓗᑎᒃ ᓯᕗᓂᒃᑲᓐᓂᐊᒍᑦ-
ᕿᔪᐊᕐᔪᖕᓂᒃ, ᐊᑐᒐᒃᓴᐅᔪᓂᒃ, ᓂᕐᕆᑎᓂᒃ, ᖁᓕᕈᑎᒃᓴᑦ ᐊᕙᓗᒃᓴᓂᒃ, ᓴᓇᕐᕈᑎᓂᒃ, 
ᐊᓯᖏᓐᓂᓗ.

ᒐᕙᒪᑦ ᐃᓚᐅᖃᑕᐅᓂᖏᑦ 
ᕿᑭᕐᑕᒥᐅᓂ 
ᐃᓕᒡᓗᓕᕆᓂᕐᓂᒃ

1900ᖏᑦᐅᑭᐅᑦ ᓇᑉᐸᖓᑕ ᑐᒡᓕᕆᓕᖅᑕᖓᓂᒃ, ᑳᓇᑕᒥᐅᑦ ᒐᕙᒪᒃᑯᖏᑦ 
ᖁᑦᑎᒃᓯᒋᐊᓚᐅᕐᐳᑦ ᖃᔅᓯᐅᔪᒃᓴᓂᒃ ᕿᑭᕐᑖᓗᖕᓂ ᐱᒋᐊᖁᔨᓂᕐᒥᒃ ᐱᖓᓲᓕᖓᔪᓂᒃ 
ᐊᑐᒐᒃᓴᐅᔪᓂᒃ: ᐱᒋᐊᖁᔨᓂᕐᒥᒃ ᐃᖕᒥᒍᑦ ᓇᒻᒥᓂᖅᓱᖅᐸᓪᓕᐊᓂᖅ ᓄᓇᓕᒋᔭᕐᒥ; 
ᐸᕐᓇᖕᓂᐊᕐᓗᑎᒃ ᐅᑭᐅᕐᑕᕐᑐᒥ ᐱᕙᓪᓕᐊᔪᓕᕆᓂᒃᓴᖏᓐᓂᒃ ᐃᑲᔪᕈᑎᒃᓴᐅᒪᔪᓂᒃ; ᐊᒻᒪ 
ᓴᖅᑭᑦᑎᓂᕐᒥᒃ ᐊᒥᓱᒻᒪᕆᖕᓂ ᐊᔾᔨᒌᖏᓐᓂᕐᓂᒃ ᐱᓕᕆᕝᕕᖕᓂᒃ ᐊᑐᐃᓐᓇᐅᔪᕕᓃᑦ 
ᐊᖏᕐᕋᓕᖕᓄᑦ ᐅᑭᐅᕐᑕᕐᑐᒥ ᐊᒻᒪ ᖃᓪᓗᓈᑦ ᓄᓈᓐᓂ ᑲᓇᑕᒥ. ᐃᓄᐃᑦ 
ᐱᔫᒥᒍᓱᖕᓂᖃᓚᐅᕐᐳᑦ, ᐃᓛᓐᓂ ᐊᔭᐅᕆᓂᖃᕐᓂᒃᑯᑦ, ᓅᖁᔨᓂᕐᒥᒃ ᒐᕙᒪᒃᑯᓐᓄᑦ-
ᐃᑲᔪᕐᑕᐅᔾᔪᑎᖃᕐᑐᓄᑦ ᓄᓇᓕᐅᔪᓄᑦ – ᖁᓕᓪᓗ ᐱᖓᐃᓪᓗ ᓄᓇᓕᐅᔪᓂᑦ 
ᕿᑭᕐᑖᓗᒃ ᐅᓪᓗᒥ – ᐃᖅᑲᓇᐃᔭᓕᕆᓂᕐᒧᑦ, ᐃᓕᓐᓂᐊᕐᑐᓕᕆᓂᕐᒧᑦ ᐊᒻᒪ 
ᐋᓐᓂᐊᕐᑕᐃᓕᒪᓂᕐᓄᑦ ᐱᓕᕆᕝᕕᓖᑦ. ᓱᓕᓂᖃᕐᓂᒃᑯᑦ ᒐᕙᒪᒃᑯᓐᓂᑦ ᐊᑐᕈᒥᓇᕐᑐᓂᒃ 
ᐊᒻᒪ ᐊᑭᖏᑦᑕ ᐃᒡᓗᓕᕆᓂᑦ ᐱᒻᒪᕆᐅᓂᖃᕐᓂᕐᓂᒃ ᐃᓱᒪᓕᐅᕐᑎᑦᑎᓂᖃᕐᐳᑦ 
ᐃᓚᒌᒍᒪᔪᓂᒃ ᓅᒃᑯᑎᒃ ᐱᐅᓂᕐᓴᐅᓇᓱᒋᓪᓗᒍ ᓄᓇᓕᐅᔪᓄᑦ ᖃᓂᓪᓗᑎᒃ 
ᓄᑕᕋᕐᒥᓐᓂᒃ ᐃᓕᓐᓂᐊᕐᑐᓂᒃ, ᐊᑐᐃᓐᓇᐅᑎᑕᐅᔪᒃᓴᓂᒃ ᓴᓇᔭᒃᓴᕐᑖᕋᔭᕐᓂᕐᓂᒃ ᐊᒻᒪ 

ᐊᑲᐅᓂᕐᓴᐅᓗᓂ ᐊᑐᐃᓐᓇᕝᕕᖃᕐᓂᖅ ᐃᖢᐊᖅᓴᐃᔨᓄᑦ. 
ᐃᓪᓕᕐᓱᐃᓂᖅ ᐃᓄᖕᓂᒃ ᖃᓂᒡᓕᓗᑎᒃ ᐱᓕᕆᕝᕕᖕᓄᑦ ᑖᓐᓇᑐᐊᖑᓂᖃᕐᓱᑎᒃ 

ᒐᕙᒪᒃᑯᑦ ᑕᑯᔪᒪᓂᖃᓚᐅᖅᐳᑦ ᐊᑐᐃᓐᓇᐅᑎᑦᑎᓂᐊᕐᓗᑎᒃ ᐃᒡᓗᒃᓴᓂᒃ. 
ᐃᓪᓕᕐᓱᐃᓂᖃᕐᓂᖅ ᓄᑖᕐᓄᑦ ᐃᒡᓗᓕᕆᓂᕐᓂᒃ ᑕᒪᐃᓐᓄᑦ ᐋᓐᓂᐊᕐᑕᐃᓕᒪᓂᒃᑯᑦ 
ᐊᒻᒪ ᐃᓕᓐᓂᐊᕐᑐᓕᕆᓂᒃᑯᑦ ᒪᓕᒐᒃᓴᐅᓂᖃᕐᓂᕐᓂᒃ ᐅᖃᐅᓯᕆᓂᖃᕐᓂᒃᑯᑦ 
ᐃᒡᓗᓕᕆᓂᕐᓄᑦ ᒪᓕᒐᕋᓛᑦ ᐊᒻᒪ ᐱᓕᕆᐊᒃᓴᑦ ᖃᐅᔨᓴᕈᓯᕐᓂ ᐃᓕᓯᒪᔪᕕᓂᕐᓂᒃ, 
ᑭᓯᐊᓂᑦᑕᐅᖅ ᒐᕙᒪᑦ ᐃᖕᒥᓐᓂᒃ ᐃᓪᓕᕐᓱᐃᓚᐅᕐᑐᑦ ᐃᓄᖕᓂᒃ ᖃᐅᔨᒪᑦᑎᐊᕋᑎᒃ 
ᐱᐅᓇᔭᕐᒪᖔᑦ ᐋᖅᑭᐅᒫᓂᓐᖏᑦᑐᒃᑯᑦ ᐸᕐᓇᐅᓯᕆᓂᕐᓂᒃ ᐃᒡᓗᓕᕆᓂᕐᓂᒃ. 
ᓲᕐᓗ ᐊᑕᐅᓯ, ᐃᓄᐃᑦ ᓅᑕᐅᓯᒪᔪᕕᓃᑦ ᐊᐅᓱᐃᑐᕐᒧᑦ ᐊᒻᒪ ᖃᐅᓱᐃᑦᑐᕐᒧᑦ 
ᐊᑐᕆᐊᖃᓚᐅᕐᑐᑦ ᐊᖏᕐᕋᖃᖅᖢᑎᒃ ᑐᐱᕐᓂᒃ ᐃᒃᑮᕐᓇᕐᑐᒻᒪᕆᐅᑎᓪᓗᒍ ᐊᐳᑎᖓ 
ᐊᑐᖅᑕᐅᒍᓐᓇᓐᖏᓐᓂᖃᓚᐅᕐᒪᑦ ᐃᒡᓗᕕᒐᓕᐅᕈᑎᒋᓂᐊᕐᓗᒍ. ᓯᐊᔭ ᐊᒪᕈᐊᓕᒃ 
ᐅᖃᕐᓯᒪᔪᖅ ᐅᑭᐅᕐᒥ 1990ᖑᑎᓪᓗᒍ ᒐᕙᒪᑐᖃᒃᑯᕕᐅᑉ ᑲᑎᒪᔨᐊᓛᖏᓐᓄᑦ 
ᖃᐅᔨᓴᐃᓂᖃᖁᔨᓂᕐᓂᒃ ᓅᑎᑕᕕᓂᐅᓚᐅᕐᑐᓂᒃ. ᐅᖃᕐᓱᓂ “ᐅᐱᕐᖔᖅ ᖃᐃᒃᐸᑦ, 
ᑲᑎᕐᓱᐃᓚᐅᕐᐳᒍᑦ  ᕿᔪᕕᓂᕐᓂᒃ ᐊᒃᑕᑯᓂ, ᐊᒃᑕᑯᒋᔭᕕᓃᑦ ᖃᓪᓗᓈᕐᓄᑦ…
ᐊᐅᔭᓐᖑᕐᑎᓪᓗᒍ, ᓇᑉᐸᕐᑎᕆᓕᕐᓱᑕ ᐃᒡᓗᕐᔪᐊᓂᒃ ᕿᔪᐊᕐᔪᖕᓂᑦ ᐊᒃᑕᑯᕕᓂᕐᓂᑦ.” 
ᐃᓄᐃᑦ ᑲᑎᕐᓱᐃᓚᐅᕆᕗᑦ ᐃᑯᒻᒪᖁᑎᒃᓴᓂᒃ ᐊᕐᔭᓕᓂᕐᓂᒃ ᐆᓇᕐᑐᖃᐅᑎᒋᓂᐊᕐᓗᒍ, 
ᑭᓯᐊᓂ ᖃᐅᒪᔪᖃᕋᑎᒃ. ᓰᐲᓰᒃᑯᑦ ᐊᔾᔨᓕᐅᕆᒋᐊᕐᑐᕐᒪᑕ ᐃᓄᖕᓂᒃ ᖃᐅᓱᐃᑦᑐᒧᑦ, 
ᐃᓄᐃᑦ ᐅᐸᒋᐊᖃᓚᐅᕐᑐᑦ ᐅᓇᑕᕐᑐᒃᓴᑦ ᐃᒡᓗᖁᑎᖏᓐᓄᑦ ᖃᐅᒪᔾᔪᑎᖃᕐᑐᑐᐊᖑᖕᒪᑦ 
ᐃᑭᒃᑕᕐᑐᖃᕐᓂᒃᓴᖓᓂᒃ.

1950-ᖏᑦ ᐅᑭᐅᖑᓕᓵᖏᓐᓂᒃ, ᑕᒪᐃᓐᓂᓕᒫᖅ ᕿᑭᕐᑖᓗᖕᓂ ᐅᓇᑕᕐᑐᒃᓴᑦ 
ᐅᕝᕙᓘᓐᓃᑦ ᒐᕙᒪᑦ ᐱᒪᔩᑦ ᑕᑯᔭᐅᔪᓐᓇᕐᑐᑦ ᖃᔅᓯᐅᓂᖏᑦᑎᒍᑦ, ᖃᓪᓗᓈᑦ 
ᐅᖃᕐᓯᒪᐃᓐᓇᕐᓱᑎᒃ ᐃᓄᐃᑦ ᐅᑭᐅᒃᑯᑦ ᐊᑐᕆᓐᓇᕐᑐᓂᒃ ᑐᐱᖃᕐᒪᑕ ᐊᑐᕐᓱᑎᒃ 
ᐊᑐᕐᑕᐅᒍᓐᓃᕐᑐᓂᒃ ᕿᔪᐊᕐᔪᖕᓂᒃ ᓇᑎᒃᓴᓄᑦ ᐊᒻᒪ ᐊᕙᑎᖓᓄᑦ ᐊᑐᕐᑐᒃᓴᓂᒃ 
ᕿᔪᐊᕐᔪᖕᓂᒃ, ᐸᐃᑉᐹᒃᓴᔭᓂᑦ ᐱᒡᒍᔪᓂᒡᓗ. ᐃᑭᓴᕋᐃᑦᑐᕐᒧᑦ ᐆᓇᕐᓯᒐᓱᐊᕐᐸᒃᑐᑦ 
ᐊᖏᕐᕋᓂ ᐸᐅᕐᓂᒃ ᑕᑕᑉᐸᒃᓱᑎᒃ ᐊᕙᑎᖓᑕ ᐃᒡᓗᕐᔪᐊᑦ ᐊᒻᒪ ᐊᓐᓄᕌᖏᓄᑦ 
ᐊᒻᒪ ᐃᒡᓕᖏᓐᓄᑦ ᐸᐅᖅᑎᒃᐸᒃᓱᓂᐅᒃ. ᐃᒡᓗᕐᔪᐊᑦ ᐊᒥᓲᓗᐊᕐᑐᓄᑦ ᐊᑐᕐᑕᐅᔪᑦ, 
ᖃᓂᒋᔭᖓᓃᑦᑐᑦ ᐅᓇᑕᕐᑐᒃᓴᑦ ᐃᒡᓗᖁᑎᖓᓐᓂᒃ, ᒐᕙᒪᒃᑯᑦ ᐱᒪᔩᑦ ᐊᒻᒪ 
ᐅᓇᑕᕐᑐᒃᓴᑦ ᐱᓕᕆᔨᖏᑦ ᐅᐸᓗᖓᓂᒃᑯᑦ ᓂᓪᓕᕐᐸᒃᓱᑎᒃ ᐋᓐᓂᐊᕐᑕᐃᓕᒪᓂᖅ 
ᐊᒻᒪ ᓴᓗᒪᓂᖃᕐᓂᖏᑦ ᐃᑉᐱᒋᔭᐅᙱᓗᐊᓕᕐᓂᖏᓐᓂᒃ. ᐊᓂᕐᓵᕐᓇᑦᑎᐊᖅᑐᓂᒃ, 
ᐊᑦᑎᖕᓂᖃᕐᓂᖓ ᐆᓇᕐᓂᖃᕐᓂᖓ ᐃᒡᓗᑕᕐᓂᒃ ᓇᓗᓇᐃᕐᑕᐅᓚᐅᕆᕗᑦ 
ᐊᑐᕈᒥᓇᕐᓱᑎᒃ ᐋᓐᓂᐊᕐᑕᐃᓕᒪᔪᓕᕆᓂᕐᓄᑦ, ᐊᒻᒪ ᖃᔅᓯᑲᓪᓚᑦ ᐃᑲᔪᕈᑎᒃᓴᑦ 

ᐃᑲᔪᐃᓂᖃᕐᑐᑦ ᐃᒡᓗᕐᔪᐊᑦ ᐱᖁᑎᖃᕆᐊᒃᓴᖏᑦ ᐃᑯᒻᒪᖅᑯᑎᓕᕆᓂᕐᒧᑦ ᐊᒻᒪ ᓯᓚᒧᑦ 
ᖃᐅᒪᔾᔪᑎᒃᓴᓄᑦ  ᐊᑐᕐᑕᐅᔭᕆᐊᓖᑦ ᐃᓚᒌᓄᑦ ᐃᓕᓐᓂᐊᕐᑐᓂᒃ ᓄᑕᕋᓕᖕᓄᑦ. 

ᐃᓕᖅᑯᓯᖃᕐᓂᖓ ᐊᑕᐃᓐᓇᐅᑎᑦᑎᓂᕐᒥᒃ ᐃᒡᓗᓕᕆᓂᕐᒥᒃ ᑲᑎᓯᒪᐅᕐᑐᓄᑦ 
ᑲᓇᑕᒥ ᐱᓕᕆᐊᖃᕆᕗᖅ.  ᑐᒡᓕᖓᓂ ᐅᓇᑕᕐᓂᕐᔪᐊᕐᓂᖃᖅᑎᓪᓗᒋᑦ, ᒐᕙᒪᑐᖃᒃᑯᑦ 
ᐃᓄᓕᕆᔨᑐᖃᖏᑦ ᓴᖅᑭᑦᑎᓚᐅᕐᐳᑦ ᐊᖏᔪᒻᒪᕆᒃᑯᑦ ᐃᒡᓗᓕᕆᓂᕐᒧᑦ ᐱᓕᕆᐊᒃᓴᒥᒃ, 
ᑕᐃᔭᐅᓯᒪᓂᖃᕐᓱᑎᒃ ᐅᓇᑕᕐᑐᕕᓂᕐᓄᑦ ᐃᒡᓗᕐᔪᐊᓕᕆᓂᕐᒧᑦ ᐱᓕᕆᐊᒃᓴᕕᓂᑦ, 
ᐊᑐᕐᑕᐅᓂᐊᕐᓗᑎᒃ ᐱᓕᕆᔨᓄᑦ ᑕᐃᑯᓐᖓᕐᑐᓄᑦ ᓄᓇᒋᔭᕐᒧᑦ ᐱᓕᕆᕝᕕᖏᓐᓄᑦ 
ᐱᓕᕆᓂᐊᕐᓗᑎᒃ ᐱᓕᕆᕝᕕᒡᔪᐊᓂᑦ. ᓴᓇᕙᒌᕈᔪᒃᓯᐊᒻᔪᑦ ᐃᒡᓗᕐᔪᐊᑦ ᒥᑭᔫᓚᐅᕐᑐᑦ 
ᐊᒻᒪ ᓴᖅᑭᑕᐅᓯᒪᓂᖃᕐᓱᓂᒃ ᐊᑭᑐᓗᐊᕐᑕᐃᓕᒪᓂᕐᓄᑦ ᐊᑐᕐᑕᐅᓂᐊᕐᑐᑦ 
ᓇᑉᐸᕐᑎᕐᑕᐅᑲᐅᑎᒋᓂᐊᒧᑦ ᐊᒻᒪ ᐊᑭᑭᒡᓗᑎᒃ. ᑕᐃᔅᓱᒪᓂᓂ, ᑕᒪᒃᑯᐊ ᐋᖅᑭᒃᑕᕕᓃᑦ 
ᐊᑐᒐᒃᓴᑦ ᐃᓱᒪᒋᔭᐅᓚᐅᕐᑐᑦ ᐊᑐᕐᑕᐅᔪᓐᓇᕐᓂᖏᓐᓂᒃ ᓇᑉᐸᕐᑎᕆᓂᐊᕐᓗᓂ 
ᓇᒥᑐᐃᓐᓇᖅ ᑲᓇᑕᒥ. ᐅᓇᑕᕐᓂᐅᓚᐅᕐᑐᒥ ᐃᒡᓗᓕᕆᓂᖅ, ᐋᖅᑭᒃᑕᐅᓚᐅᕆᓪᓗᓂ 
ᐃᓕᔭᕕᓂᕐᓄᑦ ᐅᓇᑕᕐᓂᐅᑉ ᑭᖑᓂᐊᒍᑦ ᐱᓕᕆᐊᒃᓴᑦ, ᐊᖏᓂᖏᑦ ᑕᐃᑲᓐᖓᑦ 
600 ᑕᐃᑯᖓ 800 ᐃᓯᒐᙳᐊᑦ ᑭᑉᐹᕆᑦᑐᓂᑦ ᐊᖏᓂᓕᖕᒥ, ᐃᓚᖃᕐᓱᓂ ᒪᕐᕉᖕᓂᒃ 
ᐊᓂᑦᑕᕐᕕᖕᓂ ᐅᒃᑯᐊᓂᒃ ᐊᒻᒪ ᐊᖏᔪᓂᒃ ᐃᒐᓛᓂᑦ.

ᒐᕙᒪᒃᑯᑦ ᐱᓕᕆᕝᕕᖏᑦ ᐱᔪᒥᓴᐃᓂᖃᕐᑎᓪᓗᒋᑦ ᐃᑲᔪᕈᑎᒃᓴᓂᒃ ᐃᓄᐃᑦ 
ᐊᖏᕐᕋᖃᕐᕕᒃᓴᖏᓐᓂᒃ ᓄᑖᕐᓂᒃ ᐃᒡᓗᕐᔪᐊᓂᒃ, ᖃᖓᑐᖃᖅ ᑎᑎᕋᕐᓯᒪᔪᑦ ᐊᒻᒪ 
ᐊᑐᒐᐅᓚᐅᕐᑐᑦ ᑕᑯᑎᑦᓯᒪᔪᑦ ᐱᓕᕆᐊᖑᔪᖅ ᓴᖅᑭᑕᐅᓚᐅᕐᓂᖓᓂᒃ ᑐᕌᖓᓪᓗᓂ 
ᐊᑕᐅᓯᕐᒧᑦ ᒐᕙᒪᒃᑯᑦ ᑐᕌᒐᖓᓄᑦ, ᐱᓗᐊᖅᑐᒥ, ᐊᑭᒋᔭᑦ ᑎᑎᕋᕐᕕᓕᕆᔾᔪᑎᒋᓂᒃᑯᑦ 
ᐅᑭᐅᕐᑕᕐᑐᒥ ᐊᑭᑭᒡᓕᒋᐊᕐᓂᖃᕐᓗᑎᒃ. ᐃᓄᐃᑦ ᐊᖏᕐᕋᖃᕐᓗᑎᒃ ᐅᑭᐅᓕᒫᒃᑯᑦ 
ᐊᑕᐅᓯᕐᒥᒃ ᓄᓇᐅᔪᒥ, ᐊᔪᓐᖏᓂᕐᓴᐅᓚᐅᕐᒪᑦ ᐊᑐᐃᓐᓇᐅᑎᑦᑎᓂᕐᒥᒃ ᑭᓱᑐᐃᓐᓇᕐᓄᑦ 
ᐱᓕᕆᐊᖃᕐᓂᕐᓂᒃ, ᐱᓗᐊᕐᑐᒥᒃ ᐃᓕᓐᓂᐊᕐᕕᓕᕆᓂᕐᓂᒃ, ᐊᒻᒪ ᐃᓄᐃᑦ ᐃᓕᓗᒋᑦ 
ᑮᓇᐅᔭᓕᐅᕐᕕᒃᓴᐅᔪᓂᒃ. ᐃᒡᓗᓕᕆᓂᕐᒧᑦ ᐱᓕᕆᐊᒃᓴᑦ ᐱᒪᔭᖃᓚᐅᕆᕗᑦ 
ᐃᖢᐊᕈᑕᐅᓂᕐᓂᒃ ᐊᑲᐅᔾᔪᑎᒃᓴᓂᒃ ᐃᓕᓐᓂᐊᕐᑎᑦᑎᔭᖃᕐᓂᕐᓂᒃ ᓇᑉᐸᕐᑎᕆᓂᕐᓂᒃ 
ᐊᒻᒪ ᐱᓕᕆᕝᕕᖃᕐᓂᕐᒧᑦ ᖃᐅᔨᒪᓕᕐᓴᓂᕐᓂᒃ, ᐃᓱᒪᒋᔭᐅᓂᖃᕈᓯᕆᓂᕐᓂᒃ 
ᐱᕈᕐᓴᐃᓂᕐᓄᑦ ᐱᒡᒐᓂᖃᕐᓂᕐᓂᒃ ᐊᒻᒪ ᐃᖏᕐᕋᔪᓕᕆᓂᕐᓄᑦ ᓇᑉᐸᕐᑎᕆᓂᒃᓴᓂᒃ. 
ᒐᕙᒪᒃᑯᑦ ᖃᐅᔨᑲᐅᑎᒋᓚᐅᕐᐳᑦ, ᑭᓯᐊᓂ, ᐊᑐᐃᓐᓇᐅᓗᐊᖏᓐᓂᖓᓂᒃ 
ᓇᑉᐸᕐᑎᕆᓂᕐᓂᒃ ᐃᒡᓗᓂᒃ ᐱᓕᕆᕝᕖᑦ ᐊᑐᐃᓐᓇᐅᑎᓪᓗᒋᑦ, “ᑕᒪᐃᑕ 
ᐃᓚᒃᑲᓐᓂᖅᓯᒪᒍᑎᖏᑦ - ᐋᓐᓂᐊᕐᑐᓕᕆᓂᕐᒧᑦ ᐱᓕᕆᕝᕖᑦ, ᐃᓅᓯᑦᑎᐊᖃᕈᓯᕆᓂᕐᓂᒃ, 
ᐃᓄᓕᕆᓂᕐᓂᒃ, ᑮᓇᐅᔭᓕᐅᕈᓯᕆᓂᕐᓂᒃ ᐃᓄᖕᓄᑦ, ᓄᓇᓕᖕᓂ ᐊᑐᕈᒥᓇᕐᑐᓕᕆᓂᑦ – 
ᐃᒡᓗᒥᒃ ᐃᓚᖃᐃᓐᓇᕆᐊᓕᑦ.”

ᐃᓚᖏᑦ ᐃᓄᐃᑦ ᑐᓐᖓᓴᕐᑕᑦ ᐊᒻᒪ ᕿᓂᕐᑐᑦ ᐊᑐᐃᓐᓇᐅᔪᒃᓴᓄᑦ 
ᐊᖏᕐᕋᖃᕈᒪᓂᕐᒧᑦ ᓄᑖᕐᓂᒃ ᐃᒡᓗᕐᔪᐊᓂᒃ. ᑕᐃᒪᓕ, ᐃᓅᓯᓕᕆᔨᕐᔪᐊᖅ ᑐᓯᐅ ᔭᓱᑦᓯᕈ 
ᐊᐱᕐᓱᓚᐅᕐᑐᖅ ᐃᓄᖕᓂᒃ ᐃᖃᓗᖕᓂᒃ ᐅᑭᐅᕐᒥ 1958, ᐱᐊᓂᒃᑎᓪᓗᒍ ᓯᕗᓪᓕᖅ 
ᐃᕕᕐᑎᑕᕆᐊᓕᒃ ᐊᑕᐅᓯᐅᓕᖓᔪᖅ ᐃᒡᓗᕐᔪᐊᑦ, ᑕᐃᔭᑦ “ᑭᑉᐹᕆᒃᑐᑦ,” ᓴᖅᑭᑕᑦ, 
ᐅᓂᒃᑳᕆᓪᓗᓂᐅᒃ ᐃᒪᓐᓇ 75% ᐊᐱᕐᓱᕐᑕᓄᑦ ᐅᖃᕐᓯᒪᔪᑦ ᐊᖏᕐᕋᖃᕈᒪᓂᕐᓂᒃ. 
ᐊᓯᖏᑦ ᐃᓚᒌᑦ ᐃᓱᒪᓗᐊᕋᑎᒃ ᒐᕙᒪᒃᑯᓐᓂᑦ – ᐊᑐᐃᓐᓇᐅᑎᑕᐅᔪᒃ ᐃᒡᓗᓕᕆᓂᕐᓂᒃ, 
ᑭᓯᐊᓂ ᐊᔭᐅᕐᑕᐅᓂᖃᕐᓂᒃᑯᑦ ᓅᑎᓐᓂᕐᓂᒃ. ᒐᒪᐃᓕ ᕿᓗᖅᑭᓵᖅ ᒥᑦᑎᒪᑕᓕᖕᒥᐅᖅ 
ᐅᖃᐅᓚᐅᖅᓯᒪᔪᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᑦ “ᐃᒡᓗᖃᖁᓚᐅᒑᑎᒍᑦ 
ᑭᑉᐹᕆᒃᑐᓂᒃ ᐃᒡᓗᕐᔪᐊᓂᒃ. ᖃᔅᓯᑎᒍᑭᐊᖅ ᐃᒡᓗᑖᕈᒪᓚᐅᓐᖏᑐᒍᑦ ᑭᓯᐊᓂ 
ᐊᔪᐃᓐᓇᓚᐅᕐᑐᑦ… ᐊᔭᐅᖃᑕᐅᓚᐅᕋᑦᑕ ᐃᒡᓗᑖᖁᔭᐅᓪᓗᑕ ᒪᓕᑐᐃᓐᓇᓕᕐᖢᑕ. 
ᑕᐃᒫᒃ ᐃᖅᑲᐅᒪᓂᕆᔭᕋ. ᐊᖏᓚᐅᕋᑦᑕ ᐃᒡᓗᑖᕐᓂᕐᒧᑦ.” ᐊᒃᓱᕈᕐᓇᓐᖏᓐᓂᖅ 
ᓄᑖᕐᓂᒃ ᐃᒡᓗᕐᔪᐊᓂᒃ, ᐱᓗᐊᕐᑐᒥᒃ ᐋᖅᑭᐅᒪᓂᓕᖕᓂᑦ ᐅᕙᑦᓯᐊᕈ ᓴᖅᑭᑕᐅᓂᐊᕐᑐᑦ 
ᐊᒻᒪ ᓇᑉᐸᕐᑎᕐᑕᐅᓯᒪᑦᑎᐊᕐᓗᑎᒃ ᑖᒃᑯᓇᓐᖓ ᑭᑉᐹᕆᒃᑐᓂᒃ ᐃᒡᓗᕐᔪᐊᓂᕐ, 
ᐃᓄᖕᓄᑦ ᑕᑯᔪᒥᒋᔭᐅᓪᓗᑎᒃ, ᓲᖃᐃᒻᒪ, ᐲᑕ ᐊᕙ ᐅᖃᐅᑎᓪᓗᓂᒋᑦ ᕿᑭᖅᑕᓂᒃᑯᑦ: 
“ᐅᖃᐅᔾᔭᐅᓚᐅᕋᑦᑕ ᐃᒡᓗᒦᖁᔭᐅᓪᓗᑕ, ᐅᖅᑰᑦᑐᐊᖅᑐᓂᑦ.” 

ᐅᑭᐅᒥ 1958, ᑎᑎᕋᕐᕕᖓᑦ ᐅᑭᐅᕐᑕᕐᑐᒥ ᐱᓕᕆᐊᖃᕐᓂᕐᓄᑦ ᐊᒻᒪ 
ᑲᓇᑕᒥ ᖃᐅᔨᓴᕐᓂᕐᒧᑦ (DNANR;ᐃᓄᓕᕆᔨᑐᖃᒃᑯᑦ ᓯᕗᓕᖏᑦ) ᐅᖃᓚᐅᕐᑐᖅ 
“ᑎᑎᕋᐅᔭᕈᒪᕐᓗᓂ ᐊᖏᕐᕋᓂᒃ ᐊᑐᕐᑕᐅᔪᓐᓇᕐᑐᓂᒃ [ᐃᓄᖕᓄ] ᑮᓇᐅᔭᖏᓐᓂᒃ 
ᐊᔾᔨᒌᖏᓐᓂᒃᑯᑦ ᐱᕙᓪᓕᐊᔭᐅᔪᒃᓴᓂᒃ ᐃᖕᒥᒍᑦ ᐱᒋᐊᕈᑎᒃᓴᓂᒃ ᐋᓐᓂᐊᕐᑕᐃᓕᒪᓂᒃᑯᑦ 
ᐃᓇᖐᓗᓂ ᐃᒡᓗᓂᒃ ᑐᐱᕐᓂᒡᓗ.” ᖁᓖᑦ ᐅᑭᐅᑦ ᐱᐊᓂᒃᑎᓪᓗᒋᑦ, ᒐᕙᒪᒃᑯᑦ 
ᐊᑐᕐᓱᑎᒃ ᐊᔾᔨᑲᓴᖓᓂᒃ ᐅᖃᐅᓯᒃᓴᕐᒥᒃ, ᐅᖃᕐᓱᑎᒃ ᐱᓕᕆᐊᒃᓴᐅᔪᖅ 
ᐃᒡᓗᓕᕆᓂᒃᓴᓄᑦ ᐅᑭᐅᕐᑕᕐᑑᑉ ᓄᓇᖏᓐᓂᒃ ᐊᑐᐃᓐᓇᐅᑎᑦᑎᓂᐊᕐᑐᖅ “ᐅᖅᑰᔪᒥ, 
ᐸᓂᕐᑐᒥ, ᓴᓗᒪᓂᖃᕐᑐᒥ ᐊᕙᑎᓕᕆᓂᖓᒍᑦ ᐊᖏᔪᑲᓪᓚᒃᑯᑦ ᐱᒻᒪᕆᐊᓂᓕᖕᒥ 
ᐊᓯᔾᔨᕐᓂᖃᖅᕐᑎᓪᓗᒍ ᑕᐃᑯᖓᑦ ᐊᕕᓯᒪᓂᕐᒥᒃ ᑕᐃᑯᖓ ᐃᓚᐅᖃᑕᐅᓂᕐᒧᑦ 
ᐅᑭᐅᕐᑕᕐᑑᑉᐱᕙᓪᓕᐊᓂᕆᔭᖓᓂᒃ.” 

ᑭᓇᓕᒫᒧᑦ ᐅᖃᓪᓚᖕᓂᖅ ᑎᒍᒻᒥᔭᖃᓚᐅᕐᑐᖅ ᒪᓕᒐᕋᓛᕐᓂᒃ ᐊᒻᒪ 
ᐱᓕᕆᐊᒃᓴᐅᔪᓂᒃ ᓴᖅᑭᑦᑎᕐᑕᕕᓃᑦ ᑐᕌᖓᒃᐸᑦ ᐸᓖᓯᒃᑯᓐᓄᑦ, ᐋᓐᓂᐊᕐᑐᓕᕆᔨᒃᑯᓐᓄᑦ, 
ᐃᓕᓐᓂᐊᕐᑐᓕᕆᔨᒃᑯᓐᓄᑦ ᐊᒻᒪ ᐅᑭᐅᕐᑕᕐᑐᒥ ᐱᓕᕆᕝᕕᑦ ᑎᑎᕋᕐᕕᖏᑦ ᓅᓪᓗᑎᒃ 
ᐃᖃᓗᖕᓄᑦ ᓄᓇᓕᒋᔭᕐᓄᑦ ᑕᐃᑲᓂ ᐃᒡᓗᕐᔪᐊᑦ ᐊᑐᐃᓐᓇᐅᕝᕕᔭᕆᐊᖃᓚᐅᖅᑐᓂ. 
ᐋᓚᓯ ᔫᒥ, ᓅᓚᐅᕐᑐᕕᓂᖅ ᓄᓇᓕᐅᔪᒧᑦ ᑕᐃᑲᓐᖓᑦ ᐸᓐᓂᕐᑑᕐᒥᑦ ᑕᐃᑯᐊ 
ᓂᐊᖁᓐᖒᒧᑦ ᐃᓐᓇᐅᓕᕐᑐᖅ, ᐅᖃᐅᔾᔨᔪᖅ ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄ 

ᐋᓐᓂᐊᕐᑕᐃᓕᒪᔪᓕᕆᓂᖅ ᐃᓱᒫᓘᑎᖏᑦ ᑕᐃᔭᐅᓪᓗᑎᒃ ᐱᔾᔪᑎᐅᓚᐅᕐᑐᕕᓂᕐᓄᑦ 
ᓄᓇᓯᐅᑎᕐᔪᐊᖅ ᐳᐊᕐᕆᑎᓕᖕᒧᒃ ᐊᑐᕐᑕᕕᓂᖅ ᐃᓚᒋᔭᕐᒥ ᖃᕐᒪᕕᓂᐊᓄᑦ ᐊᒻᒪ 
ᓅᓐᓂᕆᓚᐅᕐᑕᖓᓐᓄᑦ  ᐃᒡᓗᒧᑦ ᕿᕋᑕᔪᕐᒧ-ᐊᕙᓗᐊᒍ ᓯᓚᑎᖓᒍᑦ:

ᐋᓐᓂᐊᓯᐅᖅᑎ ᓇᔭᓐᖑᐊᖅ ᓯᕗᓪᓕᐅᔪᖅ ᖃᐃᔪᕕᓂᖅ ᐅᕙᑦᑎᓐᓄᑦ 
ᐱᖃᑎᖃᕐᓱᓂ ᐃᓕᓴᐃᔨᒥᒃ. ᐅᖃᐅᔾᔭᐅᓪᓗᑕ ᑕᐃᑲᓃᒋᐊᖃᓐᖏᓐᓂᑦᑎᓐᓂ 
ᐃᒡᓗᕕᒐᕐᒥ ᖃᕐᒪᕐᒥ ᐱᔾᔪᑎᒋᓪᓗᒍ [ᓄᑕᕋᒃᑲ] ᓄᕙᓕᕋᔭᕐᒪᑕ 
ᐃᓕᓐᓂᐊᕐᕕᖕᒥ. ᑕᐃᒫᒃ ᐅᖃᐅᔾᔭᕕᓂᐅᔪᒍᑦ. ᐅᖃᐅᔾᔭᐅᓪᓗᑕ ᐃᒡᓗᕐᔪᐊᕐᒥᒃ 
ᖃᐃᑦᓯᔭᐅᓂᐊᕋᑦᑕ. ᖃᐅᔨᒪᓚᐅᓐᖏᓚᒍᑦ ᒐᕙᒪᒃᑯᑦ ᑭᓇᒃᑰᒻᒪᖔᑕ ᑭᓯᐊᓂ 
ᖃᐃᑦᑎᔭᐅᓚᐅᕋᑕ ᐃᒡᓗᒥᒃ. ᑎᒍᔭᐅᑦᓱᑎᒃ ᐃᒡᓗᕐᔪᐸᓄᑦ ᐅᕙᑦᑎᓐᓂᑦ 
[ᐳᐊᕐᕆᑎᓕᒃᑯᑦᖃᕐᒪᖅ ᐳᐊᕆᔭᕐᑕᖅ]. ᓅᒋᐊᖃᓕᓚᐅᕐᑐᒍᑦ ᓴᑭᒃᑯᑎᓐᓄᑦ.

ᕋᐃᑦᓱ ᐸᓂᒃᐸᑯᑦᓱᒃ ᐅᖃᐅᔾᔨᔪᖅ ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᐸᓖᓯᒃᑯᑦ 
“ᒐᕙᒪᒃᑯᓐᓃᙶᖅᓯᒪᔪᒍᐊᕕᓃᑦ ᐊᔪᓐᖏᓐᓂᖃᖅᑐᓂᑦ [ᑎᑭᓴᕐᓂᑯ ᐃᒡᓗᕐᔪᐊᕐᒥᒃ] 
ᐱᔾᔪᑎᒋᓪᓗᒍ ᐊᓈᓇᒪ ᐋᓐᓂᐊᕐᓂᖓ ᑕᐃᑲᓂ ᒥᑦᑎᒪᑕᓕᖕᒥᒃ ᐅᑭᐅᕐᒥ 1959, 
ᐃᓚᒌᓯᒪᓪᓗᓂ ᐃᓚᒋᔭᕐᒥ ᒥᑭᔪᒻᒪᕆᖕᒥᒃ ᐃᒡᓗᕋᓛᖓᓂᒃ.” 

ᒐᕙᒪᒃᑯᑦ 
ᐃᒡᓗᓕᕆᕙᓪᓕᐊᓂᖏᑦ, 1955ᒥ 
1959ᒧᑦ
ᒐᕙᒪᑐᖃᒃᑯᑦ ᐊᑎᓕᐅᓚᐅᕐᑐᑦ ᐃᒡᓗᓕᕆᓂᕐᒧᑦ ᐱᓕᕆᐊᒃᓴᓂᒃ ᑕᐃᒪᐃᒍᒪᓗᐊᕋᑎᒃ, 
ᐃᓚᖓᒍᑦ ᐱᔾᔪᑎᖃᕐᓱᑎᒃ ᖃᐅᔨᒪᓇᓐᖏᓐᓂᖓ ᖃᓄᖅ ᑎᓕᐅᕆᓂᖃᕈᒪᓂᕐᒥᓐᓂᒃ 
ᐃᓄᖕᓂᒃ ᖃᐅᑕᒫᒃᑯᑦ ᑮᓇᐅᔭᓕᐅᕐᑎᑦᑎᓂᕐᓂᒃ ᐊᑭᓕᕐᑐᐃᓂᖃᕐᓂᕐᒧᑦ 
ᐱᕙᓪᓕᐊᓂᕐᓂᒃ. ᐃᓚᖓᒍᑦ ᐃᓄᐃᑦ ᐊᑐᐃᓐᓇᐅᑎᑕᐅᓚᐅᕐᑐᑦ ᐃᒡᓗᕐᔪᐊᓂᒃ 
ᐅᕝᕙᓘᓐᓃᑦ ᑐᓂᔭᕕᓃᑦ ᐊᑐᕈᓐᓇᕐᑎᑕᐅᓪᓗᑎᒃ ᐃᒡᓗᕐᔪᐊᒃᓴᓂᒃ ᐊᑐᒐᒃᓴᓂᒃ 
ᐅᓇᑕᕐᑐᒃᓴᑦ ᐃᒡᓗᖃᕐᕕᖓᓐᓂᒃ ᐊᒻᒪ ᐃᓚᖏᓐᓂᒃ ᓄᓇᓕᖕᓂᒃ, ᐱᓪᓚᑦᑖᕐᓂᒃ 

ᐱᓕᕆᐊᒃᓴᓂᒃ ᓴᖅᑭᑦᑐᖃᓚᐅᓐᖏᑐᖅ ᐊᔪᕐᓇᕈᑎᖏᑦ ᐃᓄᐃᑦ ᓄᓇᓕᒋᔭᕐᓃᑦᑐᑦ 
ᐃᒡᓗᖁᑎᖃᓐᖏᓐᓂᖏᑦ ᐱᔾᔪᑕᐅᓪᓗᑎᒃ. ᐅᐃᒪᔮᕈᑎᖓ ᑕᑯᔭᐅᔪᓐᓇᕐᑐᖅ 
ᒐᕙᒪᒃᑯᑦ ᐱᓕᕆᐊᖏᓐᓂᒃ ᑐᓂᓯᔭᕆᐊᒃᓴᖅ ᒪᕐᕉᓕᖓᔫᖕᓂᒃ ᐱᔾᔪᑎᒃᓴᐅᔪᕕᓂᕐᓂᒃ. 
ᐅᑭᐅᕐᒥ 1955, ᐱᖓᓱᑦ “ᐊᑯᓂᐅᖏᑦᑐᒧᑦ” ᐃᒡᓗᕐᔪᐊᕆᔭᑦ ᐃᓄᐃᑦ ᓴᓇᔨᐅᔪᓄᑦ 
ᓅᑕᐅᓚᐅᕐᑐᑦ ᓄᑖᕐᒧᑦ ᓄᓇᒋᔭᖅ ᐊᕕᒃᑐᕐᓯᒪᓂᖓᓄᑦ ᑕᐃᑲᓂ ᓂᐊᖁᓐᖒ 
ᐃᖃᓗᖕᓂ; ᐅᑭᐅᒃᑲᓐᓂᖓᓂ ᐃᒡᓗᕐᔪᐊᑦ ᓅᑕᐅᓚᐅᕆᕗᑦ ᑕᐃᑯᖓ ᐃᓚᒌᑦ 
ᓄᓇᒋᕙᒃᑕᖏᑦ ᐊᓯᖏᓐᓂᒃ ᐃᓂᐅᔪᓂᒃ ᑎᓕᐅᕈᒪᓂᖃᕐᓂᕐᒧᑦ ᐃᓄᖕᓂᒃ 
ᓄᓇᒦᖁᔨᓂᕐᒥᒃ. ᐅᑭᐅᑦ ᖁᓖᑦ ᐊᓂᒍᕐᓂᐊᓕᖅᑎᓪᓗᒋᑦ, ᐃᒡᓗᓕᖕᒧ ᑐᕌᖓᓪᓗᓂ, 
ᐸᓖᓯᒃ ᐱᖁᔭᐅᓕᖁᔨᔪᕕᓂᖅ: 

[ᐃᓄᐃᑦ] ᑎᓕᐅᕐᑕᐅᒐᔭᕐᒪᑕ ᓅᖁᔭᐅᓐᖏᓪᓗᑎᒃ ᓄᓇᓕᕋᓛᕐᒥᑦ. 
ᐅᖓᓯᒃᑐᒧᑦ ᐸᕐᓇᐅᑎ ᐊᑐᐃᓐᓇᐅᑎᑕᖅ ᐃᓄᖕᓄᑦ ᐃᓚᒌᖑᔪᓄᑦ 
ᐃᒡᓗᖃᕐᓱᓂ, ᓇᑉᐸᒃᑎᑕᐅᓕᕐᓗᑎᒃ ᓄᓇᓕᕋᓛᖑᔪᒥᒃ ᐊᑐᕈᒥᓇᕐᓂᖃᕐᑐᒥᒃ. 
ᐃᓚᐅᖃᑎᒌᖕᓂᖃᕐᓂᖏᑦ ᐅᑯᐊ ᐃᓄ ᐊᒻᒪ ᐊᐅᓚᑦᑎᔪᖅ ᑕᑯᔭᐅᔪᒪᒃᐸᑦ 
ᑕᐃᒪ ᐊᐅᓚᑦᑎᔪᖅ ᐅᒡᓚᕐᑕᕐᓗᓂ ᑕᐃᑯᖓ ᐃᓅᑉ ᓄᓇᓕᕋᓛᖃᕐᕕᖓᓄᑦ. 
ᑖᓐᓇ ᐊᐅᓚᑦᑎᔨᒧᑐᐊᖅ ᑐᕌᖓᖏᑦᑐᖅ ᑭᓯᐊᓂ ᐊᓯᖏᓐᓄᑦ ᖃᓪᓗᓈᕐᓄᑦ 
ᐱᓕᕆᐊᒃᓴᓕᖕᓄᑦ ᐱᒪᓂᖃᕐᓗᑎᒃ ᐃᓄᖕᓂᒃ. ᐃᓱᒪᒋᔭᖅ ᐃᓄᐃᑦ 
ᓄᖅᑲᖓᖁᔭᐅᓂᖏᑦ ᓄᓇᒥ ᐃᓚᔾᔪᑎᒋᓇᔭᕐᒪᔾᔪᒃ ᑕᒪᐃᓐᓂᒃ ᐃᓂᒋᔭᖓᑕ 
ᓇᖏᕈᓐᓇᕐᓂᖃᕐᓂᖓᓄᑦ ᐊᒻᒪ ᑮᓇᐅᔭᓕᐅᕋᓱᐊᕈᓐᓇᕐᓂᖓᓄᑦ.

ᐊᐅᓚᑦᑎᔩᑦ ᐃᓕᑕᕐᓯᓯᒪᔪᑦ ᑕᐃᑲᓐᖓᑦ ᐱᒋᐊᓐᖓᐅᑎᖏᓐᓂᒃ ᒐᕙᒪᒃᑯᑦ 
ᐃᑲᔪᕈᑎᓂᒃ ᐊᑐᕆᐊᖃᕋᔭᕐᑐᖅ ᐊᑐᕆᐊᓕᖕᓂᒃ ᐊᔾᔭᕐᓗᒋᑦ ᐅᑭᐅᕐᑕᕐᑐᒧᑦ ᐊᒻᒪ 
ᐊᑐᐃᓐᓇᐅᑎᑦᑎᓗᑎᒃ ᐃᒡᓗᕐᔪᐊᓂᒃ ᓴᓇᔨᒋᔭᕐᒥᓐᓄᑦ, ᖃᓪᓗᓈᓄᑦ ᐊᒻᒪ ᐃᓄᖕᓄᑦ, 
ᑭᓯᐊᓂ ᐊᑐᕈᒪᒋᓪᓗᓂᔾᔪᒃ ᐃᒡᓗᕐᔪᐊᓕᕆᓂᖅ ᓄᑖᓐᖑᕐᑎᕆᓂᖓ ᖃᓄᖅ 
ᐃᓱᒪᒋᔭᐅᓂᖃᕐᓂᖅ ᐃᓚᖏᕐᑕᐅᓂᒃᑯᑦ ᐊᑐᕐᑕᐅᕙᒃᑐᓂᒃ ᐊᖏᕐᕋᕆᔭᖃᕐᓂᓄᑦ 
ᐊᑐᕐᑐᑦ ᐃᑲᔪᐃᓂᖃᕐᓂᕐᒧᑦ ᐋᓐᓂᐊᕐᑕᐃᓕᒪᓂᕐᒧᑦ ᐊᒃᑐᕐᑕᐅᓯᒪᔪᓄᑦ ᖃᓪᓗᓈᓂᑦ. 

ᐃᖃᓗᐃᑦ ᓇᓗᓇᐃᕆᔪᑦ ᐱᒻᒪᕆᐅᓂᖃᕐᓂᕐᒥᒃ ᐊᑐᕐᑕᐅᓂᖃᕐᓂᕐᓂᒃ 
ᑐᕌᖓᓪᓗᓂ ᐃᓄᓕᕆᔨᑐᖃᒃᑯᑦ ᐃᒡᓗᓕᕆᓂᕐᒧᑦ ᐱᒋᐊᕈᑎᖏᓐᓂᒃ. ᐅᑭᐅᕐᒥ 
1955, ᓄᓇᓕᐅᔪᖅ ᐊᕕᒃᑐᕐᑕᐅᓚᐅᕐᑐᖅ ᐱᖓᓱᐃᓕᖓᓪᓗᓂ  – ᐅᓇᑕᕐᑐᒃᓴᑦ 
ᐃᒡᓗᖃᕐᕕᖏᑦ ᐊᒻᒪ ᑎᖕᒥᓲᖃᕐᕕᒃ, ᐊᑐᕈᒥᓇᕐᑐᖅ ᐊᒻᒪ ᐱᓕᕆᔾᔪᑎᖃᓐᖏᑦᑐᖅ 
ᐃᓄᐃᑦ ᓄᓇᒋᔭᖃᕐᕕᖓ ᑕᐃᔭᖅ ᐃᖃᓗᐃᑦ ᑕᐃᑲᓂ ᐃᓚᒌᑦ ᐊᖏᕐᕋᖃᖅᓱᑎᒃ 

ᐃᒡᓗᕐᔪᐊᓂ ᓴᓇᔭᐅᓂᑯᓂ ᑕᐃᑲᓐᖓᑦ ᐊᑐᖃᑎᒌᖕᓂᒃᑯᑦ ᐃᓕᖁᓯᑐᖃᓕᕆᓂᒃᑯᑦ 
ᐊᒻᒪ ᑲᑎᕐᓱᕐᑕᕕᓂᕐᓂᒃ ᓱᓇᓗᕿᓂᒃ ᕿᔪᐊᕐᔪᓗᕿᓂᒃ, ᐊᒻᒪ ᓅᑖᖑᓂᕐᐹᖅ 
ᐸᕐᓇᒃᑕᐅᓯᒪᔪᑦ ᐃᓄᐃᑦ ᓄᓇᓕᕋᓛᖓ ᑕᐃᑲᓂ ᓂᐊᖁᓐᖒ Apex Hill ᓇᑉᐸᕐᑎᑕᖅ 
ᒐᕙᒪᒃᑯᓐᓄᑦ. ᑐᒡᓕᕆᓂᖃᕐᓂᖓᓂ, ᒐᕙᒪᒃᑯᑦ ᐊᑐᐃᓐᓇᐅᑎᑦᑎᔪᑦ ᖃᔅᓯᑲᓪᓚᖕᓂᒃ 
ᐃᒡᓗᕐᔪᐊᓂᒃ ᐅᑭᐅᕐᒥ 1955 ᐊᒻᒪ 1956 ᑐᕌᖓᓪᓗᓂ ᒐᕙᒪᒃᑯᑦ ᓴᓇᔨᖏᑦ ᐊᒻᒪ 
ᑭᓇᒃᑯᑐᐃᓐᓇᖅ ᐅᑎᕐᑐᕕᓃᑦ ᖃᓪᓗᓈᑦ ᓄᓈᓐᓂ ᐋᓐᓂᐊᕐᕕᒻᒦᙶᖅᓯᒪᔪᓂᑦ.

ᐅᑭᐅᑦ 1950-ᖏᑕ ᐊᑯᓐᓂᖓᓂ, ᒐᕙᒪᒃᑯᑦ ᐱᒋᐊᓚᐅᕆᕗᑦ ᖃᐅᔨᓴᕈᓯᕆᓂᕐᓄᑦ 
ᖃᓄᕐᑑᕈᑎᓂᒃ ᑕᐃᒪᓐᖓᒧᑦ ᐊᑐᒐᒃᓴᓂᒃ ᐃᒡᓗᓕᕆᓂᕐᓂᒃ ᐅᑭᐅᕐᑕᕐᑐᒥ 
ᐱᒻᒪᕆᐅᓗᐊᕐᓂᖃᕐᓂᕐᓄᑦ ᐊᑐᕐᓱᑎᒃ ᑲᓇᑕᒥ ᖃᐅᔨᓴᕈᓯᕆᔨᒃᑯᑦ ᑲᑎᒪᔨᖏᓐᓂᒃ ᐊᒻᒪ 
ᑲᓇᑕᒥ ᐃᒡᓗᕐᔪᐊᓄᑦ ᑐᕌᖓᔪᓂᒃ ᐊᑐᕐᑐᐊᕈᓯᕆᓂᕐᓄᑦ ᐊᒻᒪ ᐃᒡᓗᕐᔪᐊᓕᕆᓂᕐᒧᑦ 
ᑯᐊᐳᕇᓴᒃᑯᑦ. ᐱᒋᐊᕐᓂᖃᓚᐅᕐᑐᖅ ᖃᐅᔨᓴᕈᓯᕆᓂᕐᓂᒃ ᐃᒡᓗᕐᔪᐊᓕᕆᓂᕐᓂᒃ 
ᐊᑐᕐᓱᑎᒃ ᐅᑯᓄᓐᖓ ᐃᓄᐃᑦ ᐊᒻᒪ ᑕᕆᐅᕐᔪᐊᑉ ᐊᑭᐊᓂᒥᐅᑦ-ᑳᓇᑕᒥᐅᑦ 
ᑎᑎᕋᐅᔭᒐᖓᓐᓂᒃ ᐊᒻᒪ ᐊᑐᕆᐊᖃᕐᑕᖏᓐᓂᒃ; ᐃᔾᔪᐊᕐᑕᐅᔪᒃᓴᑦ ᐃᓚᖃᕐᓱᒍ 
ᐃᑭᓴᕋᐃᑦᑐᓂᒃ ᐃᒡᓗᕕᒐᖅ ᓇᑉᐸᕐᑕᐅᔪᑦ ᑕᐃᑲᓂ ᑭᙵᕐᓂᑦ ᐊᒻᒪ ᐃᒡᓗᓕᖕᒥ, 
ᐊᒻᒪ ᓴᕕᕋᔭᑦ ᐃᒡᓗᕐᔪᐊᑦ ᐃᑭᐊᕈᑎᓕᒃ ᑐᒃᑐᑦ ᓄᓇᕋᔭᖕᓂ. ᑖᒃᑯᐊᖑᒐᓗᐊᕐᑎᓪᓗᒋᑦ 
ᐃᔾᔪᐊᕐᑕᔪᒃᓴᑦ ᐊᑐᒐᒃᓴᑦ, ᓇᓚᐅᑦᓵᖅᑕᐅᓯᒪᓪᓗᑎᒃ ᐊᑭᖃᕋᔭᕐᓂᖏᑦ ᐊᑯᓐᓂᖏᓐᓂᒃ 
$1,200 ᐊᒻᒪ $1,800 ᐅᑭᐅᕐᒥ 1957, ᐃᓱᒪᒋᔭᐅᓚᐅᕐᑐᑦ ᐊᖏᔪᒻᒪᕆᒃᑯᑦ 
ᑮᓇᐅᔭᐃᔭᕈᑕᐅᓇᔭᖏᓐᓂᖏᓐᓂᒃ ᓴᖅᑭᓐᓂᐊᕐᓗᒋᑦ ᑕᐃᑲᓐᖓᐅᖓᓂᒃ ᖃᓪᓗᓈᑦ 
ᓄᓇᖓᓐᓂᒥᐅᑦ ᐊᑐᕐᑕᖏᑦᑕ ᐃᓕᖁᓯᖏᓐᓂᒃ ᐊᖏᕐᕋᓂᒃ, ᐊᓯᕙᕐᑕᐅᓕᓚᐅᕐᑐᑦ 
ᓂᕈᐊᖔᕐᓱᑎᒃ ᐃᕕᕐᑎᑕᕆᔭᕐᓂᒃ ᓵᑦᑐᒐᕐᓂᒃ ᕿᔪᐊᕐᔪᖕᓂᒃ ᐊᑕᐅᓯᕐᒥᒃ ᓇᑎᓕᖕᒥᒃ. 
ᕿᔪᑦ ᕿᔪᐊᕐᔪᑦ ᐃᒡᓗᕐᔪᐊᑦ ᓴᓇᔭᕕᓂᑦ ᐃᕕᕐᑎᑕᒃᑯᑦ ᐃᓚᒋᔭᐅᔪᓂᒃ ᐊᒻᒪ 
ᐊᑐᕐᑕᐅᑦᑕᕐᑐᓄᑦ – ᐊᖏᑎᒋᓂᖏᑦ ᐊᑐᕆᐊᓖᑦ ᐋᖅᑭᒃᑕᐅᒃᑲᓐᓂᕐᓂᒃᑯᑦ 
ᐊᔾᔨᒌᖏᓪᓗᑎᒃ ᐊᖏᑎᒋᓂᖏᑦ ᐊᑐᕈᒥᓇᕐᓂᖏᑦ, ᓲᕐᓗ ᐃᒡᓗᑉ ᐃᓗᐊᓂ ᐃᒥᕐᒥᒃ 
ᑯᕕᕕᕋᓛᑦ, ᐆᓇᕐᑐᖃᐅᑎᑦ ᐊᒻᒪ ᑭᐊᒃᓴᐅᑦ.   

ᑐᒡᓕᖓᓂᒃ ᐊᑐᒐᒃᓴᓂᑦ ᐃᒡᓗᕐᔪᐊᓕᕆᓂᖅ ᓈᓚᒡᕕᖕᓂᑦ, ᖃᔅᓯᑲᓪᓚᑦ 
ᐃᑭᑦᑕᕐᑐᓕᕆᓂᐅᓂᒃᑯᑦ ᐃᒡᓗᕐᔪᐊᑦ ᑕᐃᑲᓐᖓᑦ ᐊᓛᔅᑲᒥᑦ ᑕᐃᑯᖓ ᖃᓛᖡᑦ 
ᓄᓈᓐᓄᑦ ᐊᖏᓂᕐᐹᓂᒃ ᑎᑎᕋᕐᕕᖃᕐᓂᖏᑦ ᑕᐃᑲᓂ ᓴᓂᕋᔭᖕᒥ ᑕᐃᑲᓂᓗ 
ᐃᑦᑕᕋᔭᓕᖕᒥ. ᐊᖏᕈᑎᖃᕐᓂᒃᑯᑦ ᑕᐃᒃᑯᐊᓗ ᐊᒥᐊᓕᒐᑦ, ᐊᑐᕐᑕᐅᓗᐊᕐᓂᓕᒃ 
ᐊᐅᓚᑦᑎᔨᐅᓪᓗᑎᒡᓗ ᓈᓚᕝᕕᓂᑦ, ᑲᓇᑕ ᐸᕐᓇᓚᐅᖅᓯᒪᕗᑦ ᐃᒡᓗᓕᐅᕐᓂᐊᖅᓯᒪᓪᓗᑎᒃ 
ᐃᓄᖕᓂᑦ ᓴᓇᔨᐅᔪᓂᑦ. ᓯᕗᓪᓕᑦ ᐃᒡᓗᕐᔪᐊᑦ, ᑎᑭᓐᓂᐊᕐᓂᕆᓚᐅᕐᑕᖓᑦ ᐊᐅᔭᖓᓂ 
ᐅᑭᐅᑉ 1958, ᐱᒋᐊᕐᑎᑕᐅᓕᓚᐅᕐᑐᑦ ᐅᑭᐅᙳᕐᒪᑦ ᑭᓯᐊᓂ; ᑐᒡᓕᕆᔭᑦ ᑎᑭᓚᐅᕐᑐᑦ 

ᐅᑭᐅᖓᓂ 1959, ᒪᑦᑐᖃᐅᕐᓗᓯᑦ ᐊᐅᓚᒍᓐᓇᕐᑐᖅ ᐊᕙᑎᖓ ᐊᒻᒪ ᓯᑎᔪᑦ 
ᐊᕙᑎᖓ ᒪᕐᕉᓕᖓᔫᒃ ᐊᑕᐅᓯᓪᓗᓂ ᐃᒡᓗᕐᔪᐊᒃ. ᐊᓯᔾᔨᕐᓂᑦ ᑐᑭᒧᐊᒐᒃᓴᓄᑦ 
ᐱᔾᔪᑎᖃᕐᖢᓂ ᑭᓇᑐᐃᓐᓇᖅ ᐃᒡᓗᑖᕋᔭᕐᓂᖏᓐᓂᒃ ᐊᒻᒪ ᖃᔅᓯᑐᕋᔭᕐᓂᖓᓂᒃ 
ᐊᔪᕐᓇᕈᑕᐅᓚᐅᕐᑐᖅ ᑭᒃᑯᓕᒫᓄᑦ, ᒪᓕᒐᓕᐅᕐᑐᓕᕆᔨᕐᔪᐊᑦ ᐅᕝᕙᓘᓐᓃᑦ ᐃᓄᐃᑦ, 
ᑐᑭᓯᐊᒍᑎᒃᓴᓂᒃ ᐊᒻᒪ ᖃᐅᔨᓴᕈᓯᓂᒃ. ᐊᖏᓂᕐᐹᖅ ᓇᖕᒥᓂᖃᕐᓂᒃᑯᑦ ᓴᓇᕝᕕᐅᔪᖅ, 
ᐃᓄᓕᕆᔨᑐᖃᒃᑯᑦ ᐃᑯᒻᒪᕈᑎᓕᕆᓂᖅ, ᐊᑐᐃᓐᓇᐅᑎᑕᐅᓚᐅᕐᑐᖅ ᐃᒡᓗᓕᕆᓂᕐᓄᑦ 
ᐊᑭᖃᕋᓂ ᓴᓇᔨᐅᔪᓄᑦ ᐊᒻᒪ ᖁᕕᐊᓐᖏᓐᓂᑦ ᐃᓱᒪᓕᐊᖏᑦᑕ ᐃᓄᓕᕆᔨᑐᖃᒃᑯᑦ 
ᒐᕙᒪᓕᕆᔨᑐᖃᒃᑯᑦ ᐊᓯᔾᔨᕆᓂᖏᓐᓂᒃ ᐃᒡᓗᒧᑦ ᐊᑐᕐᑐᐊᕐᓂᕐᒧᑦ ᐊᑭᓂᒃ 
ᐃᒡᓗᖁᑎᒥᓐᓂᒃ ᐃᒪᐃᓚᐅᕐᑐᖅ $78 ᑕᖅᑭᑕᒫᕐᒧᑦ, ᐃᒻᒪᖄ 30% ᐊᑭᖓ ᑕᐃᑲᓐᖓᑦ 
ᓴᓇᓂᕐᒧᑦ ᑮᓇᐅᔭᓕᐊᑦ ᐃᓄᖕᓄᑦ ᓈᓚᒡᕕᒻᒥ ᓴᓇᔨᐅᔪᓄᑦ. ᒐᕙᒪᒃᑯᑦ ᖃᐅᔨᓴᐃᔨᖏᑦ 
ᓇᓂᓯᓚᐅᕆᕗᑦ ᐃᒡᓗᕐᔪᐊᑦ ᓱᕈᖅᐸᓪᓕᐊᓂᖏᓐᓂᒃᓴᓇᔭᐅᖏᓐᓇᖃᑦᑕᖏᓐᓂᑯᖏᓐᓄᑦ.

ᐃᓄᐃᑦ ᐃᒡᓗᓕᕆᓂᕐᒧᑦ 
ᐊᑐᕐᑐᐊᕐᕕᒃ, 1959ᒥ ᑕᐃᑯᖓ 
1965ᒧᑦ

ᓯᕗᓪᓕᕐᐹᖑᔪᖅ ᐊᖏᓂᕐᐹᖅ ᐃᒡᓗᓕᕆᓂᕐᒧᑦ ᓴᖅᑭᑦᑎᕆᓂᖅ ᒪᑐᐃᓚᐅᕐᑐᖅ 
ᑭᓇᓕᒫᒧᑦ ᐃᓄᖕᓄᑦ, ᓴᓇᕝᕕᖃᕋᓗᐊᕐᐸᑕ ᒐᕙᒪᒃᑯᓐᓂᒃ ᐋᒃᑲᓘᓐᓃᑦ, ᑕᐃᔭᖅ 
ᐃᓄᐃᑦ ᐃᒡᓗᓕᕆᓂᕐᒧᑦ ᐊᑐᕐᑐᐊᕐᕕᒃ ᐱᓕᕆᐊᖅ, ᐱᒋᐊᕐᑎᑕᐅᓚᐅᕐᑐᖅ 
ᐅᑭᐅᕐᒥ 1959 ᐅᑯᓄᓐᖓ DNANR. ᒪᓕᒐᓕᐅᕐᑎᕐᔪᐊᑦ ᐃᓱᒫᓘᑎᖃᓚᐅᕐᑐᑦ 
ᑕᒪᐃᓐᓄᑦ ᐃᑲᔪᕐᑕᐅᔾᔪᓯᕆᓂᖃᕐᑐᓂᒃ ᐃᒡᓗᓕᕆᓂᕐᓂᒃ ᐱᓕᕆᐊᕐᒥᒃ 
ᐃᒪᐃᓕᑎᑦᑎᓇᔭᕐᒪᑕ ᐃᓄᖕᓂᒃ ᐃᑲᔪᕐᑕᐅᔪᒪᐃᓐᓇᕐᓂᕐᒥᒃ ᒐᕙᒪᒃᑯᓐᓄᑦ; 
ᐊᓯᐊᒎᕈᑎᒋᓂᐊᖅᑕᖓᓂᒃ ᐱᕙᓪᓕᐊᓂᖅ ᐊᑐᕐᑐᐊᕐᓗᓂ ᓇᖕᒥᓂᕐᑖᕆᔭᐅᔪᒧᑦ 
ᐊᑐᕐᑐᓕᒃ ᐱᔪᒥᓴᐃᓂᖃᕐᓗᑎᒃ ᐃᓄᐃᑦ ᐊᖏᕐᕋᒃᓴᖓᓐᓂᒃ ᓇᖕᒥᓂᕐᓴᖏᓐᓂᒃ. 
ᑕᐃᒪᐃᒻᒪᑦ, ᐃᓪᓕᕐᓱᐃᓂᖃᕈᒪᓕᓚᐅᕐᑐᑦ ᖃᓪᓗᓈᑦ ᓄᓇᖓᓐᓂᕐᒥᐅᑦ ᐃᒡᓗᓂᒃ 
ᓇᖕᒥᓂᖃᕈᓯᕆᓂᖏᑦᑎᑐᑦ ᐃᓱᒪᓕᐅᕐᓂᒃᑯᑦ ᐃᓪᓕᕐᓱᕐᓗᒍ ᐅᑭᐅᕐᑕᕐᑐᒧᑦ ᐊᒻᒪ 
ᑲᔪᓯᓂᖃᕐᓗᑎᒃ ᑕᐃᔭᕐᒥᒃ “ᐃᓱᒪᒋᔭᐅᓂᖃᕐᓂᕆᔭᕐᓂᖅ ᓇᑉᐸᕐᑎᕆᓂᖅ ᐃᓱᒪᒋᔭᒃᑯᑦ 

ᓴᒃᑯᐃᑎᑦᑎᓂᕐᒧᑦ ᓴᖅᑭᑦᑎᓂᖃᓲᑦ ᐃᖕᒥᓐᓂᒃ.”
ᐱᓕᕆᐊᒃᓴᖅ ᐅᕝᕚᕐᑕᐅᓚᐅᓐᖏᑦᑐᖅ ᐊᒥᓲᓂᕐᓄᑦ ᐃᓚᒌᒪᐅᒪᔪᓄᑦ ᐃᓄᖕᓄᑦ 

ᐃᓚᒌᓄᑦ, ᑕᒡᕙᐅᓐᖏᓐᓇᖏᑦᑕᕐᒪᑕ ᑮᓇᐅᔭᓕᐊᕆᕙᒃᑕᖏᑦ ᐅᕝᕙᓘᓐᓃᑦ ᐃᓄᐃᑦ 
ᑮᓇᐅᔭᓕᐅᕐᓂᕆᕙᒃᑕᖏᑦ ᐅᕝᕙᓘᓐᓃᑦ ᐊᔾᔨᒌᖏᑦᑐᓂᒃ ᐱᕙᓪᓕᐊᕙᒃᑐᓂᒃ 
ᐊᑐᕐᓂᖏᑦ ᓴᖅᑯᒥᖕᒪᑕ ᐅᑭᐅᕐᑕᕐᑐᒥ ᐱᔾᔪᑕᐅᓪᓗᓂ ᐅᖁᒪᐃᓗᐊᕐᓂᖓ 
ᐃᑲᔫᓯᐊᕐᓂᐅᕙᒃᑐᖅ ᑕᒪᐃᓐᓄᑲᓴᒃ ᖃᓪᓗᓈᑦ ᓴᓇᕙᖕᓂᖏᑦ ᑕᐃᑲᓂ. ᐃᓱᒪᓕᐊᖅ 
ᐊᑭᓕᕐᓱᐃᓂᕐᒥᒃ ᐃᒡᓗᒃᓴᒧᑦ ᓇᓕᐊᓐᖑᖏᓚᖅ ᑲᔪᓯᐅᒪᓂᖃᕐᓂᕐᓂᒃ ᐅᕝᕙᓘᓐᓃᑦ 
ᓇᓕᐊᒃᑰᕆᐊᖃᕈᓯᕆᓂᖅ ᑎᑎᕋᕐᓯᒪᔪᓂᒃ ᐅᖃᓕᒫᒐᕐᓂ ᐃᓄᐃᑦ ᐃᓅᓯᕆᓂᖏᓐᓂᒃ 
ᐅᑭᐅᓂᑦ 1960-ᖏᓐᓂ. ᒐᕙᒪᒃᑯᑦ ᐊᐅᓚᑦᑎᔨᖏᑦᑕ ᐅᖃᐅᓯᕆᓚᐅᕐᑕᖓᓂᒃ 
ᐅᑭᐅᕐᒥ 1960, “ᐊᒥᓱᑦ [ᐃᓄᐃᑦ], ᐊᒻᒪ ᐱᓗᐊᕐᑐᒥᒃ ᓂᒡᒋᕐᐸᓯᖕᒥᐅᑕᑦ, ᓱᓕ 
ᑲᐃᕙᓪᓚᐃᕌᓂᓚᐅᓐᖏᓚᑦ ᕿᒥᕐᕈᐃᓂᐊᕐᓗᑎᒃ ᐃᒡᓗᓕᕆᓂᐅᔪᖅ ᓱᓇᔾᔪᑕᐅᓂᖓᑕ 
ᑭᓇ ᐊᑭᓖᑦᑕᕐᓗᓂ.” ᐃᓄᐃᑦ ᓇᓂᓯᓚᐅᕐᒥᔪᑦ ᐃᓱᒪᓕᐊᒃᓴᓂᒃ ᓂᐅᕕᕐᑕᕐᓂᕐᒥᒃ 
ᐃᒡᓗᑉ ᑐᓐᖓᕕᒋᔭᖓᓂᒃ ᓇᖕᒥᓂᕆᔭᕐᓴᐅᓂᕐᒥᒃ ᑕᐃᑲᓐᖓᑦ ᒐᕙᒪᒃᑯᓐᓂᑦ 
ᓄᖅᑲᖓᔾᔪᑕᐅᓇᔭᓐᖏᑦᑐᒃᑯᑦ; ᐊᒥᓱᑦ ᐃᓄᐃᑦ ᑎᒍᒻᒥᓂᖃᓚᐅᕐᑐᑦ “ᑕᐃᒃᑯᐊ 
ᐱᖃᖏᓐᓂᕐᓴᐃᑦ ᐊᔪᓐᖏᔾᔪᑎᓖᑦ ᐃᓚᐅᑎᑦᑎᓂᖃᕐᓗᑎᒃ ᐊᕕᒃᑐᕐᓯᒪᓂᒃᑯᑦ 
ᓄᓇᒋᔭᕐᓂᒃ ᑕᐃᒃᑯᓇᓐᖓᐅᖓᓂᒃ ᑕᑯᒃᓴᐅᓂᖃᕐᓂᒃᑯᑦ ᐱᖃᕐᓂᕐᓴᐅᔪᓂᒃ.” ᐃᓄᖕᓄᑦ, 
ᑕᐃᒪᓕ, “ᒐᕙᒪᒃᑯᑦ ᐊᔪᓐᖏᓂᕐᔪᐊᖏᑦ ᑕᑯᔪᒥᓇᕐᓂᓖᑦ ᐊᖏᓂᕐᐹᒃᑯᑦ ᐊᒻᒪ ᑕᐃᒪᒧᑦ 
ᐱᑕᖃᕆᐊᓕᒃ ᐊᑭᓕᐅᔾᔪᓯᕆᓂᕐᓂᒃ ᒐᕙᒪᒃᑯᑦ ᐱᒋᐊᓐᖓᑎᒋᖅᑲᓚᐅᕐᑕᖏᓐᓂᒃ 
ᑐᑭᓯᓇᖏᑦᑎᐊᓚᐅᖅᑐᑦ.”

ᓇᓗᓇᐃᕐᓯᒪᒋᕗᑦ ᖃᐅᔨᓇᓱᖕᓂᒃᑯᑦ ᖃᓄᑎᒋᑦ ᒐᕙᒪᒃᑯᑦ ᐊᒻᒪ ᑖᒃᑯᐊ QTC-
ᒃᑯᑦ ᓱᓕᓂᕆᔭᕐᒥᓐᓂᒃ ᒐᕙᒪᒃᑯᑦ ᐊᐅᓚᑦᑎᔨᖏᑦ ᐊᒻᒪ ᐃᓄᐃᑦ ᐊᔾᔨᒌᖏᓐᓂᖃᕐᓂᖏᑦ 
ᓯᕗᓪᓕᕐᐸᐅᑎᑦᑎᓇᓱᐊᕐᓂᕐᒧᑦ ᐃᓱᒫᓘᑕᐅᔪᓂᒃ ᐃᒡᓗᓕᕆᓂᕐᒧᑦ. ᒐᕙᒪᒃᑯᑦ ᐅᓂᒃᑳᖏᑦ, 
ᓲᕐᓗ, ᐅᖃᐅᓯᓖᑦ ᑕᑭᔪᑲᓪᓚᒃᑯᑦ ᓂᐅᕕᕐᓗᑎᒃ ᐅᑎᕐᑎᓂᖃᕐᓂᒃᑯᑦ ᐱᓕᕆᐊᒃᓴᓂᒃ, 
ᐱᒋᐊᕐᑎᑕᖅ ᑕᐃᑲᓂ ᐃᓄᐃᑦ ᐱᖑᕐᑎᑦᑐᓐᓇᕐᓂᖃᕐᓗᑎᒃ ᐃᒡᓗᓕᕆᓂᕐᒥᓐᓂᒃ 
ᐊᑭᓕᐊᓂᒃᑯᑎᒃ ᐃᓚᖏᓐᓂᒃ ᐊᑐᕐᑐᐊᕐᑕᒥᓐᓂᒃ ᐅᕝᕙᓘᓐᓃᑦ ᐊᑐᕐᑐᐊᕐᑐᓕᕆᓂᕐᓄᑦ. 
ᑕᐃᒪᐃᒻᒪᑦ, ᒐᕙᒪᒃᑯᑦ ᐃᓱᒪᓚᐅᕐᑐᑦ ᐃᓄᐃᑦ “ᐱᒃᑲᓐᓂᒍᒪᒐᓱᒋᓪᓗᓂᒋᑦ”, 
ᑕᐃᒪᓐᓇᑐᑦ ᖃᓪᓗᓈᓂᑦ ᑲᓇᑕᒥᐅᑦ ᑕᐃᒪᐃᓲᖑᓂᖏᑦ ᒪᓕᓪᓗᒋᑦ. QTC-ᒃᑯᑦ 
ᓈᓚᑦᑎᑦᓯᓂᕆᓚᐅᖅᑕᖏᒍᑦ ᐅᓂᒃᑳᕐᕕᐅᖃᑦᑕᖅᓯᒪᓂᖏᓐᓄᓪᓗ ᐊᑐᖅᖢᑎᒃ 
ᓴᖅᑭᔮᕆᕗᖅ ᐃᓄᐃᑦ (ᑕᐃᒪᐅᓚᐅᕐᑐᒥ ᐅᑭᐅᓂᑦ 1960-ᖏᓐᓂᒃ ᐊᒻᒪ 1970-
ᖏᓐᓂ) ᓅᓗᐊᓚᐅᓐᖏᑐᑦ ᓄᓇᓕᒋᔭᕐᓂᕐᒥᓂᒃ. ᓈᓴᐅᓯᕆᓂᒃᑯᑦ ᐊᐱᕐᓱᕈᑎᒃᑯᑦ 
ᓴᓇᓂᕐᒧᑦ ᑮᓇᐅᔭᓕᐊᑦ ᐊᒻᒪ ᖁᑦᑎᓗᐊᕐᑐᑦ ᐃᒡᓗᕐᔪᐊᒃᓴᑦ ᐊᑭᖏᑦ 

ᒥᒃᓯᓕᓯᒪᖕᒪᑕ ᐊᑐᒐᒃᓴᐅᔪᓂᒃ ᓅᓐᓂᐊᓂᕐᒧᑦ, ᑭᓯᐊᓂ ᐃᓕᖁᓯᑐᖃᓕᕆᓂᒃᑯᑦ 
ᐱᒻᒪᕆᐅᓂᖃᑐᐃᓐᓇᕆᐊᖃᖅᑎᓪᓗᓂ.

ᐅᓪᓗᒥᐅᓕᕐᑐᒥ ᐱᖃᓐᖏᓐᓂᒃ ᐱᕈᕐᓴᐃᓂᕐᒧᑦ ᑐᓴᐅᒪᔾᔪᓯᕆᓂᕐᓄᑦ 
ᐱᖃᑕᐅᓚᐅᕐᐳᖅ ᐱᒻᒪᕆᐅᔪᒃᓴᐅᓪᓗᓂ ᐊᒃᑐᕐᑕᐅᓂᖃᕐᓂᕐᓄᑦ ᐱᐊᓂᒃᓴᓂᖓᓂᒃ 
ᐃᒡᓗᓕᕆᓂᕐᒧᑦ ᐱᓕᕆᐊᒃᓴᐅᔪᓄᑦ ᑕᐃᑲᓐᖓ ᓇᑭᓐᖔᓗᒃᑖᕐᑐᓂᒃ. ᐱᒻᒪᕆᐅᓂᖃᕐᓂᖅ 
ᑐᓴᕐᑐᓕᕆᓂᐅᓂᕐᓄᑦ ᓂᕈᐊᕈᓐᓇᑦᑎᐊᕋᓗᐊᕐᒪᖔᑕ ᐃᓄᐃᑦ, ᐅᑕᖅᑭᓂᖃᕐᓂᖏᑦ 
ᐊᒻᒪ ᖃᐅᔨᒪᓂᖃᕐᓂᖏᑦ ᐃᓱᒪᓕᐅᕈᑕᐅᓚᐅᕐᑐᑦ ᐅᖃᐅᓯᖃᕐᓂᒃᑯᑦ ᓴᖅᑭᑦᑎᕆᑎᓪᓗᒋ 
ᑕᐃᒪᐃᓚᐅᕐᓯᒪᓐᖏᑐᖅ. ᓇᓕᐊᑦ ᐃᒪᓐᓈᕆᓂᖃᓚᐅᓐᖏᓚᑦ ᐊᕐᓇᓄᑦ ᐊᒻᒪ 
ᐊᖑᑎᓄᑦ ᖃᓄᖅ ᐃᒡᓗᓕᕆᓂᖅ ᐱᓕᕆᐊᒃᓴᖅ ᓇᑉᐸᕐᑎᕐᑕᐅᓇᔭᕐᒪᖔᑦ, ᓱᓇᑦ 
ᑭᐳᒍᓯᕆᓂᖃᕋᔭᕐᐸᑦ ᐸᐸᓐᓂᐊᕐᓗᒍ ᐃᒡᓗᕐᔪᐊᑉ ᐊᑭᖏᑦ ᑐᕌᖓᓂᖃᕐᓗᓂ ᑕᒪᐃᓐᓂᒃ 
ᒐᕙᒪᒃᑯᓐᓄᑦ ᐊᒻᒪ ᐃᓄᖕᓄᑦ, ᖃᔅᓯᐅᒋᐊᓖᑦ ᐃᒡᓗᕐᔪᐊᑦ ᐊᑐᕐᑕᐅᔪᒪᓇᔭᕐᑐᑦ 
ᐊᓯᖑᓐᓂᒃ ᓄᓇᓕᖕᓂ. ᐃᓄᐃᑦ ᑐᓴᕐᑎᑕᐅᓇᓵᕐᑕᓚᐅᕐᑐᑦ ᑐᕌᖓᔪᓂᒃ ᒐᕙᒪᓕᕆᓂᒃᑯᑦ 
ᐸᕐᓇᐅᑎᒃᓴᐅᔪᓂᒃ. ᐅᖃᓚᐅᕐᑎᓪᓗᒍ ᐃᒪᓕ ᑕᑲᑕᒃ ᑖᒃᑯᓄᓐᖓ QTCᒃᑯᓐᓄᑦ, 
“ᐅᖃᐅᑎᓚᐅᓐᖏᒻᒫᑎᒍᑦ ᓇᑉᐸᕐᑎᕆᖕᒪᑕ ᐃᒡᓗᒃᓴᓂᒃ ᓇᔪᕐᓂᐊᖅᑕᑦᑎᓐᓂ.” 
ᐃᒡᓗᑖᕐᑎᑕᐅᓂᖃᕐᒪᑦ, ᐱᐅᓗᐊᓐᖏᑦᑐᖅ ᐃᓅᖃᑎᒌᓐᓂᖃᕐᓂᕐᓄᑦ 
ᑐᓴᐅᒪᔾᔪᓯᕆᓂᖃᑦᑎᐊᓐᖏᓚᑦ, ᑕᐃᒪᓗᑦᑕᐅᖅ ᑕᒪᐃᓐᓅᔪᓄᑦ 
ᓴᖅᑭᑦᑎᔪᒪᓂᖃᓚᐅᓐᖏᓚᖅ ᐊᑲᐅᓐᖏᔾᔪᑎᓂᒃ ᐃᓱᐃᒍᓱᖕᓂᕐᓂᒃ ᒐᕙᒪᒃᑯᑦ 
ᐊᐅᓚᑦᑎᔨᖏᓐᓄᑦ ᐃᒪᐃᑦᑑᔭᕐᒪᑕ ᑎᒍᒻᒥᓂᓖᑦ ᐃᓅᓐᖏᓐᓇᒥᒃ ᐱᒡᒍᓂᖃᕐᓂᕐᒥᒃ 
ᓄᓇᓕᐅᔪᒥᒃ, ᑕᓗᒍᑕᐅᓂᖃᕐᑎᑦᑎᓂᖅ ᐃᓄᖕᓂᒃ ᐅᖃᕈᓐᓇᕈᑎᒃᓴᖏᓐᓂᒃ 
ᖁᕕᐊᓐᖏᓐᓂᕐᒥᓐᓂᒃ ᐃᒡᓗᕐᔪᐊᖅᑖᕆᓯᒪᔭᒥᓂᒃ.

ᑕᐃᔭᖅ ᐃᓄᐃᑦ ᐃᒡᓗᓕᕆᓂᕐᒧᑦ ᐊᑐᕐᑐᐊᕐᕕᒃ ᐱᓕᕆᐊᖅ 
ᓯᕗᓪᓕᕐᐸᐅᓚᐅᓐᖏᓚᖅ ᒐᕙᒪᒃᑯᑦ ᐱᒋᐊᕈᑎᖏᓐᓂᒃ ᐆᒃᑐᕋᓱᖕᓂᕐᒥᒃ 
ᐊᑐᐃᓐᓇᐅᑎᑦᑎᓇᓱᐊᕐᓂᕐᒥᒃ ᐊᑭᑐᓗᐊᓐᖏᑦᑐᒃᓴᓂᒃ ᐃᒡᓗᓕᕆᓂᕐᓂᒃ ᐊᒥᓲᔪᓄᑦ 
ᖃᔅᓯᐅᓂᔪᓄᑦ ᓄᓇᒥ ᑐᐊᕕᕐᓇᕐᑐᒃᑯᑦ ᐊᑐᒐᒃᓴᖃᓗᐊᕐᓇᓂᓗ. ᑭᓯᔪᑦ ᐃᓕᖅᑭᓯᓖᑦ 
ᐃᒡᓗᕐᔪᐊᑦ ᐊᐅᓪᓚᕐᑎᑕᑦ ᐅᑭᐅᕐᑕᕐᑐᒧᑦ ᒐᕙᒪᒃᑯᓐᓂᑦ ᐅᑭᐅᖑᓚᐅᕐᑐᓂ 1950-
ᖏᓐᓂᒃ 1960-ᖏᓐᓂᓗ, ᑭᓯᐊᓂ, ᒥᑭᓐᓂᕐᓴᒻᒪᕆᐅᓪᓗᑎᒃ ᐊᑭᑭᒻᒪᕆᒃᖢᑎ 
ᑕᐃᒃᑯᓇᓐᖓᐅᖓᓂᒃ ᐅᓇᑕᕐᑐᕕᓂᕐᓄᑦ ᐃᒡᓗᖁᑎᒋᔭᕕᓂᕐᓂᒃ. ᑎᑎᕋᕐᕕᐅᔪᖅ 
ᓂᐅᕕᓚᐅᕐᑐᖅ ᐊᒻᒪ ᓇᑉᐸᐃᓪᓗᑎᒃ 1200 ᑐᕌᖓᓪᓗᓂ ᐃᒡᓗᑕᖅ ᐊᑕᐅᓯᖅ 
‘ᑭᑉᐹᕆᒃᑐᑦ’ ᐃᒡᓗᕐᔪᐊᑦ, ᖃᐅᔨᒪᔭᕆᔭᐅᖕᒥᔪᑦ Style 370 (ᐆᕐᑐᕋᕐᑕᐅᓯᒪᓪᓗᓂ 
370 ᐃᓯᒐᙳᐊᑦ ᑭᑉᐹᕆᑦᑎᓪᓗᒋᑦ), ᓄᓇᑦᓯᐊᕐᒥᐅᓗᒃᑖᕐᓂᑦ (ᑕᐅᑐᓗᐊᕐᓂᖃᕐᓱᑎᒃ 
ᖃᒪᓂᑦᑐᐊᕐᒥ ᐊᒻᒪ ᐃᖃᓗᓐᓂ) ᐊᒻᒪ ᓂᐅᕕᐊᒃᓴᐅᑎᒋᒃᑲᓐᓂᕈᓯᖅ ᑕᐃᒃᑯᓄᓐᖓ 

ᐃᓄᖕᓄᑦ ᐊᑯᓐᓂᖏᓐᓂ ᐅᑭᐅᑦ 1959 ᐊᒻᒪ 1965. ᐱᑕᖃᓚᐅᕐᒥᔪᖅ ᒪᕐᕉᖕᓂᒃ 
ᐃᒡᓗᑕᓕᖕᓂᒃ ᐊᑐᕐᑕᐅᔪᕕᓃᑦ ᑕᒪᐃᓐᓄᑦ ᐃᓄᖕᓄᑦ ᐊᒻᒪ ᖃᓪᓗᓈᓄᑦ ᑕᐃᔭᑦ Style 
512 (ᐆᑦᑐᕋᕐᑕᐅᓯᒪᓪᓗᓂ 512 ᐃᓯᒐᙳᐊᑦ ᑭᑉᐹᕆᑦᑎᓪᓗᒋᑦ). ᒐᕙᒪᑦ ᑎᑎᕋᕐᑎᖏᑦ 
ᑎᑎᕋᐅᔭᕐᓂᑯᑦ ᑕᒪᒃᑯᓂᓐᖓ ᐃᒡᓗᓂᒃ ᑐᕌᒐᖃᕐᓂᕐᓂᒃ ᕿᔪᐊᕐᔪᓕᕆᓂᖅ 
ᐊᒻᒪ ᐆᓇᕐᑐᖃᐅᓯᕆᓂᖅ ᐊᑭᖏᑦ ᐊᖏᓗᐊᕐᑕᐅᓂᖃᕐᓂᕐᒧᑦ ᑐᕌᖓᓪᓗᑎᒃ. 
ᐃᒡᓗᓕᕆᔩᑦ ᐋᖅᑭᐅᒪᓂᖏᑦ ᒪᓕᖕᓂᓖᑦ ᐊᒥᓱᑲᓪᓚᖕᓂᒃ ᐊᑐᕆᐊᓕᖕᓂᒃ ᓯᑕᒪᓂᒃ 
ᑕᐃᑯᖓ ᓯᑕᒪᐅᔪᖅᑐᓂᓪᓗ ᐃᓯᒐᓂᑦ ᑕᑭᓂᓕᒃ ᓵᓗᕿᐊᓂᒃ ᕿᔪᐊᕐᔪᖕᓂᒃ 
ᐊᒃᓱᕈᕐᓇᓗᐊᕐᓂᐊᓐᖏᒻᒪᑦ ᓇᑉᐸᕐᑎᕆᓗᓂ ᕿᔪᐊᕐᔪᓕᕆᓗᓂ, ᑭᓯᒥ ᑎᕆᖅᑯᖏᑦ 
ᓇᑲᒋᐊᓖᑦ ᐊᕙᑎᒋᔭᐅᔫᑉ ᐃᒡᓕᖓᓂ ᐃᒡᓗᑉ ᖁᓕᖏᓐᓂᒃ. ᒥᑭᓈᕋᓱᐊᕐᓗᒍ 
ᐊᖏᓂᖓ, ᐊᑐᓗᐊᕋᔭᓐᖏᒻᒪᑦ ᐅᕐᓱᑐᕐᓗᓂ ᐆᓇᕐᓯᒋᐊᕐᓂᐊᕐᓗᒍ ᐃᒡᓗᕐᔪᐊᖅ. 

ᐊᔾᔨᒌᖏᑦᑐᑦ ᓄᓇᓖᑦ ᑎᑭᕝᕕᐅᓚᐅᕐᑐᑦ ᓄᑖᕐᓂᒃ ᐃᒡᓗᕐᔪᐊᓂᒃ 
ᖃᖓᓐᖑᕐᑎᓪᓗᒍ. ᐃᕕᕐᑎᑕᕆᐊᓖᑦ ᐃᒡᓗᕐᔪᐊᑦ ᓴᓇᔭᕕᓃᑦ ᐊᖏᓂᕐᓴᐅᔪᓂᒃ 
ᓵᓗᕿᐊᓂᒃ ᕿᔪᐊᕐᔪᓂᑦ, ᐊᒻᒪ ᐱᐅᒋᔭᐅᓪᓗᑎᒃ ᐊᑭᖃᑐᐃᓐᓇᕐᓂᖃᕐᓂᕐᓂᒃ 25% 
ᐊᑐᕐᑕᐅᒐᔪᖕᓂᒃᑯᑦ ᕿᔪᐊᕐᔪᓕᕆᓂᕐᓂᒃ ᓇᑉᐸᕐᑎᕆᓂᕐᓂᒃ. ᐱᑕᖃᓚᐅᕐᒥᔪᖅ “ᑎᓯᔪᓂᒃ 
ᐊᑐᕐᑐᓂᒃ ᐊᕙᓗᒋᔭᕐᓂᒃ” ᑕᐃᔭᖅ A-roofed plywood ᓵᓗᕿᐊᓂᒃ ᕿᔪᐊᕐᔪᖃᕐᑐᓂᒃ 
ᐃᒡᓗᕐᔪᐊᑦ, ᐃᓚᖏᓐᓄᑦ ᒐᕙᒪᒃᑯᑦ ᐊᐅᓚᑦᑎᔨᖏᓐᓄᑦ ᐅᒃᐱᕆᔭᐅᓂᓕᑦ 
ᐱᐅᓂᖃᕐᓂᖓ ᐊᓯᔾᔨᕆᓂᖓᓂᒃ ᐊᖏᕐᕋᕆᔭᒃᓴᓂᒃ ᐃᓄᖕᓄᑦ ᐊᑐᕐᑕᐅᓗᑎᒃ 
ᐊᖏᕐᕋᕆᔭᐅᓗᑎᒃ ᓄᓇᒥ, ᑕᐃᒪᓐᖓᑦ ᐃᓱᒪᓕᕐᑐᑦ ᑐᐱᑎᑐᑦ ᐃᓕᖅᑯᓯᖃᕐᓂᖃᕐᓗᑎᒃ 
ᐊᒻᒪ ᐃᓱᒪᓕᐅᕈᑕᐅᓗᐊᕐᓂᖃᕋᓂ ᓴᓇᓯᒪᔭᐅᓗᓂ ᑎᑎᕋᐅᓯᕐᔭᓯᒪᓗᓂ, ᐃᓚᖃᕋᓂ 
ᐊᓇᕐᕕᒐᓚᖕᓂᒃ. ᓯᕗᓪᓕᕐᒥ ᒐᕙᒪᒃᑯᑦ ᓱᓕ ᐊᐅᓚᑦᑎᓂᕐᒧᑦ ᑮᓇᐅᔭᒃᓴᓂᒃ $500-
ᓂᒃ ᐱᐊᓂᒃᓴᖁᒧᑦ ᐊᑐᓂ ᐃᒡᓗᕐᔪᐊᖑᔪᑦ; ᐱᐊᓂᒃᓴᓂᖃᕐᓂᖅ ᐊᑐᕐᑐᐊᕐᓂᒃᑯᑦ 
ᐃᒡᓗᒋᔭᐅᓗᑎᒃ ᐃᓄᖕᓄᑦ ᑐᕌᖓᓗᒍ ᐊᑐᕐᑐᐅᕐᑐᓕᕆᓂᖃᕐᓂᖏᓐᓄᑦ. ᑕᒪᒃᑯᐊ 
ᐃᒡᓗᕐᔪᐊᑦ ᓇᑉᐸᕐᑎᕐᑕᐅᔪᑦ ᓴᓇᔭᐅᓚᐅᕐᑐᑦ ᐃᓄᖕᓂᖃᐃ ᐅᕝᕙ ᖃᓪᓗᓈᓂᖃᐃ 
ᐱᓕᕆᔨᖃᖃᐅᖅᖢᑎᒃ. ᐊᔪᕐᓇᕈᑎᖃᓚᐅᕐᑐᖅ, ᑭᓯᐊᓂ, ᐃᓄᖕᓄᑦ ᐱᓕᕆᓂᖃᕐᓱᑎᒡᓗ 
ᐊᒥᓱᓂᒃ ᐃᑲᕐᕋᓂᒃ ᐅᓪᓗᒃᑯᑦ ᑭᓯᐊᓂ ᓴᓇᔪᓐᓇᕐᓂᐊᕐᓗᑎᒃ ᓇᖕᒥᓂᕐᒥᓐᓂᒃ 
ᐃᒡᓗᔪᐊᓂᒃ. 

ᑕᐃᒪᐃᒃᑲᓗᐊᕐᑎᓪᓗᒍ ᒐᕙᒪᒃᑯᑦ ᐆᒃᑐᕋᐃᓂᖃᕐᓂᖓ ᐃᒡᓗᕐᔪᐊᑦ ᐊᑭᖏᑦ 
ᒥᑭᓐᓇᓱᐊᕐᓗᓂᒋᑦ, ᑕᐃᔭᑦ ᐃᓄᐃᑦ ᐃᒡᓗᓕᕆᓂᕐᒧᑦ ᐊᑐᕐᑐᐊᕐᕕᑉ ᐱᓕᕆᐊᒃᓴᖓ 
ᐃᓕᑕᕐᓯᒍᓐᓇᓚᐅᓐᖏᑦᑐᖅ ᓴᓇᐃᓐᓇᕋᔭᕋᓗᐊᕐᓂᖏᓐᓂᒃ ᓴᓇᕝᕕᖃᑐᓄᑦ ᐃᓚᖏᓐᓄᑦ 
ᐃᓄᖕᓂᒃ. ᓴᓇᓂᕐᒧᑦ ᑮᓇᐅᔭᓕᐅᕐᓂᖅ ᓴᓇᕝᕕᖃᕐᓂᖅ ᑐᕌᖓᓗᐊᓚᐅᕐᑐᖅ 
ᓯᓚᒧᑦ ᐊᒻᒪ ᖃᓄᖅ ᐱᕙᓪᓕᐊᓂᐅᔪᖅ ᐱᓕᕆᐊᖏᑦ ᑲᔪᓯᓂᖃᕐᓂᖏᓐᓄᑦ 

ᑕᐃᑯᖓ ᒐᕙᒪᒃᑯᓐᓂᑦ ᐊᒻᒪ ᐅᓇᑕᕐᑐᒃᓴᓂᑦ. ᐅᑭᐅᖑᑎᓪᓗᒍ 1960 ᓇᓚᐅᑦᓵᕈᑎ 
ᐃᒪᓐᓇᑐᐃᓐᓇ 6% ᐃᓄᖏᑦ ᓄᓇᓕᒋᔭᕐᓂᑦ ᖃᐅᔨᓯᒪᓂᓖᑦ “ᑲᔪᓯᓯᒪᓂᕐᓂᒃ 
ᓴᓇᕝᕕᖃᕐᓂᕐᒧᑦ ᑮᓇᐅᔭᓕᐅᕈᓐᓇᕐᓂᕐᓂᒃ”. ᐱᑕᖃᓐᖏᑉᐸᑦ ᓴᓇᓂᕐᒧᑦ ᑮᓇᐅᔭᓕᐅᓂᖅ 
ᐃᓄᐃᑦ ᑕᐃᒪᖓᑦ ᐊᑭᓕᕐᑐᕐᓂᐊᕐᒪᖔᑕ ᖃᐅᔨᒪᔭᐅᓐᖏᓚᑦ ᐃᒡᓗᕐᔪᐊᒥᓐᓄᑦ. 

ᒐᕙᒪᒃᑯᑦ ᐊᐅᓚᑦᑎᔨᖏᑦ ᐃᓱᒪᓚᐅᕐᑐᒃᓴᐅᖕᒪᑕ ᐅᕝᕙᓘᓐᓃᑦ 
ᑕᑯᔪᒪᓚᐅᕐᑐᒃᓴᐅᖕᒪᑕ ᐃᓄᖕᓂ ᐃᓂᓪᓚᒃᓯᒪᓂᓕᖕᓂᒃ ᐊᖏᓪᓕᕙᓪᓕᐊᓂᓕᖕᒥᒃ 
ᐅᑭᐅᕐᑕᕐᑐᒥ ᐱᕙᓪᓕᐊᔪᓕᕆᓂᕐᓂᒃ ᐊᑭᑐᔪᓂᒃ ᐊᑭᓕᕐᑐᐃᕝᕕᐅᓂᕐᓂᒃ ᖃᐅᑕᒫᒃᑯᑦ 
ᓴᓇᕝᕕᖏᓐᓂᒃ. ᐸᓖᓯᐅᑉ ᓇᐃᑦᑐᒥᒃ ᑎᑎᖃᐅᑎᖓ ᑕᐃᑲᓐᖓᑦ 1961 ᐅᖃᖅᑐᖅ 
ᒪᑯᐊ ᓴᓇᓂᕐᒧᑦ ᑮᓇᐅᔭᓕᐊᑦ ᐃᓄᖕᓄᑦ ᐱᓕᕆᔪᓄᑦ ᒐᕙᒪᒃᑯᓐᓄᑦ: $4,000-
$5,000 ᓴᓇᔨᓄᑦ; $5,000ᑐᓵᔨᓄᑦ; $6,000 ᐊᖁᑎᓄᑦ; $6,400 ᓱᓇᓕᕆᔨᓄᑦ 
ᖃᓄᐃᑦᑐᑐᐃᓐᓇᕐᓄᑦ; ᐊᒻᒪ $7,000 ᓴᓇᔩᑦ ᐃᓱᒪᑕᖓᓐᓄᑦ. ᐃᓚᖏᓐᓄᑦ ᐃᓄᐃᑦ, 
ᑭᓯᐊᓂ, ᓴᓇᕝᕖᑦ ᐊᑭᓕᕐᑐᕐᑕᐅᑦᑎᐊᕐᓂᖅ ᐊᑐᐃᓐᓇᐅᑎᑕᐅᓚᐅᕐᑐᑦ ᐃᖃᓗᖕᓂᒃ 
ᐅᕝᕙᓘᓐᓃᑦ ᐅᓇᑕᕐᑐᒃᓴᒃᑯᑦ ᐃᒡᓗᖁᑎᖏᑦᑕ ᖃᓂᒋᔭᖓᓂᒃ. ᐅᑭᐅᕐᒥ 1961 
ᑎᑎᕋᕐᕕᖓᑦ ᐅᑭᐅᕐᑕᕐᑐᒥ ᐱᓕᕆᐊᑦ ᐊᒻᒪ ᑲᓇᑕᒥ ᐃᑲᔪᐃᕝᕕᑦ, ᐊᒻᒪ ᑎᑎᕋᕐᕕᖓᑦ 
ᐃᖏᕐᕋᔪᓕᕆᔩᑦ ᑲᑎᔅᓱᑎᒃ ᓴᓇᔨᖃᐅᒪᓚᐅᕐᑐᑦ ᐃᒻᒪᖄ 138 ᑕᐃᑲᓐᖓᑦ ᐃᒻᒪᖄ 800 
ᐃᓄᖕᓂᒃ ᐊᖏᕐᕋᓕᖕᓂᒃ ᐃᖃᓗᖕᓂ. ᓄᓇᑦᓯᐊᕐᒥ ᑕᐃᒪᐃᓐᓅᓕᖓᓂᒃᑯᑦ, ᑭᓯᐊᓂ 
ᑐᕌᖓᐅᒪᓪᓗᓂ ᑮᓇᐅᔭᓕᐊᖑᕙᒃᑐᓄᑦ ᐃᓄᖕᓄᑦ ᓇᓚᐅᑦᓵᕈᓯᕆᓂᓕᒃ ᐃᒫᒃ $400 
ᐅᑭᐅᒥ 1965. 

ᐃᓄᐃᑦ ᐃᒡᓗᓕᕆᓂᕐᒧᑦ ᐊᑐᕐᑐᐊᕐᕕᒃ ᐱᓕᕆᐊᖅ ᐊᔪᕐᑕᐅᓚᐅᕐᑐᑦ 
ᐃᓚᖏᓐᓄᑦ ᐃᓄᖕᓄᑦ ᐃᓅᕌᓂᒃᑕᕐᑐᓄᑦ ᐊᖑᓇᓱᖕᓂᒃᑯᑦ ᐊᒻᒪ ᓯᓚᐅᑉ 
ᐊᓯᔾᔨᕐᑕᕐᓂᖏᓐᓄᑦ ᓴᓇᓚᐅᕐᑕᕐᓱᑎᒃ. ᐃᒪᐃᒪᑦ ᐊᑭᖓ ᑮᓇᐅᔭᑦ ᐊᑐᕐᑕᐅᔭᕆᐊᓖᑦ 
ᓂᐅᕕᕐᓂᐊᕐᓗᓂ ᐃᒡᓗᕐᔪᐊᕐᒥ ᖁᑦᑎᒃᓯᕙᓪᓕᐊᕙᖕᒪᑦ ᐊᔪᕐᓇᕈᑕᐅᓗᐊᓚᐅᕐᐳᖅ. 
ᑐᕌᖓᓚᐅᕐᑐᖅ ᐃᒡᓗᕐᔪᐊᑦ ᐊᑭᖃᓚᐅᕐᑐᑦ $400 ᑕᐃᑯᖓ $500; ᓯᐊᕈᖑᕐᒪᑦ 
ᑭᑉᐹᕆᒃᑐᓂᒃ ᐃᒡᓗᕐᔪᐊᑦ ᐊᑭᖏᑦ $1,500 ᐃᓕᖅᑯᓯᓕᑦ ᐊᓇᕐᕕᖃᕋᑎᒃ 
ᐊᒻᒪ $1,800 ᐊᓇᕐᕕᓕᖕᓄᑦ. ᐊᒥᒐᕋᓗᐊᕐᓱᑎᒃ ᓴᓇᓂᕐᒧᑦ ᑮᓇᐅᓕᐊᕐᒥᓐᓂᒃ 
ᐊᒥᓱᑦ ᐃᓄᖕᓄᑦ, ᑕᐃᒪᐃᑦᑐᓐᓇᕐᒪᑦ ᐱᕙᓪᓕᐊᔨᓄᑦ ᐊᒻᒪ ᓯᕗᓕᐅᕐᑐᓕᕆᔨᓄᑦ 
ᐃᓚᒌᑦ ᓂᐅᕕᕈᓐᓇᕐᓂᖏᓐᓂᒃ ᐃᒡᓗᕐᔪᐊᕐᒥ ᒥᑭᒐᓗᐊᕐᑎᓪᓗᒋᑦ ᐊᕐᕌᒍᑕᒫᒃᑯᑦ 
ᐊᑭᓕᕐᑐᐃᓂᑦ ᐅᑭᐅᕐᓄᑦ ᖁᓕᓄᑦ ᑐᕌᖓᓗᒍ. ᑭᓯᐊᓂ, ᐅᑭᐅᑦ 1960-
ᖏᑦ ᐊᑯᓐᓂᖓᓂ, ᒪᓕᒐᕋᓛᓕᐅᕐᑏᑦ ᐊᓯᔾᔨᖅᓯᓂᖃᓚᐅᕐᐳᑦ ᐸᕐᓇᐅᑎᒥᓐᓂᒃ 
“ᐅᖓᓯᒃᓯᓗᑎᒃ ᑕᐃᔭᕐᒥᓐᓂᒃ ‘ᓯᕗᓪᓕᕕᓂᕐᓂ’ ᐃᒡᓗᓕᕆᓂᕐᓂᒃ ᐱᒋᐊᓐᖓᐅᑎᖓᓂᒃ 
ᖃᐅᔨᓴᕐᑐᓕᕆᓂᑦ ᑐᕌᖓᓪᓗᑎᒃ ᐃᒡᓗᓕᕆᓂᕐᓄᑦ ᖃᓄᑎᒋ ᐊᔾᔨᖐᖏᓐᓂᖏᓐᓂᒃ 

ᑕᐃᑯᖓ ᓱᓇᓂᒃ ᓇᓂᓯᓂᖃᕋᔭᕐᓂᖏᓐᓂᒃ ᐊᑯᓐᓂᕈᑕᕐᒥᐅᓄᑦ ᖃᓪᓗᓈᑦ ᓄᓈᑦᑕ 
ᓯᓚᓕᒥᐅᑕᖏᓐᓂᒃ,” ᐊᒻᒪ ᐊᑭᐅᔪᑦ ᖁᕝᕙᕐᐸᓪᓕᓪᓗᑎᒃ ᒪᓕᒃᓴᐅᑎᓂᒃᑯᑦ. ᐱᖓᓱᓂᒃ 
ᐃᒡᓗᑕᓕᑦ ᐃᒡᓗᑦ, ᑕᐃᒪᐃᓐᓄᒐᓚᖕᓂᒃ ᓇᑉᐸᕐᓱᐃᓕᕐᓱᑎᒃ ᓄᑖᖑᕐᓂᒃᑯᑦ, ᐊᑭᖏᑦ 
$3,500 ᓇᖕᒥᓂᕆᓂᐊᕐᓗᒍ $1,000-ᒥ ᒐᕙᒪᒃᑯᓐᓂᑦ ᐃᑲᔪᕐᓯᕐᑕᐅᓯᒪᓗᓂ, ᑭᓯᐊᓂ 
ᐊᔾᔨᒌᖏᓐᓂᖃᒻᒪᕆᖕᓂᓕᑦ ᐃᓕᖅᑯᓯᖏᑦ ᓇᑉᐸᕐᑎᕐᑕᐅᔪᑦ “ᐊᑯᓐᓂᕈᑕᕐᒥᐅᑕᕐᑎᑐᑦ” 
ᐃᒡᓗᕐᔪᐊᑦ ᓇᓂᔭᕕᓂᑦ ᖃᓪᓗᓈᑦ ᓄᓇᖓᓂᒃ. 

ᑮᓇᐅᔭᐃᕈᑏᑦ ᓇᖕᒥᓂᖃᕐᓗᓂ ᐃᒡᓗᕐᔪᐊᕐᒥᒃ ᓄᖅᑲᕐᕕᖃᓐᖏᓚᖅ 
ᓂᐅᕕᕐᓂᐊᕐᓗᒍ ᐊᑭᖏᑦ. ᐃᓚᐅᕈᓯᕆᓂᑦ ᐊᑭᖏᑦ ᖁᑦᑎᒃᓯᓕᕐᓱᑎᒃ; ᐅᕐᓱᐊᓗᑦ 
ᐊᑭᖏᑦ ᖁᑦᑎᖕᓂᕐᓴᐅᓕᕐᓱᑎᒃ ᑕᐃᑲᓐᖓᐅᖓᓂ ᐃᓚᖏᓐᓂᒃ ᐃᓄᐃᑦ 
ᐊᑭᓕᕈᓐᓇᕐᑕᖏᓐᓄᑦ, ᐃᑲᔪᕐᑕᐅᓂᖃᕐᔪᐊᕋᓗᐊᕐᓗᓂ ᒐᕙᒪᒃᑯᓐᓂᑦ. ᓲᖃᐃᒻᒪ, 
ᐊᒥᓱᑦ ᐃᓄᐃᑦ ᐃᓱᒪᓚᐅᕐᑐᑦ ᒐᕙᒪᒃᑯᑦ ᓇᓗᓇᐃᕐᓯᒪᑦᑎᐊᓚᐅᓐᖏᓚᑦ 
ᑐᕌᖓᓂᖃᕐᓱᒍ ᐊᑭᐅᔪᓂᒃ ᐅᕐᓱᐊᓗᖕᓄᑦ ᐊᒻᒪ ᐊᓯᖏᓐᓄᑦ ᐊᑐᓗᐊᕐᑐᒃᓴᐅᔪᓄᑦ 
ᐊᑐᕐᑐᐊᕐᑎᑦᑎᓂᐊᕐᓗᑎᒃ ᐅᕝᕙᓘᓐᓃᑦ ᓂᐅᕕᕐᑎᑦᑎᓂᐊᕐᓗᑎᒃ ᐃᒡᓗᕐᔪᐊᕐᒥᒃ. 
ᐃᓕᓴᐱ ᖃᔮᖅ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄ “ᒐᕙᒪᒃᑯᑦ 
ᓱᓕᓂᖃᕐᓂᕋᓚᐅᕐᑐᑦ [ᐃᓚᒃᑲᓄᑦ] ᐃᒡᓗᕐᔪᐊᓕᕆᓂᒃ ᑭᓯᐊᓂ ᐃᒡᓗᑖᓚᐅᓐᖏᑦᑐᑦ, 
ᐃᒡᓗᑖᓕᕆᓪᓗᑎᒃ ᐊᒻᒪ ᐅᖃᐅᔾᔭᐅᓕᕆᓪᓗᑎᒃ ᐊᑭᓕᕐᑐᐃᓂᐊᓐᖏᒻᒪᑕ 
ᐃᑯᒻᒪᖅᑯᑎᓂᒃ, ᐃᒥᕐᒥᒃ, ᐅᕐᓱᐊᓗᖕᓂᒃ… ᒐᕙᒪᑦ ᓱᓕᕆᓂᕆᓚᐅᕐᑕᖏᑦ ᐊᒻᒪ 
ᑕᐃᒪᐃᓐᖏᒻᒪᕆᒃᓱᑎᒃ.” ᔫᑕ ᑕᕐᑐ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ ᕿᑭᖅᑕᓂᒃᑯᓐᓄᑦ 
ᐃᒫᒃ “ᑕᐃᑲᓂ [c.1960] ᐅᖅᑯᕐᓴᐅᑎᓄᑦ ᐅᕐᓱᐊᓗᑦ ᐊᑭᖏᑦ ᐃᒪᐃᓚᐅᕐᑐᑦ $20.00 
ᑖᓚᕌᖅᖢᓂ 45-ᖃᐅᑎᖃᑦᑕᐅᔭᑦ. ᓯᕗᓪᓕᕐᒥ ᐊᑭᖏᑦ… ᐊᑭᑐᓗᐊᓚᐅᓐᖏᑦᑐᑦ 
ᐱᒋᐊᕐᑎᑦᑎᓕᕐᑎᓪᓗᑕ ᓄᓇᖃᕐᐸᓪᓕᐊᔪᒃᓴᓂᒃ ᑭᓯᐊᓂ ᖁᑦᑎᒃᓯᕙᓪᓕᐊᓕᕆᓪᓗᑎᒃ.”

ᐃᒡᓗᓕᕆᔨᒃᑯᑦ ᑯᐊᐳᒃᑯᖏᑦ 
ᐃᓄᐃᑦ ᑎᒍᒻᒥᒋᐊᖃᓐᖏᓚᑦ ᐊᑭᓂᒃ ᓂᐅᕕᕐᓂᐊᕐᓗᓂ ᐊᒻᒪ ᓇᑉᐸᕐᑎᕆᓂᐊᓗᓂ 

ᐃᒡᓗᕐᔪᐊᕐᒥᒃ ᑭᓯᒥᐅᓗᓂ; ᐊᑐᒐᒃᓴᐅᓂᖃᓚᐅᕆᕗᖅ ᐃᒡᓗᓕᕆᓂᕐᒧᑦ ᑯᐊᐸᑦ. 
ᓯᕗᓪᓖᑦ ᐃᒡᓗᓕᕆᓂᕐᒧᑦ ᑯᐊᐸᑦ  ᓴᖅᑭᑕᐅᓚᐅᕐᑐᑦ ᐃᖃᓗᖕᓂᒃ ᐅᑭᐅᕐᒥ 1961, 
ᑕᐃᑲᓂ 15-ᖑᔪᑦ ᐃᓚᒌᒪᔪᑦ ᑲᑎᔅᓱᑎᒃ ᖃᐃᓚᐅᕐᑐᑦ ᐊᑭᓕᕐᑐᐃᖃᑎᒌᖕᓂᕐᒧᑦ 
ᐊᑐᕐᓗᑎᒃ ᐃᒡᓗᖃᖃᑕᐅᓂᐊᕐᓗᓂ ᐱᖓᓱᓂᒃ ᐃᒡᓗᑕᓕᖕᒥᒃ ᐃᒡᓗᓂᒃ, 

ᑕᑕᑎᕆᓪᓗᑎᒃ ᑐᒃᓯᕋᐅᑎᒃᑯᑦ ᑐᕌᖓᓪᓗᓂ ᒐᕙᒪᒃᑯᑦ ᐃᑲᔪᐃᓪᓗᑎᒃ ᐃᒪᓐᓇ 
$1,000 ᐃᒡᓗᒧᑦ ᐊᑕᐅᓯᕐᒧᑦ. ᐃᒡᓗᑦ ᑎᑭᓚᐅᕐᐳᑦ ᐅᑭᐊᒃᓵᖓᓂ 1962, ᐊᒻᒪ 
ᐃᓚᒌᐅᒪᔪᑦ ᓇᑉᐸᕐᑎᕐᖢᓂᒋᑦ ᐅᑭᐊᒃᓵᖓᓂ ᐊᒻᒪ ᐅᑭᐅᖓᓂ, ᐱᓕᕆᖃᑎᒌᒃᓱᑎᒃ. 
ᒪᓕᖕᓂᖃᕐᓱᒍ ᑯᐊᐸᑦ ᐱᐊᓂᒃᓴᓂᖃᓚᐅᕐᑐᖅ, ᐊᒻᒪ ᒪᕐᕈᒃᑲᓐᓃᒃ ᐃᖃᓗᖕᓂ 
ᐃᒡᓗᓕᕆᓂᕐᒧᑦ ᑯᐊᐸᑦ ᓴᖅᑭᑕᐅᓪᓗᑎᒃ ᐅᑭᐅᕐᒥ 1963. ᑖᓐᓇ ᑯᐊᐸᑦ 
ᐃᒡᓗᓕᕆᓂᖓ ᐊᑐᐃᓐᓇᐅᑐᐃᓐᓇᓚᐅᕐᑐᖅ ᑕᐃᒃᑯᓄᓐᖓ ᐊᔪᓐᖏᓂᖃᕐᑐᓄᑦ 
ᐊᑭᖃᕐᑐᓂᒃ $120 ᐊᑐᕐᑐᐊᕐᓂᕐᒧᑦ ᐊᒻᒪ ᐅᕐᓱᓄᑦ ᐃᑯᒻᒪᖁᑎᓄᑦ ᐅᕐᓱᐊᓗᖕᓄᑦ. 
ᖁᑦᑎᖕᓂᕐᓴᒻᒪᕆᐅᓚᐅᑐᖅ ᐊᑭᐅᔪᓂᒃ ᑐᕌᖓᔪᓂᒃ ᒐᕙᒪᒃᑯᑦ ᐃᒡᓗᓕᕆᓂᖏᓐᓂᒃ, 
ᑭᓯᒥ ᐃᓚᒌᒪᐅᒪᔪᑦ ᓴᓇᓂᓕᑦ ᑮᓇᐅᔭᓕᐅᓐᖏᓐᓇᕐᓗᑎᒃ ᐃᓱᒪᒋᔭᐅᕙᓚᐅᕐᑐᑦ 
ᐃᓚᐅᖃᑕᐅᔭᕆᐊᖃᕐᓂᕐᒥᒃ. ᐊᓯᖏᑦ ᑯᐊᐸᑦ ᓴᖅᑭᑕᐅᓕᓚᐅᕐᑐᑦ ᐊᓯᖏᓐᓂᒃ 
ᓄᓇᓕᖕᓂᑦ. 

ᖃᐅᔨᓴᕐᓂᖃᕐᓂᐅᓚᐅᕐᑐᒃᑯᑦ, ᖃᓪᓗᓈᑦ ᑎᒍᒻᒥᓂᖃᕐᓂᓴᐅᓚᐅᕐᑐᑦ 
ᑎᑎᕋᕐᕕᓕᕆᓂᕐᓂᒃ ᐊᒻᒪ ᐊᐅᓚᑦᑎᓂᕐᓂᒃ ᐸᕐᓇᐅᓯᕆᓂᕐᓂᒃ ᑎᒍᒻᒥᓂᖃᕐᓂᕐᓂᒃ 
ᐱᔾᔪᑎᒋᓪᓗᒋᑦ ᖃᓄᐃᑦᑑᒋᐊᒃᓴᖏᑦ ᐃᒡᓗᕐᔪᐊᑦ, ᐊᖏᑎᒋᓂᖏᑦ ᐊᒻᒪ 
ᓇᓃᓐᓇᔭᕐᓂᖏᑦ ᓄᓇᐅᔪᒥᒃ. ᐃᖃᓗᖕᓂ ᐃᒡᓗᓕᕆᓂᕐᒧᑦ ᑯᐊᐸᑦ, ᓲᕐᓗ, 
ᓇᑉᐸᕐᑎᕆᓂᖅ ᐱᒋᐊᕈᓐᓇᓚᐅᕐᑐᖅ ᓄᓇᑦ ᓇᓕᒧᐊᒃᓯᒪᔪᓂ ᐊᒻᒪ ᐸᕐᓇᐅᒃᑕᐅᓯᒪᒃᐸᑕ 
ᐅᑯᓄᓐᖓ DNANR, ᐊᒻᒪ ᑕᐃᒪᒧᑦ ᐃᓱᒪᓕᐊᖑᕗᑦ ᒐᕙᒪᒃᑯᓐᓂᑦ. ᓴᖅᑭᓐᓂᖓ, 
ᐃᒡᓗᒋᔭᐅᓂᐊᓕᖅ ᐊᔪᓐᖏᑎᑦᑎᕗᑦ ᒐᕙᒪᒃᑯᑦ ᑕᑯᒋᐊᖃᕐᓂᖏᓐᓂᒃ, ᑕᑯᓪᓚᑦᑖᕐᓗᑎᒃ, 
ᓇᓂ ᐊᒻᒪ ᖃᓄᖅ ᐃᓄᐃᑦ ᐊᖏᕐᕋᖃᕐᒪᖔᑕ. ᓱᓕᓂᐅᕗᖅ ᑯᐊᐳᒃᑰᓐᖏᑦᑐᑦ 
ᐃᒡᓗᓕᕆᓂᖓᓄᑦᑕᐅᖅ. ᐃᒡᓗᕐᔪᐊᑦ ᓴᖅᑭᑕᑦ ᑐᑭᓕᕇᒃᓱᑎᒃ ᐋᖅᑭᒃᓱᕐᓗᑎᒃ ᒐᕙᒪᒃᑯᑦ 
ᓄᓇᒋᔭᒃᓴᓂ ᓇᑉᐸᕐᑎᕐᕕᐅᓂᐊᕐᓂᕐᓄᑦ ᐊᑐᒐᒃᓴᐅᔪᓂᒃ ᓅᑎᑕᕈᓐᓇᕐᑐᒥ ᓄᓇᒦᑦᑐᒥᒃ. 
ᐃᓕᖅᑯᓯᑐᖃᐅᓐᖏᓐᓂᒃᑯᑦ ᒥᑭᔪᑦ ᑲᑎᓯᒪᔪᑦ ᐃᒡᓗᕐᔪᐊᒪᐅᒪᑦ ᖁᓖᓪᓗ ᒪᕐᕉᓪᓘᓐᓃᑦ 
ᐃᓄᓖᑦ, ᒐᕙᒪᒃᑯᑦ ᐊᐅᓚᑦᑎᔨᖏᑦ ᐸᕐᓇᓚᐅᕐᐳᑦ ᖃᔅᓯᑲᓪᓚᖕᓂᒃ 100-ᖏᓃᑦᑐᓂᒃ 
ᐊᖏᕐᕋᖃᕆᐊᓕᖕᓂᒃ ᓄᓇᐅᔪᓂᑦ. ᐃᒡᓗᕐᔪᐊᑦ ᓴᖅᑭᑕᐅᓪᓗᑎᒃ ᓴᓂᓕᕇᒃᖢᑎᒃ 
ᐊᖅᑯᑎᒥ ᐋᖅᑭᒃᑕᐅᓯᒪᔪᒥᒃ ᑕᐃᒃᑯᑎᑑᓇᖅ ᐃᒡᓗᕐᔪᐊᖃᕈᓯᕆᓂᒃᑯᑦ ᐱᕙᓪᓕᐊᔪᓂᒃ. 
ᑕᐃᒪᓐᖓᑦ ᐊᖅᑯᑏᑦ ᑕᑯᒍᒥᓇᕐᓂᖓᒍᑦ ᐊᑐᕐᓱᑎᒃ ᐅᖓᓯᒃᓱᑎᒃ ᐃᒥᕐᑕᕐᕕᐅᔪᒃᓴᓂ, 
ᐊᔪᕐᑎᑦᑎᓂᖃᕐᓱᑎᒃ ᐊᒥᓱᓄᑦ ᐊᖏᕐᕋᖃᐅᒪᔪᓄᑦ. ᐃᓄᐃᑦ ᐱᒻᒪᕆᐅᓂᕆᔭᖓᑦ ᐃᒪᖅ, 
ᐱᓗᐊᕐᑐᒥᒃ ᐃᖏᕐᕋᔾᔪᑎᓕᕆᓂᒃᑯᑦ, ᖃᖓᑐᖃᓕᕆᓂᒃᑯᑦ ᓂᕈᐊᕐᓗᑎᒃ ᐃᓂᒥᒃ 
ᖃᓂᓪᓗᑎᒃ ᐃᒪᕐᓄᑦ      . 

ᐃᓄᐃᑦ ᐃᒪᐃᓚᐅᕐᑐᑦ, ᑭᓯᐊᓂ, ᐃᓚᖏᑦ ᐊᔪᖏᑦᑐᑦ, ᐊᒻᒪ ᐃᓱᒪᒃᓴᕐᓯᐅᕈᑎᒃᓴᓂᒃ 
ᑐᓂᓯᓪᓗᑎᒃ ᐱᕚᓪᓕᕈᑎᒃᓴᐅᔪᓂᒃ ᒐᕙᒪᒃᑯᑦ ᐱᒋᐊᕐᑎᑕᕕᓂᖏᓐᓂᒃ 

ᐃᒡᓗᕐᔪᐊᓕᕆᓂᕐᒧᑦ ᑎᑎᕋᐅᔭᕐᓂᑯᓂᒃ ᐊᑐᕐᑕᐅᔪᒃᓴᓂᒃ, ᑕᒡᕙᐅᕗᖅ 
ᐊᔪᓐᖏᑎᑦᑎᓂᖅ ᐃᓄᖕᓂᒃ ᑐᒃᓯᕋᐃᓂᕐᓂᒃ ᐊᑐᕐᑐᐊᒐᒃᓴᓂᒃ ᓄᓇᒃᑰᕈᑎᖃᐅᑎᒃᓴᓄᑦ 
ᓇᑉᐸᕐᑎᕆᓂᕐᓂᒃ. ᐃᓱᒪᒃᓴᕐᓯᐅᕈᑕᐅᓚᐅᕐᑐᑦ ᐊᔾᔨᒌᖏᓐᓂᓖᑦ ᐃᒡᓗᓕᕆᓂᕐᒧᑦ 
ᐱᓕᕆᐊᒃᓴᑦ ᐊᑐᐃᓐᓇᐅᑎᑦᑎᓂᖃᕐᓗᑎᒃ ᐊᐅᓪᓛᕈᓯᕆᓂᕐᓄᑦ ᑐᕌᖓᔪᓂᒃ 
ᐊᑐᕐᑕᐅᔪᒪᔪᓄᑦ ᐊᓯᔾᔨᕆᓂᕐᓂᒃ ᐃᓄᖕᓄᑦ ᐱᐊᓂᕐᓴᓂᒃ ᐃᓅᓯᖃᑦᑎᐊᕈᑎᒃᓴᓂᒃ ᐊᒻᒪ 
ᐱᕚᓪᓕᕐᑎᕆᓂᕐᓂᒃ ᐊᖏᕐᕋᕆᔭᒃᓴᓂᒃ, ᑭᓯᐊᓂ ᐱᖃᐃᔭᕐᓂᒃᑯᑦ ᑕᒡᕙᐅᓗᐊᕋᑎᒃ.

ᐃᓄᐃᑦ ᐊᑐᕐᑐᐊᕐᓂᕐᒧᑦ 
ᐃᒡᓗᓕᕆᓂᕐᒧᑦ, 1965ᒥ 
ᑕᐃᑯᖓ 1968ᒧᑦ

ᐅᑭᐅᖑᔪᒥ 1964 “ᓇᓗᓇᐃᕆᔪᖅ ᐱᒻᒪᕆᐅᓂᕐᐹᖑᔪᒥᒃ ᐱᕙᓪᓕᐊᓂᖓᓂᒃ 
ᐅᑭᐅᕐᑕᕐᑐᒥ ᐃᒡᓗᕐᔪᐊᓕᕆᓂᕐᓂᒃ. ᑕᐃᒪᓐᖓᑦ ᑭᒃᑯᓕᒫᑦ ᑐᓴᐅᒪᓕᕐᑐᑦ 
ᖃᖓᐅᓚᐅᕐᑐᒥ ᒪᓕᒐᕋᓛᑦ, ᐃᓄᐃᑦ ᐃᒡᓗᓕᕆᓂᕐᒧᑦ ᐊᑐᕐᑐᐊᕐᕕᒃ 
ᐱᓕᕆᐊᖅ ᐊᔪᓚᐅᕐᒪᑦ: ᐋᓐᓂᐊᕐᓯᐅᕐᑏᑦ ᓇᔭᓐᖑᐊᑦ, ᐃᓱᐊᕐᓴᐃᔩᑦ, ᐸᓖᓯᒃᑯᑦ, 
ᑎᑎᕋᕐᑏᑦ, ᓯᕗᓕᐅᕐᑐᓕᕆᔨᒐᓚᑦ ᐊᒻᒪ ᐃᓄᐃᑦ.” ᐃᓄᐃᑦ ᕿᑭᖅᑖᓗᖕᓂ 
ᐊᑐᐃᓐᓇᐅᕝᕕᐅᓚᐅᓐᖏᓚᑦ ᐋᖅᑭᐅᒪᔪᓂᒃ ᓴᓇᓂᕐᒧᑦ ᑮᓇᐅᔭᓕᐊᓂᑦ ᐊᒻᒪ 
ᑲᑎᕐᓱᕋᓱᐊᕐᓂᕐᒧᑦ ᓂᐅᕕᕈᒪᓂᕐᒥᒃ ᐃᒡᓗᕐᔪᐊᓂᒃ, ᐊᖏᒡᓕᕙᓪᓕᐊᓪᓗᓂ 
ᖃᒡᓕᕙᓪᓕᐊᓪᓗᓂ ᖃᓪᓗᓈᑦ ᓄᓈᓐᓂᕐᒥᐅᑐᑦ ᐊᑐᕐᐸᒃᑕᖏᑦᑕ ᐃᒡᓗᕐᔪᐊᖁᑎᖏᓐᓂᒃ. 
ᐅᑭᐅᖑᓕᕐᑎᓪᓗᒍ 1965, 90% ᐃᓄᐃᑦ ᑳᓐᑐᐊᖃᕐᓂᒃᑯᑦ ᓂᐅᕕᕈᒪᓂᓖᑦ 
ᐃᒡᓗᕐᔪᐊᓂᒃ ᐊᑐᕐᓱᑎᒃ ᐃᓄᐃᑦ ᐃᒡᓗᓕᕆᓂᕐᒧᑦ ᐊᑐᕐᑐᐊᕐᕕᒃ ᐱᓕᕆᐊᖅ 
ᐊᑭᓖᑦᑕᕐᓂᐊᕐᓱᑎᒃ. ᒐᕙᒪᒃᑯᑦ ᐊᐅᓚᑦᑎᔨᖏᑦ ᓱᓕ ᓇᓗᓇᐃᕆᓪᓗᑎᒃ ᐃᒡᓗᓕᕆᓂᖅ 
ᐱᕚᓪᓕᕐᕕᖃᓐᖏᒻᒪᑦ ᐃᓄᐃᑦ ᐋᓐᓂᐊᕐᑕᐃᓕᒪᓂᖏᓐᓄᑦ ᐅᖃᓚᐅᕋᓗᐊᕐᓯᒪᑦᓱᑎᒃ, 
ᐊᓯᔾᔨᕆᑐᐃᓐᓇᖅᓱᑎᒃ ᐃᓕᖅᑯᓯᖓᓂᒃ ᐃᒡᓘᑉ ᐊᒥᓲᓗᐊᕐᓂᖃᑦᑕᕐᒪᑦ, 
ᐊᓂᕐᓵᕐᕕᒃᓴᐅᒐᑎᒃ, ᐊᒻᒪ ᑐᕌᒐᑎᒃ, ᐃᓪᓕᕐᓱᐃᓂᖅ ᐃᓄᖕᓂᒃ ᓄᓇᒋᔭᐅᔪᒃᓴᐅᔪᓄᑦ 
ᑕᐃᑲᓂ ᐊᑐᐃᓐᓇᐅᕝᕕᐅᒐᑎᒃ ᓂᖅᑭᑦᑎᐊᕆᒃᑐᒃᓴᓂᒃ. 

ᑕᐃᒪᒧᑦ, ᒐᕙᒪᒃᑯᑦ ᓴᖅᑭᑦᑎᓚᐅᕐᑐᑦ ᐃᓅᓯᓕᕆᓂᕐᒧᑦ ᐃᒡᓗᓕᕆᓂᖅ 

ᐱᓕᕆᐊᒃᓴᖅ ᐃᓄᐃᑦ ᐃᒡᓗᒥᒃ ᐊᑐᕐᑐᐊᕐᓂᕐᒧᑦ ᐃᒡᓗᓕᕆᓂᖅ ᐱᓕᕆᐊᒃᓴᖅ 
ᐅᑭᐅᕐᒥ 1965. ᒪᓕᖕᓂᖃᕐᓱᑎᒃ ᐊᓯᔾᔨᕆᓂᕐᓂᒃ ᑕᐃᑯᖓ ᑲᓇᑕᒥ ᐃᒡᓗᓕᕆᓂᕐᒧᑦ 
ᐱᖁᔭᖅ ᐅᑭᐅᕐᒥ 1964 ᐱᒋᐊᒃᑲᓐᓂᕐᓱᓂ ᒐᕙᒪᑐᖃᒃᑯᓐᓂ ᐃᑲᔪᕈᓯᕆᓂᕐᓂᒃ 
ᑐᕌᖓᓪᓗᓂ ᑭᒃᑯᓕᒫᓄᑦ ᐃᒡᓗᓕᕆᓂᕐᒧᑦ. ᐊᑐᕐᑐᐊᕐᓂᕐᒧᑦ ᐃᒡᓗᓕᕆᓂᖅ ᐱᓕᕆᐊᖅ 
ᐊᐅᓪᓚᕐᑎᑦᑎᔪᖅ ᐃᒻᒪᖄ 1,500 ᐃᒡᓗᕐᔪᐊᓂᒃ ᐅᑭᐅᕐᑕᕐᑐᒧᑦ ᐊᒻᒪ ᐃᓚᐅᕆᓂᖃᕐᓱᓂ 
ᐃᓚᐅᕈᑎᒃᓴᓂᒃ ᒐᕙᒪᒃᑯᑦ ᑕᒡᕙᐅᕗᖔᕈᑎᖏᓐᓂᒃ ᑕᐃᑲᓂ ᐃᓄᐃᑦ ᐃᓅᓯᖏᓐᓄᑦ 
ᐅᒃᑯᐃᕐᓯᕆᓪᓗᓂ ᐅᒃᑯᐊᓂᑦ ᐃᓄᐃᑦ ᐊᖏᕐᕋᖏᓐᓂᒃ ᒐᕙᒪᒃᑯᓐᓃᖖᒑᖅᑐᓄᑦ. 

ᑕᖅᑭᑕᒫᒃᑯᑦ ᐊᑐᕐᑐᐊᕐᓂᖅ ᐃᒡᓗᒧᑦ ᑐᕌᖓᓪᓗᓂ ᐊᑕᐅᓯᕐᒥᒃ ᐃᒡᓗᑕᓕᖕᒧᑦ 
ᐃᒡᓗᒧᑦ ᐱᒋᐊᓚᐅᕐᑐᖅ ᐃᒻᒪᖄ $25, ᑖᓐᓇ $5 ᐃᒡᓘᑉ ᐃᓗᐊᓂᕐᒥᐅᑕᕐᓄᑦ 
ᐊᑐᕐᑐᐊᕐᓂᕐᒧᑦ ᐃᓕᔭᐅᕙᒃᓱᓂ ᐊᒻᒪ $10 ᐱᓕᕆᐊᓄᑦ ᐃᒥᕐᓄᑦ ᐅᕐᓱᐊᓗᖕᓄᓪᓗ 
ᑐᕌᖓᓪᓗᓂ. ᒐᕙᒪᒃᑯᑦ ᐃᓱᒪᓂᖃᓚᐅᕐᑐᑦ ᐃᒡᓗᒥᒃ ᐊᑐᕐᑐᐊᕐᓂᐅᑉ ᐊᑭᖓ 
ᓴᓇᑎᑦᑎᓂᒃᑯᑦ ᐊᔪᕐᓇᒐᓚᖕᓂᒃᑯᑦ ᐊᒃᑐᐊᓂᖃᕐᓱᓂ ᓴᓇᓂᕐᒧᑦ ᑮᓇᐅᔭᓕᐊᖏᓐᓄᑦ 
ᐊᒻᒪ ᐃᒡᓗᓕᕆᓃᑦ ᐃᓕᖅᑯᓯᖏᑦᑎᒍᑦ, ᐃᒡᓗᒧᑦ ᐊᑐᕐᑐᐊᕐᓂᖅ ᐊᑭᓕᕐᑕᐅᔪᑦ 
ᓄᓇᓕᖕᓂ ᐃᒡᓗᓕᕆᔨᕐᔪᐊᕐᓄᑦ, ᓯᐊᕉᓕᕐᒪ ᐊᑎᖏᑦ ᑕᐃᔭᐅᓕᕐᓱᑎᒃ ᐃᒡᓗᓕᕆᔩᑦ. 
ᓄᑖᕐᒥ ᐊᑐᕐᑕᐅᔪᒥ, ᓄᓇᒥ ᑎᑎᕋᕐᑎ ᐋᖅᑭᒃᓱᐃᕙᒃᓱᓂ ᐃᓄᐃᑦ ᓄᓇᒋᔭᖏᓐᓂᒃ 
ᐱᖓᓱᐃᓕᖓᑎᑕᐅᓕᕐᓱᑎᒃ. “ᐊᕕᑦᑐᖅᓯᒪᔪᖅ A” ᒪᑯᐊᖑᓪᓗᑎᒃ ᐃᓚᒌᑦ ᖃᐅᑕᒫᒃᑯᑦ 
ᓴᓇᕝᕕᖃᕐᓱᑎᒃ ᑮᓇᐅᔭᓕᐅᕐᓂᖃᕐᓱᑎᒃ ᐱᒪᔭᐅᒐᑎᒃ ᐃᓚᒌᑦ ᒥᒃᓵᓄᑦ ᐃᑲᔪᕈᓯᕐᓂᒃ 
ᐅᕝᕙ ᐃᓄᓕᕆᔨᓂᒃ; ᑕᒪᒃᑯᐊ ᐃᓚᒌᑦ ᐊᑭᓕᕐᓱᐃᓪᓗᑎᒃ ᓇᓕᐊᖕᓂᒃ 20% 
ᑕᖅᑭᑕᒫᒃᑯᑦ ᓴᓇᓂᕐᓄᑦ ᑮᓇᐅᔭᓕᐊᖏᓐᓂᑦ ᐊᑭᓕᖅᓯᓂᕐᒧᑦ ᐊᑐᕐᑐᐊᕐᓂᕐᒥᒃ ᐃᒡᓗᒧᑦ, 
ᐅᕝᕙᓘᓐᓃᑦ ᐊᖏᓂᕐᐹᖓᒍᑦ ᐃᒡᓗᒥᒃ ᐊᑐᕐᑐᐊᕐᓂᕐᒧᑦ ᐊᑭᒃᓕᕈᑎᒃᓴᓄᑦ ᑐᕌᖓᓪᓗᓂ 
ᖃᓄᐃᑦᑑᓂᖏᑦᑎᒍᑦ ᐃᒡᓗᕐᔪᐊᑉ, ᓇᓕᐊᒃ ᐊᑭᑭᓐᓂᖅᓴᖓ ᒪᓕᓪᓗᒍ. “ᐊᕕᑦᑐᖅᓯᒪᔪᖅ 
B” ᒪᒃᑯᐊᖑᓪᓗᑎᒃ ᑭᒃᑯᑐᐃᓐᓇᑦ ᐃᓄᓕᕆᔨᓂᒃ ᐃᑲᔪᕐᑕᐅᔭᕆᐊᓖᑦ, ᖃᓄᖅ 
ᑎᒥᒥᑦᑎᒍᑦ ᐅᕝᕙ ᐊᓯᖏᑦᑎᒍᑦ ᐱᔾᔪᑎᖃᕐᐸᑕ ᑎᒥᒥᓐᓂᒃ. ᑕᒪᒃᑯᐊ ᑭᒃᑯᑐᐃᓐᓇᑦ 
ᑐᓂᔭᐅᕙᒃᑐᑦ ᐃᒡᓗᓕᕆᓂᕐᓂᒃ ᐊᑐᕐᓱᑎᒃ ᐃᓄᓕᕆᔨᒃᑯᑦ ᐃᑲᔪᕈᓯᖓᓐᓂᒃ ᐊᒻᒪ 
ᐊᑭᓕᕐᑕᐅᑦᓱᑎᒃ ᐃᒡᓗᒧᑦ ᐊᑐᕐᑐᐊᕐᓂ ᒪᕐᕈᑐᕐᑐᓂᒃ ($2) ᑕᖅᑭᑕᒫᑦ. “ᐊᕕᑦᑐᖅᓯᒪᔪᖅ 
C” ᒪᒃᑯᐊᖑᔪᑦ ᖃᐅᑕᒫᓐᖑᓐᖏᑦᑐᒃᑯᑦ ᓴᓇᕝᕕᓖᑦ; ᑕᒪᒃᑯᐊ ᐊᖑᓇᓱᖕᓂᕐᒧᑦ 
ᑐᕌᖓᔪᑦ ᐊᒻᒪ ᖃᖓᒃᑯᑦ ᓴᓇᓚᐅᐱᓪᓚᒃᐸᒃᑐᑦ ᒐᕙᒪᒃᑯᓐᓂ ᐅᕝᕙᓘᓐᓃᑦ 
ᐊᓯᖏᓐᓂᒃ ᓴᓇᕝᕕᖕᓂᑦ. ᒐᕙᒪᒃᑯᑦ ᐃᖅᑲᕐᓴᕐᑕᕐᓱᑎᒃ ᐊᑐᕆᐊᖃᕐᑐᓂᒃ ᐊᑐᒐᒃᓴᓂᒃ 
ᐋᖅᑭᒃᑲᓐᓂᕈᑎᒃᓴᖓᓂᒃ ᐃᒡᓗᓂᒃ ᐊᑐᕐᑐᐊᕐᓂᕐᒧᑦ ᐊᑭᓂᒃ ᐃᓄᖕᓄᑦ ᑕᕝᕗᖓ 
ᐊᕕᑦᑐᖅᓯᒪᓂᕐᒧᑦ ᐃᓕᒍᓐᓇᖅᑐᓂᑦ. 

ᒐᕙᒪᑐᖃᒃᑯᑦ ᑐᕌᒐᖃᕐᒪᑕ ᓄᓇᓖᑦ ᐃᓗᐊᓂ ᐃᒡᓗᓕᕆᔨᒃᑯᑦ ᐊᐅᓚᑦᑎᔨᖏᑦ 

ᐃᒪᐃᖁᓪᓗᒋᑦ “ᓂᐱᖃᕐᓂᖃᕐᓗᑎᒃ” ᐃᓄᖕᓄᑦ, ᑭᓯᐊᓂ ᐃᒪᐃᓐᓂᖃᕐᓗᑎᒃ 
ᑎᒍᒻᒥᓂᖃᕐᓗᑎᒃ ᐃᓱᒪᓕᐅᕈᑎᒃᓴᖃᕐᓂᕐᓂᒃ ᓂᐱᖃᕐᓂᕐᓂᒃ. ᐊᑕᐅᓯᖅ ᒐᕙᒪᒃᑯᓐᓂ 
ᐅᓂᒃᑳᓕᐊᖅ ᑎᑎᕋᕐᓯᒪᔪᖅ, “ᑕᑯᔭᕗᑦ ᑖᒃᑯᐊ ᓄᓇᓖᑦ ᐃᓗᐊᓂ ᐃᒡᓗᓕᕆᓂᕐᒧᑦ 
ᐊᐅᓚᑦᑎᔩᑦ ᐃᓇᖏᕐᓯᓇᔭᕐᑐᑦ ᑕᐃᑲᓐᖔᕐᓂᖃᕐᓗᑎᒃ ᕼᐋᒻᓚᓕᕆᓂᒃᑯᑦ ᒐᕙᒪᓕᕆᓂᑦ 
ᐊᒻᒪ ᑕᐃᒪᒧᑦ ᑎᓕᐅᕈᒥᒋᔭᖃᕐᑐᑦ ᓅᑎᕆᓂᕐᓂᒃ ᐱᒻᒪᕆᖕᓂᒃ ᐊᔪᓐᖏᔾᔪᑎᖃᕐᓂᕐᓂᒃ 
ᐊᒻᒪ ᑲᒪᒋᔭᖃᕐᓂᕐᓂᒃ ᑖᒃᑯᓄᓐᖓ ᑲᑎᒪᔨᓄᑦ ᑐᐊᕕᕐᓗᑎᒃ ᓴᖅᑭᑦᑎᔪᓐᓇᑐᐊᕐᐸᑕ 
ᐊᔪᓐᖏᓐᓂᖃᕐᓂᕐᓂᒃ.” ᐃᓚᐃᔭ ᐸᓪᓗᖅ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄᑦ 
ᐃᒡᓗᓕᕆᔩᑦ ᐊᖏᔪᒻᒪᕆᓂᒃ ᑎᒍᒻᒥᔪᑦ ᐱᒡᒍᔾᔪᒍᑎᓂᒃ ᓄᓇᓕᐅᔪᒧᑦ: ᐃᒡᓗᓕᕆᔩᑦ 
ᐃᒪᐃᓚᐅᕐᑐᑦ “ᑲᑎᓯᒪᔪᑦ ᑭᒃᑯᑐᐃᓐᓇᑦ ᑎᒍᒻᒥᓂᖃᕈᒪᓂᓖᑦ ᐃᒡᓗᒋᔭᐅᔪᓂᒃ 
ᐊᒻᒪ ᑎᑎᕋᐅᔭᕐᓂᕆᔭᒃᓴᓂᒃ ᐃᒡᓗᓂᒃ… ᑎᒍᒻᒥᔪᑦ ᖃᓄᖅ ᐊᑐᕐᑕᐅᒐᔭᕐᓂᖏᓐᓂᒃ 
ᐊᐅᓚᑦᑎᓗᓂ ᑮᓇᐅᔭᕆᔭᒃᓴᓂᒃ ᐊᐅᓚᑕᐅᓪᓗᑎᒃ, ᖃᓄᖅ ᐊᐅᓚᑦᑎᓂᐊᕐᐸᑦ ᐃᒡᓗᓂᒃ 
ᐊᑐᕐᑐᐊᕐᓂᕐᒧᑦ ᐊᑭᓂᒃ ᐊᑭᓕᕐᑐᐃᑎᑦᑎᓂᕐᓂᒃ ᐊᒻᒪ ᖃᓄᖅ ᐊᔾᔨᒌᖕᓂᖃᕐᓂᖓᑦᑕ 
ᐃᒡᓗᓂᒃ ᐊᑐᕐᑐᐊᕐᓂᕐᒧᑦ ᐊᑭᓕᐅᑏᑦ ᐊᒻᒪ ᐊᐅᓚᑦᑎᓂᕐᒧᑦ ᑮᓇᐅᔭᓂᑦ.” 

ᐅᓂᒃᑳᓕᐊᖅ ᐅᑭᐅᖑᓚᐅᕐᑐᓂ 1960-ᖏᓐᓂᒃ ᑎᑎᕋᕐᕕᐊᑕ 
ᐃᓄᓕᕆᔨᑐᖃᒃᑯᑦ (DIAND) ᓇᓗᓇᐃᕆᓯᒪᔪᑦ ᒪᓕᒐᑦ ᑎᑎᕋᕐᕈᔾᔨᓂᓖᑦ ᓄᓇᓖᑦ 
ᐃᓗᐊᓂ ᐃᒡᓗᓕᕆᓂᕐᒧᑦ ᐊᐅᓚᑦᑎᔨᓄᑦ ᐊᑐᒐᒃᓴᐅᓗᑎᒃ. ᐅᖃᕐᓯᒪᔪᑦ ᐃᓚᐅᔪᑦ 
ᓂᕈᐊᕐᑕᐅᕙᒡᓗᑎᒃ ᐃᒡᓗᓕᕆᔨᓄᑦ, ᐱᒪᔭᖃᐅᕐᓗᑎᒃ ᑕᒪᐃᓐᓂᒃ ᐃᒡᓗᓂᒃ 
ᐊᑐᕐᑐᐊᕐᑎᐅᕙᒃᑐᓂᒃ ᓄᓇᓕᐅᔪᒥ, ᑭᓯᐊᓂ ᓄᓇᓕᐅᑉ ᐃᓗᐊᓂ ᑎᑎᕋᖅᑎ 
ᓂᕈᐊᕈᓐᓇᕐᓗᓂ ᐃᒃᓯᕙᐅᑕᒃᓴᒥᒃ ᐊᒻᒪ ᑎᑎᕋᕐᑎᒃᓴᒥᒃ. ᐃᓱᒪᓕᐊᑦ ᐱᔾᔪᑎᖃᕐᑐᓄᑦ 
ᖃᓄᐃᑦᑑᓗᑎᒃ ᐃᒡᓗᕐᔪᐊᑦ ᐊᑐᐃᓐᓇᐅᔪᒃᓴᑦ ᐊᒻᒪ ᑐᓂᐅᖅᑲᐃᓂᖅ ᐊᑐᕆᐊᓕᖕᓂᒃ 
ᑐᕌᖓᐃᓐᓇᕐᓱᓂ ᑎᒍᒻᒥᔭᐅᓂᕐᓂᒃ ᑕᐃᑲᓂ ᐋᑐᕚᒥ ᐊᐅᓚᑦᑎᔨᓂᑦ. ᐊᑐᕆᐊᓕᒃ, 
ᖃᐅᔨᓴᐅᔨᐅᓚᐅᕐᑐᑦ ᑎ.ᑭ. ᑖᒥᔅ ᐊᒻᒪ ᓴᕈᓪᔅ ᑖᒥᔅ ᑖᒻᑉᓴᓐ ᑕᑯᑎᑦᑎᕗᖅ, ᐃᒪᓐᓇᐃᑦᑐᖅ 
ᒐᕙᒪᑦ ᑎᒍᒻᒥᓯᒪᔪᑦ ᓱᓕᓂᒃᑯᑦ ᑎᒍᒻᒥᔭᓖᑦ ᑲᑎᓯᒪᔪᓂᒃ ᐊᒻᒪ ᐃᓱᒪᓕᐊᖏᓐᓂᒃ. 
ᐃᓄᐃᑦ ᐊᒥᓱᓐᖑᕐᐸᓪᓕᐊᓂᒃᑯᑦ ᐃᓚᐅᖃᑕᐅᓂᖃᕐᑐᑦ ᐃᒡᓗᓕᕆᓂᕐᓄᑦ ᑐᕌᖓᔪᓂᒃ 
1970-ᖏᑦ ᐅᑭᐅᖏᓐᓂ. 

ᐊᒥᓱᑦ ᐃᓄᐃᑦ ᐊᑐᐃᓐᓇᐅᑎᑦᑎᓂᑦ ᓱᓕᓂᕐᓂᒃ ᐅᖃᕐᓯᒪᓂᕐᒥᓐᓂᒃ ᐅᑯᓄᓐᖓ 
QIA ᐅᕝᕙᓘᓐᓃᑦ ᐅᑯᓄᓐᖓ QTC ᐃᒡᓗᓂᒃ ᐊᑐᕐᑐᐊᕐᑕᑦ ᐊᑐᕐᓱᑎᒃ ᑎᑎᕋᕐᓯᒪᔪᓂ 
ᐊᕕᑦᑐᖅᓯᒪᔪᖅ Bᒥ. ᑭᒃᑯᑎᓐᓇᑦ ᐅᖃᕐᓯᒪᔪᑦ ᐅᖃᐅᔾᔭᐅᓚᐅᕐᓂᕐᒥᓐᓂᒃ ᐃᒡᓗᓂᒃ 
ᐊᑐᕐᑐᐊᕐᓂᑦ ᐊᑭᑦᑐᕆᐊᔾᔮᓐᖏᒻᒪᑕ, ᑭᓯᐊᓂ ᖃᐅᔨᓕᕐᓱᑎᒃ ᓱᓕᓐᖏᓐᓂᖃᕐᓂᖏᓐᓂᒃ. 
ᕼᐋᒻ ᑲᑦᓗ ᐅᖃᐅᔾᔨᔪᕕᓂᖅ ᐅᑯᓄᓐᖓ QIA ᐃᒫᒃ “ᒐᕙᒪᒃᑯᑦ ᐅᖃᐅᔾᔨᓚᐅᕐᑐᑦ 
ᐃᑲᔪᐃᓐᓂᐊᕐᓱᓂᑎᒍᑦ ᖁᕕᐊᓱᓚᐅᕐᐳᒍᑦ… ᑭᓯᐊᓂ ᓇᓗᓇᐃᕐᐳᖅ ᓱᓕᓐᖏᓐᓂᕐᒥᒃ 

ᑐᓂᔭᐅᓚᐅᕋᑦᑕ; ᐃᒡᓗᓄᑦ ᐊᑐᕐᑐᐊᕐᓂᑦ ᖁᑦᑎᒃᓯᒋᐊᕐᐸᓪᓕᐊᔪᑦ ᐊᒥᓱᐃᕐᓱᑎᒃ ᐊᒻᒪ 
ᓈᒻᒪᒋᔭᐅᖏᔾᔪᑕᐅᓪᓗᓂ.” ᔪᐊᓇᓯ ᐊᐸᒃ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QIA ᐃᒫᒃ 
“ᐊᑐᕐᑐᐊᕆᐊᓕᓚᐅᕐᐳᒍᑦ ᐃᒡᓗᕐᔪᐊᓂᒃ ᐊᑭᖃᕐᓱᒍ $2.00 ᑕᖅᑭᑕᒫᑦ. ᓯᐊᕈᓐᖑᕐᒪᑦ, 
ᐱᐊᓂᒃᑎᓪᓗᒍ ᓄᓇᓕᐅᔪᖅ [ᑲᖏᕐᑐᒑᐱᒃ] ᓅᑕᐅᑎᓪᓗᒍ ᓄᓇᒋᔭᐅᓕᕐᑐᒧᑦ, 
ᐱᖓᓱᓂᒃ ᐃᒡᓗᑕᓕᑦ ᐃᒡᓗᓕᕆᓂᑦ ᐊᑭᖃᓕᓚᐅᕐᑐᑦ $15.00 ᑕᖅᑭᑕᒫᑦ.” 

ᐊᑐᓂ ᐃᓚᒌᑦ ᐃᓂᖏᑦ ᐃᓗᐊᓂ ᓴᓇᓂᒃᑯᑦ ᑮᓇᐅᔭᓕᐅᕐᓂᖏᑦ ᐊᑐᕐᓱᒋᑦ 
ᖃᐅᔨᒋᐊᕐᑕᐅᓂᒃᑯᑦ ᐱᒋᐊᕐᑕᐅᒃᑲᓐᓂᕈᓯᓕᑦ ᐊᕐᕌᒍᑕᒫᒃᑯᑦ ᑕᐃᑲᓐᖓᑦ 
ᓄᓇᓕᖕᓂ ᑎᑎᕋᕐᑎᒋᔭᕐᒥ, ᑭᓯᐊᓂ ᖃᐅᔨᒫᓂᖕᓇᓐᖏᓚᖅ ᑭᒃᑯᑦ ᓈᓴᐅᓯᕆᓂᕐᓂᒃ 
ᑲᒪᓚᐅᕐᓂᖏᓐᓂᒃ ᐊᒻᒪ ᖃᓄᖅ ᐃᓚᒌᖑᔪᑦ ᖃᐅᔨᑎᑕᐅᓚᐅᕐᓂᖏᓐᓂᒃ. 
ᒐᕙᒪᒃᑯᑦ ᐊᒻᒪᑦᑕᐅᖅ ᐃᓱᒪᓕᐅᕈᒪᓂᖃᓚᐅᕐᑐᑦ ᐊᖏᓂᕐᐹᖓᒍᑦ ᐃᒡᓗᑦ 
ᐊᑐᕐᑐᐊᕐᓂᕐᓂᒃ ᐊᑭᓕᕐᑐᕈᑎᓂᒃ ᖁᑦᑎᒃᓯᓕᕐᓗᒋᑦ ᐊᑭᒋᔭᕐᓂᒃ ᐃᒡᓗᒥᒃ 
ᐊᑐᕐᑐᐊᕐᑐᓂᒃ ᓴᓇᔨᐅᔪᓄᑦ ᐃᒡᓗᓕᕆᓂᕐᒧᑦ ᖁᑦᑎᒃᓯᓕᕐᑕᐅᓗᑎᒃ. ᑕᒪᐃᑕ ᑕᒪᒃᑯᐊ 
ᐃᑲᔪᕐᓯᒍᑏᑦ ᐃᑲᔪᕐᑎᑦᑎᓂᕐᓄᑦ ᖁᑦᑎᒃᓯᒋᐊᕐᓂᕐᓄᑦ ᐃᒡᓗᒥᒃ ᐊᑐᕐᑐᐊᕐᓂᕐᒧᑦ 
ᖃᐅᔨᒋᐊᕐᑕᐅᓚᐅᕆᕗᖅ ᓄᓇᓕᐅᔪᓂᑦ. ᑭᓯᐊᓂ, ᓇᓗᓇᐃᕐᓂᖓ ᓱᓕᓂᖃᕐᓂᒃᑯᑦ 
ᐅᓂᒃᑳᕐᑐᕕᓂᕐᓂᑦ ᑐᑭᒧᐊᒃᑎᑦᑎᔪᓂᒃ, ᐊᒻᒪᓗᑦᑕᐅᖅ ᒐᕙᒪᒃᑯᑦ ᐊᑐᕐᐸᒃᑕᖓᑦ 
ᐃᓱᒪᓕᐅᕐᓂᐊᕐᓗᓂ ᐊᑭᒋᔭᒃᓴᓂᒃ ᐃᒡᓗᓂᒃ ᐊᑐᕐᑐᐊᕐᓂᕐᒧᑦ, ᐋᖅᑭᐅᒪᓂᖃᓚᐅᓐᖏᓚᑦ 
ᐅᖃᐅᓯᐅᓚᐅᕐᑎᓪᓗᒋᑦ ᐃᓄᖕᓄᑦ. 

ᑐᓴᐅᒪᖃᑎᖐᓐᓂᖅ ᓇᓗᓇᐃᕐᑕᐅᓯᒪᔪᓂ ᖃᓪᓗᓈᑦ ᓄᓇᖓᓐᓂ, ᑕᐃᒪᓗᑦᑕᐅᖅ 
ᐋᖅᑭᒋᐊᖃᕐᓂᖓ. ᑎᑎᕋᕐᑕᕐᒥ ᐊᐅᓪᓚᕐᑎᑕᐅᓚᐅᕐᑐᒥ ᑕᐃᑯᖓ DNANR ᑕᖅᑭᖓᓂ 
ᒪᐃ 11, 1966, ᐊᔪᕆᕐᓱᐃᔨᕐᔪᐊᖅ ᑖᓄᓪᑦ ᒪᐅᕐᔅ ᐃᓱᒪᓕᐅᓚᐅᕐᑐᖅ “ᐊᑐᕐᓂᖃᕆᐊᓕᒃ 
ᑎᑎᕋᕐᓯᒪᓂᒃᑯᑦ ᑎᑎᖃᕐᒥᒃ ᒪᓕᒐᕋᓛᕐᒥᒃ ᑎᑎᕋᕐᕕᐅᔪᒥᒃ ᐊᐱᖅᑯᑕᐅᓂᓕᖕᓂᒃ 
ᐃᒡᓗᓕᕆᓂᕐᒧᑦ, ᐊᒻᒪ ᑎᑎᖅᑲᖅ ᑕᐃᓂᖃᕐᓗᓂ ᑐᑭᓯᐊᓐᓇᕐᑐᓂᒃ ᐱᒪᔭᖃᕐᓂᕐᓂᒃ 
ᑕᐃᔭᖅ ᐃᓄᐃᑦ ᐊᒻᒪ ᒐᕙᒪᒃᑯᑦ.” ᐱᓚᐅᕆᓪᓗᓂ, “ᑐᑭᓯᐅᒪᖃᑎᒌᖏᓐᓃᑦ 
ᐊᒥᓱᓐᖑᖅᐸᓪᓕᐊᓂᓕᑦ.”

ᐱᒻᒪᕆᐅᓂᓕᒃ ᓇᓗᓇᐃᕐᓗᒍ ᐊᒥᓲᒐᓗᐊᕐᑎᓪᓗᒍ ᖁᕕᐊᓱᓐᖏᓐᓂᖃᕐᓂᑦ, 
ᐃᓚᖏᑦ ᑭᒃᑯᑐᐃᓐᓇᑦ ᖃᓄᐃᒃᓴᓐᖏᑦᑐᑦ ᒐᕙᒪᒃᑯᓐᓄᑦ-ᐊᑐᐃᓐᓇᐅᑎᑕᐅᔪᓂᒃ 
ᐃᒡᓗᓕᕆᓂᕐᓂᒃ. ᔫᓕᐊ ᐊᒪᕈᐊᓕᒃ [QTIG02] ᐅᖃᐅᔾᔨᔪᕕᓂᖅ ᐅᑯᓄᓐᖓ 
QTC ᓅᓚᐅᕐᑐᖅ ᐃᒡᓕᖕᒧᑦ ᐅᑭᐅᕐᒥ 1969ᒥ ᐊᒻᒪ ᐊᖓᔪᖅᑲᕐᒥᓃᑦᓱᓂ. ᓅᓕᕋᒥ 
ᐃᒡᓗᒋᓂᐊᕐᑕᒥᓄᑦ ᖁᕕᐊᓚᐅᕐᑐᖅ: “ᐃᒡᓗᕐᔪᐊᑦ ᓇᑉᐸᕐᑎᕐᑕᐅᖕᒪᑕ, ᑐᓂᔭᐅᓚᐅᕐᑐᒍᑦ 
ᐃᒡᓗᕐᔪᐊᓂᒃ.. ᐱᐅᒋᓚᐅᕐᑕᕋ ᐃᒡᓗᕐᔪᐊᖅ ᖃᐃᑕᐅᓚᐅᕐᑐᖅ. ᑕᖃᓚᐅᕋᒪ 
ᐊᖓᔪᖄᒃᑲᓂᒃ ᓄᑕᖃᒃᑲ ᓂᐱᑐᓗᐊᓚᐅᕐᒪᑕ… ᐊᑯᓂ ᐃᒡᓗᑖᕈᒪᓂᖃᓚᐅᕐᓱᖓ. 

ᖁᕕᐊᓇᓚᐅᕐᑐᖅ.” ᐃᓚᐃᔭ ᐸᓪᓗᖅ ᐅᖃᐅᔾᔨᔪᕕᓂᖅ ᐅᑯᓄᓐᖓ QTC-ᒃᑯᓐᓄᑦ:

ᓅᓚᐅᕐᐳᒍᑦ ᑭᑉᐹᕆᒃᑐᓄᑦ …ᑕᑯᒥᓇᓚᐅᕐᑐᖅ ᐅᖅᑰᖑᓪᓗᓂᓗ; 
ᐱᐅᒋᓚᐅᕐᑕᕋ. ᐄ, ᓴᖅᑭᑎᕆᓕᕐᑎᓪᓗᒍᑦ ᐃᒡᓗᓕᕆᔨᒃᑯᑦ, ᓅᓚᐅᕆᕗᒍᑦ 
ᐊᖏᓂᕐᓴᓄᑦ ᐃᒡᓗᓄᑦ ᐱᖓᓱᓂᒃ ᐃᒡᓗᑕᓕᖕᒧᑦ. ᐊᖏᔪᒻᒪᕆᐅᓚᐅᕐᐳᖅ. 
ᓂᕈᑐᓂᖅᓴᐅᓪᓗᓂ!

ᒥᐊᕆ ᐹᑎ ᐅᖃᐅᔨᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄ ᖃᐅᔨᓂᖃᕐᓂᖓ 
ᓄᑖᕐᒥᒃ ᐃᒡᓗᕐᔪᐊᕐᒥ ᐸᓐᓂᕐᑑᕐᒥ ᐊᖏᔪᒻᒪᕆᐅᓚᐅᕐᑐᖅ. ᓯᕗᓪᓕᕐᒥ, “ᓯᕕᖓᔪᒥᒃ 
ᑭᑉᐸᕆᒃᑐᒥᒃ ᐱᓚᐅᕐᐳᖓ ᐃᓄᓕᕆᔩᑦ… ᓇᑉᐸᕐᑎᕆᓕᕐᑎᓪᓗᒋᑦ ᐃᒡᓗᕐᔪᐊᓂᒃ, 
ᓅᑕᐅᓚᐅᕆᓪᓗᖓ ᐊᓯᖏᓐᓄᑦ ᐃᒡᓗᓄᑦ, ᐱᖓᓱᓂᒃ ᐃᒡᓗᑕᓕᖕᒧᑦ… 
ᓂᐱᖃᖅᑐᒻᒪᕆᐅᓚᐅᕐᑐᖅ ᐊᖏᓗᐊᒧᑦ.” ᒨᓯᓯ ᑲᓴᕐᓇᒃ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ 
QIA-ᒃᑯᓐᓄᑦ ᖁᕕᐊᒋᓚᐅᕐᐸᖓ ᓄᑖᖅ ᐃᒡᓗᕐᔪᐊᖅ: “ᖁᕕᐊᓛᖑᓚᐅᕐᑐᑦ 
ᐃᒡᓗᑖᕐᓂᐊᓕᕋᑦᑕ ᑕᒫᓂ… ᐅᖃᐅᔾᔭᐅᓪᓗᑕ ᓅᒃᑯᑦᑕ ᐃᒡᓗᓄᑦ ᐊᒻᒪ ᓵᓕᒻᒥ 
ᐊᒻᒪ ᓂᕐᕆᑎᓂᒃ ᐱᑎᑕᐅᒐᔭᕐᓱᑕ. ᖁᕕᐊᓱᕝᕕᐅᔫᔮᓚᐅᕐᐳᖅ ᑕᒪᒃᑯᓂᓐᖓ 
ᑐᓂᐅᒐᑦᑕ.” ᐅᖃᒃᑲᓂᕐᓱᓂ, ᑭᓯᐊᓂ, ᐃᒫᒃ “ᐃᒡᓗᖃᓕᕐᓱᑕ ᐊᑯᓂ, ᐊᒃᓱᕈᕐᓇᕐᓯᓂᖅ 
ᑎᑭᓕᓚᐅᕆᕗᖅ, ᐅᕙᒍᑦ ᐃᒻᒥᓂᒃ ᐱᔭᕆᐊᖃᓕᓚᐅᕋᑦᑕ.”

ᓱᓕ ᐊᔪᕐᓇᐃᓐᓇᕐᓱᓂ ᓄᑖᓐᖑᕋᓗᐊᕐᒪᑕ ᐊᑐᒐᒃᓴᑦ. ᐃᒡᓗᓕᕆᓂᖅ ᑐᓂᐅᖃᕐᑕᑦ, 
ᓲᕐᓗ, ᓇᓕᒧᐊᒐᑎᒃ ᐅᑯᓄᓐᖓ ᓄᓇᓕᖕᓄᑦ ᕿᑭᖅᑖᕐᓗᖕᓂ. ᐊᑯᓐᓂᖏᓐᓂ 
ᐅᑭᐅᑦ 1965 ᐊᒻᒪ 1969, ᐃᓄᐃᑦ ᐊᖏᕐᕋᓖᑦ ᕿᑭᕐᑖᓗᖕᓂᒃ ᐊᒻᒪ ᑭᕙᓪᓕᕐᒥ 
ᑐᓂᔭᐅᓚᐅᕐᑐᖅ ᑲᑎᔅᓱᒋᑦ  655ᓂᑦ ᐃᒡᓗᓂᑦ; 101-ᒋᔭᑦ ᑖᒃᑯᓇᓐᖓᑦ ᐃᖃᓗᖕᓄᑦ, 
79-ᒋᔭᑦ ᖃᒪᓂᑦᑐᐊᕐᒧᑦ, ᐊᒻᒪ ᐊᒥᐊᒃᑯᖏᑦ ᑐᓂᐅᖅᑲᕐᑕᐅᑦᓱᑎᒃ ᐊᓯᖏᓐᓄᑦ 
ᓄᓇᓕᖕᓄᑦ. ᓱᓕ ᐃᒡᓗᓂᒃ ᑎᑭᑦᑐᖃᕆᓪᓗᓂ ᐅᑭᐅᑦ ᖁᓖᑦ ᐱᐊᓂᒃᑎᓪᓗᒍ. 
ᐃᒡᓗᓕᕆᓂᖅ ᐊᖏᓂᕐᐹᖓᓂᒃ ᐊᑐᐃᓐᓇᐅᑎᑕᐅᓚᐅᕐᐳᖅ ᒐᕙᒪᒃᑯᓐᓂᑦ 
ᐊᑐᕐᑕᐅᔪᒪᓗᐊᕐᓂᖃᕐᓂᒃᑯᑦ ᐊᒻᒪ ᑎᑭᓴᕐᑕᑦ ᑎᑭᑦᑕᕐᓱᑎᒃ ᓄᓇᓕᐅᔪᓄᑦ ᓴᓇᓂᒃᑯᑦ 
ᑮᓇᐅᔭᓕᕐᐅᕐᑎᓄᑦ; ᑕᒪᐃᒧᑦ ᐃᒡᓗᓕᕆᓂᑦ ᖃᓄᐃᑦᑑᓂᖏᑦ ᐱᕚᓪᓕᓕᕐᓱᑎᒃ 
ᖃᖓᓐᖑᕐᑎᓪᓗᒍ, ᐃᓄᐃᑦ ᑎᑭᑉᐸᓪᓕᐊᑦᓱᑎᒃ ᓄᓇᓕᐅᔪᓄᑦ ᐱᑖᕐᑎᑕᐅᕙᒃᓱᑎᒃ 
ᐊᖏᓂᕐᓴᓂᒃ ᐃᒡᓗᓂᒃ ᐊᑐᒐᒃᓴᐅᓂᖃᕐᓂᕐᓂᒃ ᐱᑕᖃᕐᐸᒃᓱᑎᒃ.

ᑲᔪᓯᓂᖃᕐᑐᑦ ᐊᔪᕐᓇᕈᑎᑦ
ᐊᖏᔪᒻᒪᕇᑦ ᐊᔪᕐᓇᕐᓂᐅᔪᑦ ᒪᓕᒐᒃᓴᓕᕆᓂᖓᑦ ᒐᕙᒪᒃᑯᑦ ᐃᒡᓗᓕᕆᓂᕐᒧᑦ 

ᕿᑭᕐᑖᓗᖕᓂᒃ ᐊᑐᖃᑎᒌᖕᓂᕆᔭᐅᔪᑦ ᐊᔪᕐᓇᕈᑏᑦ ᐊᔪᕐᓇᕐᑐᕐᔪᐊᓕᕆᓂᖅ 
ᐊᒻᒪ ᐊᑐᕈᓐᓇᕈᑎᖃᕈᓯᕆᓂᖅ; ᓱᓇᓕᕆᓂᕐᓄᑦ ᑐᕌᖓᔪᑦ ᐃᒃᑮᕐᓇᕐᑐᓄᑦ, 
ᐊᓄᕆᒧᑦ ᐊᒻᒪ ᖁᐊᕐᑕᕐᕕᖃᕐᓂᕐᓄᑦ ᐊᖏᓂᕐᓴᒃᑯᑦ ᐊᔪᕐᓇᕈᑕᐅᕙᒃᑐᑦ. ᒐᕙᒪᑦ 
ᑐᓂᓯᔪᒪᒍᓐᓃᓚᐅᕐᑐᑦ ᐃᒡᓗᕐᔪᐊᓂᒃ ᑭᓇᑐᐃᓐᓇᕐᒧᑦ, ᑐᑭᖃᕐᓱᓂ ᖃᖓᑐᐃᓐᓇᖅ 
ᐊᑭᑭᑦᑎᑦᑎᒐᓱᐊᕐᓂᖃᕐᓗᑎᒃ ᐊᔾᔨᒌᒃᑎᑦᑎᓂᒃᑯᑦ ᓴᓇᓂᕐᒧᑦ ᑮᓇᐅᔭᓕᐊᖑᕙᒃᑐᓄᑦ 
ᐃᓄᐃᑦ ᐃᒡᓗᓂᒃ ᐊᑐᕐᑐᐊᕐᓂᖏᓐᓄᑦ ᐊᒻᒪ ᐆᓇᕐᑐᖃᐅᓯᕆᓂᒃᓴᖏᓐᓄᑦ. ᑕᒪᐃᑕ 
ᐊᑐᒐᒃᓴᑦ – ᕿᔪᐊᕐᔪᑦ, ᑭᑭᐊᑦ, ᖁᓕᕈᓯᒃᓴᑦ, ᕿᑯᓐᖑᕐᑎᕈᑎᑦ, ᐊᓯᖏᓪᓗ – 
ᐊᑐᕐᑕᐅᔪᒃᓴᑦ ᖃᐃᒋᐊᓖᑦ ᖃᓪᓗᓈᑦ ᓄᓇᖓᓐᓂᑦ. ᐊᑐᒐᒃᓴᐅᔪᑦ ᐊᑐᕐᑕᐅᔪᒪᔪᑦ 
ᐱᖓᓱᓂᒃ ᐃᒡᓗᑕᓕᖕᓄᑦ, ᓲᕐᓗ, ᐅᖁᒪᐃᓐᓂᓕᑦ 2 ᑕᐅᓴᓂᑦ ᐅᖁᒪᐃᓐᓂᓕᖕᒥ 
ᖁᓕᐅᑎᓪᓗᒋᑦ ᐊᑭᖃᕋᔭᕐᑐᒃᓴᐅᓪᓗᑎᒃ $1,400 ᐅᒥᐊᕐᔪᒃᑯᑦ ᑎᑭᑎᑕᑦ 
ᐅᑭᐅᖑᔪᓂᑦ 1960-ᖏᓐᓂ. ᒐᕙᒪᒃᑯᑦ ᑕᑯᓂᖃᕈᒪᓂᖏᑦ ᓇᑉᐸᕐᑎᕆᓂᖅ ᐊᒻᒪ 
ᐆᓇᕐᑐᖃᐅᓯᒪᔪᒃᓴᑦ ᐊᖏᕐᕋᕆᔭᒃᓴᑦ ᐊᑭᑐᓗᐊᕐᓇᒋᑦ, ᐃᓚᐅᕐᓱᒍ ᖃᔅᓯᐅᑲᓪᓚᒃᑐᓂᒃ 
ᐃᒡᓗᕐᔪᐊᑦ ᐊᑐᕐᑕᐅᔪᒪᓂᖏᑦ, ᑕᐃᑯᖓ ᐋᖅᑭᐅᒪᓂᓕᖕᓄᑦ ᕿᔪᐊᕐᔪᓕᕆᓂᕐᓄᑦ 
ᐊᑐᕐᑕᐅᔪᓂᒃ ᐊᒻᒪ ᐊᖏᑎᒋᓂᖏᑦᑕ ᐃᒡᓗᕐᔪᐊᑦ. ᑕᐃᒪ, ᐊᓯᖏᑦ ᐊᔪᕐᓇᕈᓯᒃᓴᑦ 
ᓴᖅᑭᑦᑐᑦ ᐊᖏᔪᒻᒪᕆᒃᑯᑦ ᐊᒻᒪ ᐊᑐᒐᒃᓴᐅᔪᒃᓴᑦ. ᐃᒡᓗᕐᔪᐊᓕᕐᓂᕐᒧᑦ ᐊᑐᕐᑐᑦ ᐃᓛᓐᓂ 
ᑎᑭᖃᕐᑕᕐᒪᑕ ᐊᒥᒐᕐᓱᑎᒃ, ᐊᖏᔫᓂᖓ ᒥᑭᔫᓂᖓ ᑕᒻᒪᕐᓯᒪᓪᓗᑎᒃ, ᓱᕋᓯᒃᒪᓪᓗᑎᒃ, 
ᐅᕝᕙᓘᓐᓃᑦ ᐃᓚᖓᒍᑦ ᑕᒪᐃᑕᓕᒫᖅ, ᐅᒥᐊᕐᔪᐊᒃᑯᑦ ᑎᑭᑉᐸᓪᓕᐊᔪᑦ ᐃᖃᓗᓐᓄᑦ 
ᑕᐃᒪᐃᓚᐅᕐᓯᒪᖕᒪᑦ ᐅᑭᐅᖑᔪᒥ 1962. ᐱᑕᖃᓚᐅᕐᑐᖅ ᐊᔪᕐᓇᕈᑎᓂᒃ ᐊᒃᓱᕈᕐᓗᓂ 
ᓴᓇᕝᕕᒋᔭᕐᓂᒃ ᐊᒻᒪ ᑕᖅᑮᑦ ᖃᔅᓰᓐᓇᕐᓄᑦ ᓴᓇᒍᓐᓇᓚᐅᖅᓱᑎᒃ. ᐊᑯᓂᒻᒪᕆᒃ 
ᐊᒥᒐᕐᓂᖃᖃᑦᑕᕐᓱᓂ ᐊᑐᕆᐊᓕᖕᓂᒃ ᑐᑭᖃᕐᓱᓂ ᐃᓄᐃᑦ ᐊᖏᕐᕋᓕᐅᕋᓱᐊᕐᑐᑦ 
(ᑐᕐᓲᓕᐅᖅᓱᑎᒃ, ᐃᒡᓗᕋᓛᓂᒃ ᐅᕝᕙᓘᓐᓃᑦ ᓄᓇᒃᑰᕈᑎᖃᕐᕕᖕᓂᒃ, ᐅᕝᕙ 
ᐱᕚᕐᓕᕐᑎᕆᓂᕐᓂᒃ ᐃᒡᓘᑉ ᐃᓗᐊᓃᑦᑐᒃᓂ) ᐊᔪᕐᓂᖃᓚᐅᕐᑐᖅ ᐊᑐᒐᒃᓴᖃᓐᖏᓐᓂᕐᓄᑦ 
ᑎᑭᓴᕐᑕᕕᓂᕐᓂᒃ ᖃᓪᓗᓈᑦ ᓄᓇᖓᓐᓂ ᐊᑭᑐᔪᕐᔪᐊᒃᑯᑦ, ᐅᕝᕙ ᓇᓂᔪᓐᓇᕐᑕᑐᐊᒥᓐᓂᒃ 
ᐊᒃᑕᑯᓂ ᐊᒥᐊᒃᑯᕕᓂᕐᓂᒃ ᓇᑉᐸᕐᑎᕆᓂᖃᕐᑎᓪᓗᒍ ᐱᓕᕆᐊᓂᒃ. ᐊᑐᒐᒃᓴᖅ 
ᐃᒡᓗᓕᕆᓂᕐᒧᑦ ᓇᓂᔭᐅᔪᓐᓇᕋᑎᒃ ᐊᖏᓂᕐᓴᓂᒃ, ᑐᓂᐅᕐᓴᕐᑕᐅᓕᓂᕐᓄᑦ 
ᓄᓇᓕᐅᔪᓂᑦ. ᐅᖃᓚᐅᕐᑎᓪᓗᒍ ᐃᓕᓴᐱ ᐋᕐᕆᐊᒃ [QICR08] ᐅᖃᐅᔾᔨᔪᕕᓂᖅ 
ᕿᑭᖅᑕᓂᒃᑯᓐᓄᑦ: “ᐅᐃᒐ ᐊᐃᑉᐸᕋ ᓴᓇᓚᐅᕐᑐᖅ ᒥᑭᔪᒥᒃ ᐃᒡᓗᕐᔪᐊᕐᒥᒃ 

ᐊᖏᕐᕋᕆᓂᐊᕐᑕᑦᑎᓂᒃ… ᕿᔪᐊᔪᓂᒃ ᐊᒥᒐᒃᓱᓂ ᐃᒡᓗᕐᔪᐊᓕᐅᒐᒃᓴᐅᓗᓂ ᒥᑭᑦᑐᒥᒃ.” 
ᓇᓗᓇᐃᕆᓂᐅᕙᒃᑐᖅ ᑕᐃᑲᓂ QTC ᓱᓕᓚᐅᕐᑐᓂᒃ ᐅᖃᐅᓯᓕᖕᓂᒃ 

ᓴᖅᑮᓐᓇᕐᓯᒪᔪᖅ ᑭᖑᕙᕐᑕᕐᓂᖏᑦ ᒐᕙᒪᒃᑯᑦ ᒪᓕᒐᒃᓴᓕᐊᖏᑦ ᐃᕕᕐᑎᑕᒃᓴᑦ 
ᐃᒡᓗᓕᕆᓂᑦ ᐃᓚᒌᑦ ᓅᕌᓂᒃᑳᖓᑕ ᓄᓇᓕᒋᔭᕐᒧᑦ. ᐅᑕᖅᑭᓂᕐᒥᒃ ᐃᒡᓗᕐᔪᐊᒃᓴᒥᒃ, 
ᐃᓄᐃᑦ ᓇᑉᐸᕐᑎᕆᓪᓗᑎᒃ ᐃᒡᓗᕐᔪᐊᓂᒃ ᐊᑐᒐᒃᓴᐅᔪᓂᒃ ᐊᑐᕐᓱᑎᒃ. ᐃᓚᖏᑦ ᐃᓄᐃᑦ 
ᑕᐃᑲᓐᖓᑦ ᐃᓚᒌᑦ ᓄᓇᒋᕙᒃᑕᖓᓐᓂᒃ ᓂᐅᕕᕐᓱᑎᒃ ᐊᑕᐅᓯᕐᒥᒃ ᐃᒡᓗᑕᓕᖕᓂᒃ 
ᐃᒡᓗᕐᔪᐊᓂᑦ ᓄᓇᓕᕋᓛᖑᓚᐅᕐᑐᓂᑦ ᓇᑉᐸᕐᑎᖅᓱᓂᔾᔪᒃ ᐅᑕᖅᑭᓂᕐᒥᓐᓂᒃ 
ᓄᑖᕐᓂᒃ ᐃᒡᓗᕐᔪᐊᒃᓴᓂᒃ. ᐃᓚᒌᑦ ᓇᑉᐸᕐᑎᕆᓪᓗᑎᒃ ᖃᕐᒪᓂᒃ ᐅᕝᕙ ᑐᐱᕐᓂᒃ, 
ᐊᓯᖏᑦ ᐊᑐᕐᓱᑎᒃ ᐊᒥᐊᒃᑯᕕᓂᕐᓂᒃ ᐊᑐᒐᒃᓴᓂᒃ ᐊᑐᕐᑕᐅᒍᓐᓃᕐᑐᕕᓂᕐᓂᒃ 
ᐃᕕᕐᑎᑕᕆᐊᓖᑦ ᐃᒡᓗᓕᐊᖑᓚᐅᕐᑐᓂᒃ, ᕿᔪᖕᓂᑦ ᕿᔪᐊᕐᔪᖕᓂᑦ, ᑐᐱᒃᓴᔭᕐᓂᒃ 
ᐊᒻᒪ ᐊᓕᔭᔪᓂᒃ ᐸᐃᑉᐹᓂᒃ, ᓇᑉᐸᕈᑎᖏᓐᓂᑦ ᐊᕙᑎᒦᑦᑐᑦ ᓴᓇᓂᐊᕐᓗᒋᑦ. ᑕᒪᒃᑯᐊ 
ᐃᒡᓗᒋᔭᒃᓴᐅᔪᑦ ᕿᓚᒥᑯᓗᒃ ᐱᒻᒪᕆᐅᓂᒃᑯᑦ ᐃᒡᓗᕐᔪᐊᓕᐊᓐᖑᓐᖏᑦᑐᑦ ᐊᒻᒪ 
ᓯᓚᒧᑦ ᓵᓚᐅᓂᖃᕐᐸᒃᓱᑎᒃ. ᐊᒃᑐᕐᑕᐅᔪᑦ ᑕᒪᒃᑯᐊ ᐃᓅᓯᕆᓂᕐᓄᑦ ᐊᑐᕐᑕᐅᔪᕕᓃᑦ 
ᐊᒃᑐᕐᑕᐅᓂᓖᑦ ᐃᓄᐃᑦ ᐋᓐᓂᐊᕐᑕᐃᓕᒪᔪᓕᕆᓂᖏᓐᓂᒃ ᑕᑯᔪᒥᓇᓐᖏᓪᓚᑦᑖᕐᓱᑎᒃ 
ᐊᒻᒪ  ᑐᖁᓂᖏᓐᓄᓪᓗ ᐊᑦᑐᐊᖓᓂᖃᖃᑦᑕᖅᓱᑎᒃ. 

ᐱᒪᔭᖃᐅᕐᓂᕐᓂᒃ, ᐃᓄᐃᑦ ᐊᑐᓚᐅᕐᑐᑦ ᑕᖅᑭᓂᒃ ᐊᒥᓱᓂᒃ ᐅᕝᕙᓘᓐᓃᑦ ᐅᑭᐅᓂᒃ 
ᐊᖏᕐᕋᖃᕐᓂᕐᓂᒃ ᑐᐱᕐᓂᒃ, ᖃᕐᒪᕐᓂᒃ ᐊᒻᒪ ᐊᓯᖏᓐᓂᒃ ᐃᒡᓗᕐᔪᐊᕆᓚᐅᐱᓪᓚᒃᑐᓂᒃ 
ᓅᕌᓂᒃᑲᒥᒃ ᓄᓇᓕᐅᓕᕐᑐᓄᑦ. ᐅᖃᓚᐅᕐᑎᓪᓗᒍ ᓱᓕᓂᖃᕐᓂᒃᑯᑦ ᐅᑯᓄᓐᖓ QTC, 
ᓕᐊ ᐅᖅᑲᓪᓚᒃ ᓇᓗᓇᐃᕆᓪᓗᓂ ᐊᑕᐅᓯᕐᒥᒃ ᐃᒡᓗᑕᓕᖕᒥᒃ ᐃᒡᓗᕐᔪᐊᕐᒥᒃ (ᐃᒻᒪᖄ 
“ᑭᑉᐹᕆᑦᑐᐃᓐᓇᓚᕆᒃᑐᓂᒃ ᕿᔪᖁᑎᓂᒃ” ᐃᒡᓗᕐᔪᐊᑉ ᐃᓕᖅᑯᓯᖓ ᐊᐅᓪᓚᕐᑎᑕᖅ 
ᐃᓄᐃᑦ ᐊᖏᕐᕋᕆᔭᒃᓴᖏᑦ ᑕᐃᑲᓂ ᐃᓚᒌᑦ ᓄᓇᒋᕙᒃᑕᖏᑦ) ᐃᒃᐱᖃᕐᔪᖕᓂᒃ ᑕᐃᑲᓂ 
ᐊᖏᕐᕋᖃᕐᓱᓂ ᓄᑕᕋᓂᓗ ᕿᑐᓐᖓᓂ ᐊᒻᒪ ᐃᓚᒋᔭᒥᓂᒃ ᑭᓯᐊᓂ ᕿᑎᖓᓂᒃ 
ᐅᑭᐅᑦ 1960-ᖏᓐᓂᒃ ᑕᐃᔭᖅ “ᐊᐳᒻᒥᒃ ᑕᑖᕐᑐᖅ.” ᐃᓚᓯᒃᑲᓂᕐᓱᓂ “ᐃᓱᒪᒋᒋᐊᕈᒃᑭᑦ 
ᐃᒡᓗᕐᔪᐊᕆᔭᕕᑦ ᐃᓛᓐᓂ ᕿᐊᓯᕙᒃᑐᖓ… ᐊᖏᕐᕋᖃᓚᐅᕋᑦᑕ ᐃᒡᓗᕐᔪᐊᕐᓂ ᑎᒥᒧᑦ 
ᐃᓱᐊᓐᖏᑦᑐᒥᒃ ᐊᑲᐅᓐᖏᑦᑐᒥᒃ. ᐊᔪᓐᖏᒃᑳᖓᑕ ᐅᕐᓱᐊᓗᒃᑖᕐᐸᒃᓱᑕ ᓱᐴᔪᕐᒧᑦ 
ᑐᕌᖓᔪᒥᒃ. ᓇᑎᖅ ᒪᓴᕈᖅᐸᒃᖢᓂ. ᐃᓗᓕᖓ ᓂᓚᒃᐸᒃᖢᓂ.” 

ᐃᓄᐃᑦ ᐅᐃᒪᔮᕐᑎᑕᐅᓚᐅᕐᑐᑦ ᐊᒻᒪ ᐋᓐᓂᕐᑕᐅᑦᓱᑎᒃ ᐅᖃᐅᔾᔭᐅᒐᒥᒃ 
ᓅᒋᐊᖃᕐᓂᕐᒥᒃ ᓄᓇᓕᐅᔪᓄᑦ ᓱᓕᓂᖃᕐᓂᒃᑯᑦ ᐃᒡᓗᕐᔪᐊᖃᕐᓂᕋᕐᑕᐅᔪᒧᑦ, 
ᑎᑭᒃᑲᒥᒃ ᖃᐅᔨᓕᕐᓱᑎᒃ ᓱᓇᒥᒡᓘᓐᓃᑦ ᐊᑐᐃᓐᓇᐅᔪᖃᕋᓂ ᐊᑐᒐᒃᓴᒥᓐᓂᒃ. 
ᐃᓚᐃᔾᔭ ᐸᓪᓗᖅ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄ: “ᐃᓄᐃᑦ ᐃᓚᖏᑦ 
ᐊᐱᕆᔭᐅᓚᐅᕐᐳᑦ ᓅᖁᔭᐅᓪᓗᑎᒃ [ᑕᐃᑯᖓ ᑭᖕᒥᕈᕐᒧᑦ] ᐃᒡᓗᕐᔪᐊᖃᕋᓂ… ᐃᓱᒪᔪᖓ 

ᐊᔪᕐᓇᕐᓂᕐᐹᕆᓚᐅᕐᓯᒪᔭᖓᑦ ᐃᓄᐃᑦ. ᐋᖅᑭᐅᒪᔪᒥᒃ ᐃᒡᓗᕐᔪᐊᖃᓚᐅᓐᖏᑦᑐᖅ 
ᓅᒃᑲᑦᑕ.”  ᔭᐃᐱᑎ ᑯᓪᓗᐊᓕᒃ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄᑦ 
ᓅᓯᒪᓕᕈᓂ ᐸᓐᓂᕐᑑᒥ, “ᖃᕐᒪᒦᓚᐅᕐᐳᒍᑦ, ᐃᒻᒪᖄ ᐅᑭᐅᑦ ᒪᕐᕉᓂᒃ, ᑭᓯᐊᓂ ᖃᓄᖅ 
ᐊᑯᓂᐅᑎᒋᔪᖅ ᖃᐅᔨᒪᑦᑎᐊᖏᑦᑐᖓ. ᐃᒻᒪᖄ ᐅᑭᐅᒃ ᒪᕐᕉᒃ ᓅᓚᐅᕐᑎᓪᓗᑕ, 
ᑕᐃᒪᓕ ᐃᒡᓗᑖᓕᑕᐃᓐᓇᕐᓱᑕ.”ᐊᐃᓴᑭ ᐃᔭᐃᑦᑐᒃ ᐅᖃᓚᐅᕐᑎᓪᓗᒍ ᐅᓄᓐᖓ 
QTC-ᒃᑯᓐᓄᑦ, “ᑕᕝᕙᓐᖓᑦᓴᐃᓐᓇᖅ ᐃᒡᓗᑖᓚᐅᓐᖏᓚᒍᑦ. ᐳᐃᒍᕐᐳᖓ 
ᑭᓇᒃᑯᑦ ᖃᐃᑦᓯᓚᐅᕐᓯᒪᒻᒪᖔᑕ ᑐᐱᒃᓴᔭᓂᒃ ᑐᐱᕐᒥᒃ ᑭᓯᐊᓂ ᐃᖅᑲᐅᒪᕗᖓ 
ᓇᑉᐸᕐᑎᓕᕋᑦᑎᒍ  . [ᐅᑕᖅᑭᓚᐅᕐᑐᒍᑦ ᐃᓪᓗᑖᕋᓱᐊᖅᓱᑕ] ᐅᑭᐅᑲᓴᒥᖃᐃ, .” ᐋᓗᓘ 
ᑲᐅᑕᖅ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄᑦ ᐊᖓᔪᖅᑳᖏᑦ ᓅᓚᐅᕐᑐᑦ 
ᓴᓂᕋᔭᖕᒧᑦ ᑕᖅᑭᐅᔪᒥ ᒪᐃᖑᑎᓪᓗᒍ ᐊᒻᒪ “ᑐᐱᕐᒥᐅᑕᐅᓚᐅᕐᓱᑎᒃ ᐃᒃᑮᓇᕐᑐᐊᓗᖕᒥ. 
ᑐᐱᕐᒥᐅᑕᐅᑦᓱᑎᒃ ᑕᖅᑭᓄᑦ 8-ᓄᑦ ᖁᕕᐊᓱᕝᕕᒻᒧᑦ ᑎᑭᑦᓱᒍ. [ᐊᓈᓇᒪ] ᓂᐅᖓ 
ᓇᐱᓯᒪᓚᐅᕐᑐᖅ. ᑐᐱᕐᒥᐅᑕᐅᓪᓗᓂ ᓂᐅᖓᓗ ᓇᐱᓯᒪᓪᓗᓂ. ᑕᐃᒪᐃᓚᐅᕐᑐᑦ… 
ᐃᒡᓗᑖᕈᓐᓇᓚᐅᓐᖏᑦᑐᑦ ᑭᓯᐊᓂ  ᖁᕕᐊᓱᕝᕕᐅᑉ ᑕᖅᑭᖓᓂ.” 

ᐆᓇᕐᓯᕐᑎᒃᓱᒋᑦ ᐊᖏᕐᕋᕆᔭᑦ ᐊᒃᓱᕈᕐᓇᓚᐅᕐᑐᖅ. ᒫᑯ ᓯ ᓴᐅᓪᓗᐊᐱᒃ 
ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄᑦ, “ᐃᒃᑮᓇᓪᓚᕆᓚᐅᕐᑐᖅ ᑐᐱᖅ ᓇᑉᐸᕋᑦᑎᒍ. 
ᐃᖅᑯᒪᐃᓐᓇᕐᓱᖓ ᐅᓐᓄᐊᓕᒫᖅ ᐃᓱᒫᓗᒧᑦ ᓇᓕᐊᑦ ᓄᑕᖃᒃᑲ ᕿᑐᕐᖓᒃᑲ 
ᖁᐊᕐᓂᐊᕋᓱᒋᓪᓗᒋᑦ.” ᐊᐱᐊ ᕿᓕᕐᑎ ᓇᓗᓇᐃᕆᓪᓗᓂ ᐃᓕᓴᐃᔨ ᖃᐃᓚᐅᕐᑐᖅ 
ᐃᓚᒋᔭᕐᒥ ᐃᓚᒌᑦ ᓄᓇᒋᕙᒃᑕᖓᑕ ᖃᓂᒋᔭᖓᓂ ᒥᑦᑎᒪᑕᓕᐅᑉ ᐊᒻᒪ ᐅᖃᕐᓱᓂ 
ᐃᓚᒋᔭᕐᒥᓄᑦ ᓄᑕᕋᓯᓐᓂᒃ ᐊᐅᓪᓚᕐᑎᓐᓂᐊᕐᑐᒍᑦ ᐃᓕᓐᓂᐊᕆᐊᕐᓗᑎᒃ ᓄᓇᒋᔭᐅᔪᒧᑦ. 
ᐃᓚᒌᑦ ᓅᑦᓱᑎᒃ, ᑭᓯᐊᓂ ᐃᒡᓗᒃᓴᖃᕋᑎᒃ. 

ᑐᐱᕐᓯᒪᓕᕐᓱᑕ ᑰᑉ ᖃᓂᑎᔮᓂ. ᐅᑭᐅᓕᒫᖅ ᑐᐱᕐᒦᑦᓱᑕ. 
ᐊᔪᕐᓇᑦᑎᐊᓚᐅᕐᑐᖅ. ᓂᕿᖃᕋᑕ ᓂᕆᔭᒃᓴᓂᒃ. ᐅᓪᓛᑕᒫᑦ ᑐᐸᒃᓱᑕ 
ᖁᐊᕐᓯᒪᔪᓄᑦ. ᐊᔪᕐᓇᓚᐅᕐᑐᖅ ᐊᖓᔪᖅᑳᑦᑎᓐᓄᑦ ᐊᒻᒪ ᐅᕙᑦᑎᓐᓄᑦ. 
ᑕᐃᑲᓂ, ᐃᓕᓐᓂᐊᓕᓵᕐᑐᓃᑦᑐᖓ… ᐊᑖᑕᑦᓯᐊᕗᑦ ᐅᑭᐅᒃᑯ 
ᐊᐃᒃᓯᕋᓱᐊᕐᐸᒃᓱᓂ ᐊᓕᔭᔪᓂᒃ ᐸᐃᑉᐹᕐᓂᒃ ᓯᑎᔪᓂᒃ ᕿᔪᖁᑎᓂᒃ ᐊᒻᒪ 
ᐃᓪᓕᕐᓱᕐᓱᓂᒋᑦ ᓯᓚᑖᒍᑦ ᐊᒻᒪ ᑐᐱᕆᔭᑦᑕ ᐃᓗᐊᒍᑦ, ᐊᐳᑎ ᓈᒻᒪᒃᓯᖕᒪᑦ 
ᐊᑲᐅᓕᕐᒪᑦ, ᐃᒡᓗᓕᐅᓕᕐᓱᓂᒃ ᑐᐱᕆᔭᑦᑕ ᐊᕙᑎᖓᓂ ᐅᖅᑰᖁᑦᓱᓂᑎᒍᑦ. 
ᐊᔪᕐᓇᕆᓚᐅᕐᑕᕗᑦ, ᖃᐅᔨᒪᓇᑕ, ᓄᓇᓕᖕᒧᐊᕋᑦᑕ ᑕᐃᒫᒃ ᐊᒻᒪ 
ᐃᒡᓗᖃᕋᑕᓗ.

ᓕᐊ ᐃᕕᒃ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄᑦ:

ᐊᐅᓪᓚᕆᐊᖃᓚᐅᕐᑐᒍᑦ ᒫᑦᓯᐅᑉ ᑕᖅᑭᖓᓂᒃ. ᓯᓚ ᐃᒃᑮᕐᓇᕐᓱᓂ. 
ᑎᑭᓚᐅᕐᑐᒍᑦ ᐃᒡᓗᑦᑎᓂᒃ ᓇᒃᓴᒐᑐᐊᖃᕐᓱᑕ… ᐊᔪᕐᓇᓪᓚᕆᓚᐅᕐᑐᖅ. 
ᐊᖑᔪᒐ ᐊᖏᕋᖃᓚᐅᕐᑐᖅ ᐸᖕᓂᕐᑑᕐᒥ [ᑕᐃᒪ ᑕᐃᑯᖓᓕᖅᑐᑕ] 
ᐱᔾᔪᑎᒋᓪᓗᒍ ᐊᓯᖓᓂ ᐅᐸᕝᕕᖃᓐᖏᒧᑦ…. ᓄᓇᓕᕋᓛᑦᑎᓐᓂ, 
ᖃᕐᒪᐅᓪᓗᑎᒃ, ᑭᓯᐊᓂ ᐅᑭᐅᒃᑯᑦ ᐊᑐᒐᒃᓴᐅᓕᕐᑎᑕᐅᓯᒪᓪᓗᑎᒃ. 
ᐊᔪᕐᓇᓚᐅᕐᑐᖅ ᐱᐊᕋᐃᑦ ᐅᖅᑰᖁᑦᓱᒋᑦ. ᓱᐴᔫᖅ ᖁᓪᓕᑐᐊᕆᔭᐅᓪᓗᓂ. 
ᐊᕙᓗᓕᕐᓯᒪᓪᓗᒍ. ᐸᐃᑉᐹᕐᓂᒃ ᓯᑎᔪᓂᒃ ᐃᓗᐊᒍᑦ. ᐃᒃᑮᕐᓇᓪᓚᕆᓚᐅᕐᑐᖅ.. 
ᐱᔾᔪᑎᒋᓪᓗᒍ ᑐᐱᖅ ᓇᑉᐸᕐᑎᕐᓯᒪᓂᖓᑕ ᐱᐅᓐᖏᑦᑐᕕᓂᒃᑯᑦ 
ᐃᓂᒋᓂᐊᕐᑕᖓᒍᑦ ᐊᓯᐊᓄᑦ ᓅᒋᐊᖃᓕᕐᓱᑎᒍᑦ. ᐋᓐᓂᕈᑎᒋᔭᕗᑦ 
ᐱᔾᔪᑎᒋᓪᓗᒍ ᖃᕐᒪᖕᒥᓐᖔᕐᓂᑰᒐᑦᑕ ᐅᑭᐅᒃᑯᑦ ᐊᑐᕈᓐᓇᕐᓯᓯᒪᓪᓗᓂ 
ᐊᖏᕐᕋᕆᔭᒃᓴᖅ ᑐᐱᖅ… ᐊᒃᓱᒻᒪᕆᒃ ᐋᓐᓂᕐᓇᓪᓚᕆᒃᑐᖅ.

ᐊᒥᓲᓗᐊᕐᓂᖃᕐᓂᖅ ᐃᒡᓗᕐᔪᐊᕐᒥ ᐱᒋᐊᖓᐅᑕᐅᓂᖃᕐᑐᖅ ᐊᔪᕐᓇᕈᑎᓂᒃ 
ᑲᔪᓯᓂᖃᕈᑎᖏᑦ ᐃᓄᐃᑦ ᓅᓐᓂᖏᓐᓄᑦ ᐊᖏᕋᕆᔭᒃᓴᒥᓐᓄᑦ ᓄᓇᓕᐅᔪᓂ 
ᐅᑭᐅᖏᑦᑕ 1950-ᖏᓐᓂᒃ ᐊᒻᒪ 1960-ᓂᑦ. ᐃᖃᓗᖕᓂ, ᓲᕐᓗ, ᐃᓄᐃᑦ ᖃᔅᓯᐅᓂᖏᑦ 
ᖁᑦᑎᒃᓯᓴᐅᖅᑐᓚᐅᕐᑐᖅ ᑕᐃᑲᓐᖓᑦ 250-ᓂᑦ ᐅᑭᐅᕐᒥ 1956 ᑕᐃᑯᖓ 800-ᓄᑦ 
ᐅᑭᐅᕐᒥ 1960. ᓴᖅᑭᑎᕐᑕᐅᓂᑦ ᐃᒡᓗᓕᕆᓂᕐᓂᒃ ᑭᖑᕙᓚᐅᕐᑐᑦ, ᐱᔾᔪᑕᐅᓗᐊᓚᐅᕐᑐᖅ 
ᒪᓕᒐᓕᐅᕐᑐᓗᓕᕆᓂᕐᒧᑦ ᐱᓕᕆᐊᒃᓴᐅᔪᑦ ᐊᒻᒪ ᐊᔪᕐᓇᕈᓯᕆᓂᖃᕐᓂᑦ 
ᐊᐅᓪᓚᕐᑎᕆᓂᕐᓄᑦ ᐊᒻᒪ ᓇᑉᐸᕐᑎᕆᓂᒃᓴᐅᔪᓄᑦ ᑐᕌᖓᔪᓄᑦ. ᐊᒥᓲᓗᐊᕐᓂᖃᕐᓂᖅ 
ᐃᒡᓗᕐᔪᐊᕐᒥ ᐱᒋᐊᖓᐅᑕᐅᓂᖃᕐᑐᖅ ᓇᓗᓇᐃᕐᑕᐅᓪᓗᑎᒃ ᐊᖏᓂᐹᕆᔭᒃᑯᑦ 
ᖁᑦᑎᖕᓂᖓ ᑐᕌᖓᑦᓱᓂ ᐳᕙᒡᓗᖕᓂᑦ, ᓄᑕᕋᓛᑦ ᐃᓅᒍᓐᓃᕐᑕᕐᓂᖏᑦ ᐊᒻᒪ 
ᐃᒥᐊᓗᓗᓗᐊᕐᓂᖅ ᐱᔾᔪᑕᐅᓪᓗᑎᒃ, ᐊᓯᖏᑦᑕᐅᖅ ᑕᐃᒪᐅᔪᑦ ᐱᒻᒪᕆᒋᔭᕆᔭᕗᑦ. 
ᖁᑉᐹᐱᒃ ᐸᓪᓗᖅ ᓇᓗᓇᐃᕆᓪᓗᓂ ᐃᒫᒃ 18 ᐃᓄᐃᑦ ᐃᒡᓗᒥᐅᑕᐅᖃᑎᖏᑦ 
ᐃᒡᓗᕐᔪᐊᕐᒥᓂ ᐊᑕᐅᑦᓯᑯᑦ; ᐊᐱᐊ ᕿᓕᕐᑎ ᐃᖅᑲᐅᒪᔪᖅ ᑕᐃᑲᓃᓚᐅᕐᒪᑕ ᑕᐃᒫᒃᑕᐅᖅ 
ᐊᒥᓲᑎᒋᑦᓱᑎᒃ ᑭᑉᐹᕆᒃᑐᒥᒃ ᐃᒡᓗᒥᒃ. 

ᒐᕙᒪᒃᑯᑦᑦ ᐅᔾᔨᕆᓂᖃᓚᐅᕐᑐᑦ ᐃᓄᐃᑦ ᐃᒡᓗᕐᔪᐊᖃᕐᓂᖏᓐᓂᒃ 
ᖁᕕᐊᓇᓐᖏᑦᑐᖃᕐᑐᓂᒃ ᐊᖏᕐᕋᕆᔭᖏᓐᓂᒃ. ᐅᑭᐅᕐᒥ 1966 ᐅᓂᒃᑳᓕᐊᕐᒥ 
ᓴᖅᑭᑦᑎᓂᖃᓚᐅᕐᑐᖅ ᑕᓗᓯᒪᓂᒃᑯᑦ ᐃᒻᒥᓂᒃ ᑲᑕᒃᑎᕆᓂᖏᓐᓂᒃ ᐱᔾᔪᑎᖃᕐᓱᓂ 
ᒐᕙᒪᒃᑯᑦ ᑭᖑᕙᐃᕐᓯᒪᔭᖏᓐᓂᒃ, ᐅᖃᕐᓱᓂ ᐃᒫᒃ “ᐊᒥᓱᑦ [ᐃᓄᐃᑦ] 

ᓂᓪᓕᖅᐸᑦᑐᕕᓃᑦ ᖁᕕᐊᑦᓱᑎᒃ ᒐᕙᒪᒃᑯᑦ ᐱᒪᔭᖃᕐᓂᕐᒥᓂᒃ ᓇᓗᓇᐃᕆᓪᓗᑎᒃ” 
ᐊᒻᒪ ᐃᒫᒃ “ᐅᖃᐅᓯᐅᓕᕐᒪᑦ ᑕᐅᑲᓐᖓᑦᑕᐅᖅ ᐃᒡᓗᕐᔪᐊᑦ ᑎᑭᑉᐸᓪᓕᐊᓂᖏᓐᓂᒃ 
ᐅᖃᓚᐅᕐᓂᕐᒥᓐᓂᒃ, ᐊᒃᑐᕐᑕᐅᔪᑦ ᓄᓇᓕᖕᓂᒃ ᑕᐃᒫᓘᓚᐅᕐᐳᖅ. ᐅᔾᔨᕐᑐᕐᓂᖃᕐᓂᒃᑯᑦ 
ᐊᔾᔨᒌᖏᑦᑐᒃᑯᑦ ᒐᕙᒪᒃᑯᑦ ᑕᐅᑦᑐᖓᑦᑎᒍᑦ ᐱᓕᕆᐊᖑᓚᐅᕐᓂᖓ ᓇᓗᓇᓐᖏᓐᓂᖓ 
ᑕᒃᑯᒃᓴᐅᑦᑎᐊᓚᐅᕐᑐᖅ ᑭᒃᑯᓕᒫᓄᑦ. ᐅᐱᓐᓇᕐᓂᖃᕐᓂᖓ, ᒐᕙᒪᒃᑯᑦ ᐊᐅᓚᑦᑎᔨᖏᑦ 
ᐃᖕᒥᒍᑦᑕᐅᖅ ᖁᕕᐊᓱᓐᖏᓂᖃᓚᐅᕐᐳᑦ ᐃᒡᓗᕐᔪᐊᑦ ᖃᐅᔨᓴᓕᓚᐅᕐᑕᒥᓐᓂᒃ. ᐅᑭᐅᕐᒥ 
1967 ᖃᐅᔨᓴᕐᑕᐅᓂᖅ ᐅᑯᓄᓐᖓ ᑲᓇᑕᒥ ᐊᑐᕐᑐᐊᕐᑐᓕᕆᓂᕐᒧᑦ ᐃᒡᓗᓕᕆᔨᕐᔪᐊᑦ 
ᑯᐊᐳᕇᓴᒃᑯᑦ CMHC ᑐᓴᕐᑎᑦᑎᓚᐅᕐᑐᑦ ᑕᒪᐃᑕ ᐃᒡᓗᕐᔪᐊᑦ ᐳᓚᕋᑕᐅᓚᐅᕐᑐᑦ 
ᐅᒡᓚᕋᕐᑕᐅᓚᐅᕐᑐᑦ ᐃᓚᖓᑦᑎᒍᑦ “ᐃᒡᓘᑉ ᐃᓗᐊᓂ ᐃᓱᐊᓐᖏᑦᑐᖃᕐᓂᖏᑦ 
ᐊᑲᐅᓐᖏᓐᓂᖃᓂᖏᑦ,” ᐃᓚᐅᓪᓗᑎᒃ ᓇᑎᖏᑦ ᐃᒃᑮᖑᔪᑦ ᐅᕝᕙᓘᓐᓃᑦ ᐃᒡᓘᑉ 
ᐊᕙᑎᖏᑦ, “ᐅᖅᑯᒃᓴᑦᑎᐊᓐᖏᓐᓂᖃᕐᓂᖏᑦ, ᐅᖓᑖᓄᑦ ᐅᖅᑰᓗᐊᖃᑦᑕᕐᓂᖏᑦ ᐊᒻᒪ 
ᐊᔪᕐᓴᕐᓂᑦ. ᖃᐅᔨᓴᐃᔩᑦ ᑎᑎᕋᕆᕗᑦ ᐃᒫᒃ “ᐃᓱᐃᑦᑑᓪᓗᓂ ᐊᑲᐅᓐᖏᔾᔪᑎᖃᕐᓇᕐᓱᓂᒃ 
ᐃᒃᓯᕙᒋᐊᒃᓴᖅ ᐊᑭᓐᓇᐅᑉ ᖃᓂᒋᔭᖓᓂᖓᓂᒃ ᓯᓚᒧᑦ ᐃᒐᓛᖃᖅᑐᓂᑦ,” 
ᐊᓂᕐᓵᕐᕕᒃᓴᖓ ᑐᕐᖢᐊᒃᑯᑦ ᒥᓗᒃᑎᑉᐸᒃᓱᑎᒃ, ᐊᐳᑎᓂᒃ ᐃᑎᕐᓯᖔᕐᑕᕐᓱᑎᒃ 
ᐊᖕᒪᔪᖃᐅᒪᓂᒃᑯᑦ. ᑎᑎᕋᕆᓪᓗᑎᒃ ᐱᖁᑎᒃᑯᕕᑦᑕᖃᙱᓗᐊᕆᐊᖓᓂᒃ 
ᑐᖅᑯᖅᓯᕕᒃᓴᒥᒃ. ᐊᓯᖏᑦ ᒐᕙᒪᒃᑯᑦ ᖃᐅᔨᓴᕈᓯᕆᓂᖏᓐᓂᒃ ᓇᓂᓯᕙᒃᓱᑎᒃ 
ᑭᐊᒃᓴᐅᑎᓂᒃ ᐊᒻᒪ ᑐᕐᖢᐊᖏᑦ ᐱᐊᒐᑎᒃ, ᐊᒻᒪ “ᑕᐃᒪᒧᐊᓗᒃ ᐋᖅᑭᐅᒪᒐᑎᒃ” ᐃᒡᓗᑦ 
ᖁᓕᖏᑦ ᐋᖅᑭᒃᓱᕐᓯᒪᑦᓱᑎᒃ ᓇᐅᒃᑯᒥᐊᖅ ᑯᑐᕐᕕᐅᕙᒃᓱᑎᒃ. ᐊᐅᓚᑦᑎᔩᑦ ᐅᓂᒃᑳᖏᑦ, 
ᐊᑐᕐᓂᖃᕐᓱᑎᑦ ᐱᖁᑎᓕᕆᓂᕐᓂᒃ ᐊᒻᒪ ᐋᓐᓂᐊᕐᓯᐅᕐᓂᕐᓄᑦ ᑐᕌᖓᔪᓂᒃ ᓲᕐᓗ 
“ᐋᖅᑭᐅᒪᓐᖏᓐᓂᖃᕐᓂᖅ” ᐊᒻᒪ “ᐊᑲᐅᓐᖏᓐᓂᖅ”, ᐊᒃᑐᒐᑐᐃᓐᓇᒃᑯᑦ ᑎᕆᖅᑯᖏᑦ 
ᓱᓕᓂᕆᔭᑦ ᖃᐅᔨᔭᐅᓕᓚᐅᕐᑐᑦ ᐃᓄᖕᓄᑦ. 

ᓄᑖᑦ ᐋᖅᑭᐅᒪᓂᒃᓴᑦ ᐃᒡᓗᕐᔪᐊᓄᑦ ᐅᕝᕚᕐᑕᐅᓚᐅᕐᑐᑦ ᐊᓯᕙᐅᖁᔨᓂᒃᑯᑦ 
ᑕᒪᒃᑯᓂᓐᖓ ᐊᔪᕐᓇᕈᑎᓂᒃ. ᐊᑕᐅᓯᕐᒥᒃ ᐃᒡᓗᑕᓕᒃ, ᓯᕕᖓᔪᓂᑦ ᐊᑭᓐᓇᓕᒃ 
ᐃᒡᓗᕐᔪᐊᑦ ᑕᐃᒍᖅᑕᖅ “ᐊᖏᕐᕋᖅ” ᐋᖅᑭᐅᒪᓂᖓ ᓴᖅᑭᑦᑎᕆᕗᖅ ᐱᔭᕆᐊᑭᑦᑐᒥᒃ 
ᐊᒻᒪ ᐊᑭᑭᒃᓱᑎᒃ ᑭᓯᐊᓂ ᑕᐅᑦᑐᖓ ᓇᑉᐸᕐᓯᒪᓂ ᐊᐅᓪᓚᕐᑎᑕᐅᓚᐅᕐᑐᑦ ᐅᑭᐅᕐᑕᕐᑐᒧᑦ 
ᖃᐅᔨᓴᕐᑕᐅᓚᐅᕐᓇᑎᒃ ᐊᑐᕈᒥᓇᕋᓗᐊᕐᓂᖏᓐᓂᒃ ᐊᐅᑦᑕᔫᑦ ᖃᓄᐃᓐᓇᔭᕐᓂᖓᓂᒃ 
ᐃᒃᑮᖑᒻᒪᕆᒃᑐᓂᒃ. ᐊᓯᖏᑦ ᓄᑖᑦ ᐋᖅᑭᐅᒪᓃᑦ ᒪᒃᑯᐊᖑᓚᐅᕐᑐᖅ ᑲᑎᕐᒪᐅᕐᑐᑦ 
ᐃᒡᓗᕐᔪᐊᑦ, ᑕᐃᔭᑦ 130, ᐊᒻᒪ ᐱᖓᓱᓂᒃ ᐃᒡᓗᑕᓕᑦ ᐃᒡᓗᕐᔪᐊᑦ. 1960-ᖏᓐᓂᒃ 
ᐅᑭᐅᑦ ᕿᑎᒋᔭᖏᓐᓂᒃ ᒐᕙᒪᑐᖃᒃᑯᑦ ᐃᒡᓗᓕᕆᓂᕐᒧᑦ ᑎᑎᕋᕐᕕᓕᕆᓂᖏᑦ 
ᓴᖅᑭᑦᑎᔪᑦ ᐊᑐᕐᑕᐅᒐᔪᒃᑐᓂᒃ ᑐᓂᐅᖅᑲᕐᑕᐅᒋᐊᓕᖕᓂᒃ ᐃᒡᓗᕐᔪᐊᓂᒃ ᑐᕌᖓᓗᒍ 
ᐃᓚᒋᐅᒪᐅᔪᒃᑯᑦ ᐊᖏᑎᒋᓂᒃᓴᖏᑦᑎᒍᑦ: ᑭᑉᐹᕆᒃᑐᑦ ᐃᒡᓗᕐᔪᐊᑦ ᑐᕌᖓᓪᓗᑎᒃ 

ᐊᑕᐅᓯᕐᒧᑦ ᐃᓐᓇᐅᔪᒧᑦ ᐅᕝᕙᓘᓐᓃᑦ ᐊᐃᑉᐸᕇᖕᓄᑦ ᓄᑕᕋᖃᓐᖏᑦᑐᓄᑦ 
ᕿᑐᓐᖓᖃᓐᖏᑦᑐᓄᑦ, ᒪᕐᕉᖕᓂᒃ ᐃᒡᓗᑕᓕᖕᓄᑦ ᐃᒡᓗᕐᔪᐊᓄᑦ ᑐᕌᖓᓪᓗᓂ ᐊᑕᐅᓯᕐᒧᑦ 
ᐅᕝᕙᓘᓐᓃᑦ ᒪᕐᕈᖕᓄᑦ ᐊᐃᑉᐸᕇᖕᓄᑦ ᐊᑕᐅᓯᕐᒥᒃ ᓄᑕᕋᖃᕐᑐᓄᑦ, ᐅᕝᕙᓘᓐᓃᑦ 
ᐊᖓᔪᖅᑲᕆᔭᓄᒃ ᒪᕐᕉᖕᓂᒃ ᓄᑕᕋᖃᕐᑐᓄᑦ. ᐱᖓᓱᓂᒃ ᐃᒡᓗᑕᓖᑦ ᐃᒡᓗᕐᔪᐊᑦ 
ᐊᒥᓲᓂᕐᓴᓄᑦ ᐊᒻᒪ ᐃᓚᒋᔭᐅᒪᔪᓄᑦ. 

ᓱᓕ, ᖃᖓᓕᒫᖅ ᐊᒥᒐᕐᓂᑦ ᐃᒡᓗᕐᔪᐊᓂᒃ ᑲᔪᓯᓯᒪᔪᖅ. ᐅᑭᐅᕐᒥ 1965, 
ᒐᕙᒪᑐᖃᒃᑯᑦ ᐅᓂᒃᑳᓕᐅᖅᓯᒪᓚᐅᖅᐳᑦ ᐊᒥᓲᓂᖏᑦ 1,219 ᐃᓄᐃᑦ ᐊᖏᕐᕋᖃᕐᑐᑦ 
ᕿᑭᕐᑖᓗᖕᓂ ᖃᕐᒪᕐᓂᑦ ᐅᕝᕙ ᑐᐱᕐᓂᑦ, ᐊᒻᒪ 2,418 ᐃᓄᐃᑦ 395-ᓂᑦ 
ᐊᖏᕐᕋᕆᔭᐅᓂᐊᓕᕐᑐᓂ ᐃᒡᓗᕐᔪᐊᓂᑦ, ᐊᒥᓲᓂᖃᐅᒪᓗᑎᒃ ᐱᖓᓲᔪᖅᑐᑦ ᐃᓄᐃᑦ 
ᐊᑕᐅᓯᕐᒥ ᐃᒡᓗᕐᔪᐊᕐᒥ, ᑕᐃᑲᓗᐊᖅ ᐊᑕᐅᓯᕐᒥᒃ ᐃᒡᓗᑕᓕᖕᓂ ᐃᒡᓗᕐᔪᐊᓂᑦ. 
ᑕᐃᑲᓐᖓᑦ, 572 ᐃᓄᐃᑦ ᐊᖏᕐᕋᓖᑦ “ᐊᖏᕐᕋᖃᕐᕕᐅᒋᐊᖃᓐᖏᒻᒪᕆᒃᑐᓂ” 
ᐃᒡᓗᕐᔪᐊᓂᑦ, ᒪᓕᖕᓂᖃᕐᓱᒍ ᖃᐅᔨᓴᕈᓯᕆᔭᐅᓚᐅᕐᑐᖅ. ᒐᕙᒪᒃᑯᑦ 
ᐅᓂᒃᑳᓕᐊᖏᑦ ᐅᒃᑯᐊᕐᕕᖃᕐᓱᓂ ᐅᑭᐅᓄᑦ 13-ᓄᑦ ᐅᓪᓗᒥ ᓇᑉᐸᕐᓂᕆᓂᖅ 
ᑲᔪᓯᐅᒪᑦᑎᐊᕋᔭᓕᕈᒫᕐᑐᖅ ᐃᒡᓗᕐᔪᐊᕐᑖᕐᑎᓐᓂᐊᕐᓗᒋᑦ ᐃᓄᐃᑦ, ᐅᖃᐅᓯᕆᓇᒍ ᐃᓄᐃᑦ 
ᐅᓄᖅᓯᕙᓪᓕᐊᓂᖏᑦ. ᒐᕙᒪᑐᖃᒃᑯᑦ ᑐᕌᒐᖓ ᐃᓐᓄᐃᓐᓂᐊᕐᓗᓂ 1600-ᐊᒥᒐᕐᑐᓂᒃ 
ᐃᒡᓗᕐᔪᐊᓂ ᐅᑭᐅᕐᑕᕐᑐᒧᑦ (ᐃᒻᒪᖄ ᐃᓚᖃᕐᓱᓂ 525 ᓇᓗᓇᐃᕐᓯᒪᔪᓂ ᐃᖃᓗᖕᓂ) 
ᐅᑭᐅᖑᓕᕐᑎᓪᓗᒍ 1967 ᐊᖏᔪᒻᒪᕆᒃᑯᑦ ᓴᖅᑭᑦᑎᕆᓂᖅ ᐱᒋᐊᓚᐅᕐᐳᖅ, 
ᑭᓯᐊᓂ ᐊᐅᓚᑦᑎᒍᓐᓇᑐᐃᓐᓇᕐᓱᓂ ᐊᐅᓪᓚᕐᑎᕆᓗᓂ 200 ᐊᖏᕐᕋᓂᒃ 9-ᓄᑦ 
ᓄᓇᓕᖕᓄᑦ ᕿᑭᕐᑖᓗᖕᓂ. ᐃᓅᓯᖃᖃᑎᒌᓐᖏᓐᓂᖅ ᐃᓱᒫᓘᑕᐅᓂᖃᕐᑐᖅ 
ᐃᒡᓗᕐᔪᐊᑦ ᐊᑐᕐᑕᐅᔭᕆᐊᓖᑦ ᐋᖅᑭᖏᒻᒪᑕ. ᐃᒡᓗᕐᔪᐊᕆᔭᒃᓴᖅ ᐅᕝᕚᕐᑕᐅᓚᐅᕐᑐᑦ, 
ᓲᕐᓗ, ᐃᓱᒪᒋᔭᐅᒐᑎᒃ ᐃᓄᐃᑦ ᐊᑐᕈᒥᒋᔭᒃᓴᖏᑦ ᓇᑲᑎᕐᑕᐅᓂᖏᑦ ᐊᒻᒪ ᓇᒥ 
ᖁᐊᕐᓯᕐᑕᐅᖃᑦᑕᕋᔭᕐᓂᖏᑦ ᓂᖀᑦ ᐅᕝᕙᓘᓐᓃᑦ ᓴᓇᕐᕈᑏᑦ ᐃᖏᕐᕋᔾᔪᑏᓪᓘᓐᓃᑦ 
ᓯᖁᒥᑦᑐᕕᓃᑦ ᓇᒥ ᐋᖅᑭᒃᑕᐅᓂᐊᕐᒪᖔᖏᑦ. ᑕᐃᒪ ᑖᒥᔅ ᐊᒻᒪ ᑖᒻᑉᓴᓐ 
ᐅᖃᓚᐅᕐᑎᓪᓗᒋᑦ ᐅᑭᐅᕐᒥ 1972ᒥ ᖃᐅᔨᓴᕈᓯᕆᓂᕐᒥᓐᓂᒃ “ᐃᓄᐃᑦ ᐃᒡᓗᓕᕆᓂᖏᑦ 
ᐸᕐᓇᒃᓯᒪᔪᖅ ᐃᓕᖁᓯᓕᕆᓂᖃᕐᓂᑦ,” “ᓇᑦᑏᑦ [ᓇᑦᑎᕕᓃᑦ] ᒫᓐᓇᐅᓚᐅᕐᑐᒥ 
ᑐᖁᕐᑕᐅᕙᓚᐅᕐᑐᑦ ᐅᕕᓂᖕᓂᐊᕐᕕᖕᓂ, ᐊᒡᒍᕐᑕᐅᕙᑦᓱᑎᒃ ᐳᓛᕐᕕᒻᒥ; ᓯᑭᑑᑦ 
ᖃᒧᑕᐅᔭᑦ ᐋᖅᑭᒃᓱᕐᑕᐅᕙᒃᓱᑎᒃ ᐃᒡᓘᑉ ᐃᓗᐊᓂ ᐊᒻᒪ ᓂᕆᕝᕕᐅᕙᒃᑐᓂ ᐋᓪᓕᕋᕐᓂ 
ᐊᑐᕐᑕᐅᕙᒃᓱᑎᒃ.”

ᐊᕐᓇᖅ ᐊᖑᑦ ᒥᒃᓵᓄᑦ
ᐊᑐᕐᑕᐅᒐᔪᒃᑐᑦ ᐃᒡᓗᓕᕆᓂᕐᓄᑦ ᐱᒋᐊᕐᓂᖃᒃᑲᓐᓂᕐᑐᑦ ᐊᕕᒃᓯᒪᐅᕐᓂᒃᑯᑦ 

ᑐᕌᖓᓂᖃᕐᓱᑎᒃ ᐊᖑᑎᓄᑦ, ᐊᕐᓇᓄᑦ ᐊᒻᒪ ᓄᑕᕋᓄᑦ ᐅᖓᓯᖕᓂᖃᕐᓂᖓ 
ᐃᓃᑦ ᐊᑐᕐᓱᑎᒃ ᐊᕕᓯᒪᓂᖃᕈᒪᓂᖃᕐᓂᒃᑯᑦ. ᓄᓇᒦᑦᓱᓂ, ᐃᓄᐃᑦ ᐊᕐᓇᖏᑦ 
ᐃᓱᒪᓕᐅᕐᐸᒃᓱᑎᒃ ᓇᒦᓐᓂᐊᕆᐊᒃᓴᖏᑦ ᑐᐲᑦ, ᖃᕐᒪᑦ, ᐃᒡᓗᕕᒐᑦ, ᐊᒻᒪ ᐱᒪᓪᓗᑎᒃ 
ᐊᖏᕐᕋᕆᔭᕐᒥ ᐃᓚᒋᔭᖏᑦ ᖃᐃᓯᒪᑎᓪᓗᒋᑦ. ᑖᓐᓇ ᑐᕌᒐᖅ ᐊᓯᔾᔨᓚᐅᕐᑐᖅ 
ᒐᕙᒪᒃᑯᑦ ᐊᐅᓚᑦᑎᔨᖏᑦ ᐱᒋᐊᕐᓂᖃᕐᓂᖏᓐᓂᒃ ᑎᒍᒻᒥᓂᖃᕐᓂᕐᓂᒃ ᐃᓂᒃᓴᐅᔪᓂᒃ 
ᐃᕕᕐᑎᑕᕆᐊᓕᖕᓂᒃ ᐃᒡᓗᕐᔪᐊᓂᒃ, ᑕᐃᒪᐃᑎᓪᓕᒍ ᑎᓕᐅᕆᓂᖃᕐᓱᑎᒃ ᐃᓄᐃᑦ 
ᐊᕐᓇᐅᑎᖏᓐᓂᒃ, ᓴᖅᑭᑦᑎᐊᓂᒃᐸᑦ ᐊᖏᕐᕋᕆᔭᒃᓴᖅ, ᖃᓪᓗᓈᑦ ᐃᓱᒪᓕᐊᕆᔭᖓᒍᑦ 
ᑕᐃᔭᕐᒥᓐᓂᒃ “ᐃᓚᒌᑦ” ᐊᒻᒪ ᑐᕌᒐᖓᑦ ᐊᖏᕐᕋᕐᒥ. 

ᖃᓪᓗᓈᑦ ᐃᒡᓗᓕᕆᓂᖃᕐᓂᖏᑦ, ᐱᖓᓱᓂᒃ ᐃᒡᓗᑕᓕᑦ ᐃᒡᓗᑦ 
ᑕᕐᕋᕐᑑᑎᖃᕈᓯᕆᓂᒃᑯᑦ ᐃᓱᒪᒋᔭᑦ ᐋᖅᑭᐅᒪᓂᒃᑯᑦ ᑐᕌᒐᐅᓂᒃᓴᑦ. ᐊᕐᓇᖅ 
(ᐊᓈᓇᒋᔭᖅ ᓄᑕᖅᑲᓄᑦ ᐊᒻᒪ ᐊᐃᑉᐸᕆᔭᖅ ᓄᓕᐊᕆᔭᐅᔪᖅ) ᐃᓱᒪᒋᔭᐅᓚᐅᕐᑐᖅ 
ᐱᒪᔭᖃᕋᔭᕐᓂᖓᓂᒃ ᐃᒡᓗᓕᒫᕐᒧᑦ, ᓂᕿᓕᐅᕐᕕᒃ ᐱᓕᐊᕐᓗᓂ. ᐊᖑᑦ (ᐊᑖᑕᒋᔭᖅ ᐊᒻᒪ 
ᐊᐃᑉᐸᕆᔭᖅ ᐅᐃᒋᔭᖅ) ᓂᕆᑦᑕᕐᓱᓂ ᓂᕆᕝᕕᖕᒥ ᐊᒻᒪ ᕿᑲᓕᕐᐸᒃᓱᓂ ᐳᓛᕐᕕᒻᒥ 
ᓂᕆᐊᓂᒃᑯᓂ.. ᓄᑕᕋᑦ (ᓂᕕᐊᕐᓯᐊᑦ ᐊᕐᓇᑦ ᐊᑕᐅᓯᕐᒥ ᐃᒡᓗᑕᓕᖕᒥᒃ ᐊᒻᒪ ᓱᕈᓰᑦ 
ᐊᖑᑎᑦ ᐱᖃᑎᖓᓂᒃ ᐃᒡᓗᑕᕐᒥ) ᐃᓗᑕᕐᒦᑦᓱᑎᒃ ᖃᐅᒪᑦᑎᐊᕐᑐᒥ ᐅᖃᓕᒫᕐᓱᑎᒃ ᐊᒻᒪ 
ᐃᓕᓐᓂᐊᕈᓯᕆᓂᖃᕐᓱᑎᒃ, ᑭᓯᐊᓂ ᓯᓚᒥ ᐱᙳᐊᖏᒃᑯᑎᒃ. ᐊᒻᒪ, ᐃᒻᒪᖄ ᐱᓗᐊᕐᑐᒥᒃ, 
ᐊᓈᓇᐅᔪᖅ ᐊᒻᒪ ᐊᑖᑕᐅᔪᖅ ᑲᑎᓐᖓᑦᓱᑎᒃ ᑐᑎᒃᖢᑎᒃ. 

ᐃᒪᐃᑎᓪᓗᒋᑦ ᒐᕙᒪᒃᑯᑦ ᓇᓗᓇᐃᕐᓯᓂᖃᖏᓐᓂᕐᒥᒃ 
ᐱᓕᕆᖃᑎᖐᖕᓂᖃᕐᓂᖏᓐᓂᒃ ᐃᓕᖅᑯᓯᑐᖃᓕᕆᓂᕐᒧᑦ ᐊᑐᕐᑕᕐᓂᒃ ᐊᒻᒪ ᐱᖓᓱᓂᒃ 
ᐃᒡᓗᑕᓕᖕᓂᒃ ᐃᒡᓗᕐᔪᐊᓂᒃ ᐃᓂᖅᑯᕐᑐᕕᐅᑎᑦᑐᒥᒃ ᐊᒻᒪ ᓱᓕᓂᖃᕐᑎᐊᕐᓂᓕᖕᒥᒃ, 
ᑎᑭᑦᑎᐊᓕᕋᓗᐊᕐᓱᓂ. ᑕᐃᑲᓂ ᐅᖃᓕᒫᒐᕐᒥ Q-Book, ᖃᐅᔨᕚᓪᓕᕈᑎᔅᓴᑦ 
ᐅᖃᓕᒫᓐᖑᕐᑎᑕᐅᓚᐅᕐᑐᒥᑦ ᐅᑭᐅᕐᑕᕐᑐᒥ ᐱᓕᕆᐊᑦ ᐊᒻᒪ ᑲᓇᑕᒥ ᐃᑲᔪᐃᕝᕕᑦ 
ᐅᑭᐅᕐᒥ 1964, ᐃᓄᐃᑦ ᐊᖏᕐᕋᓖᑦ ᐊᑐᕐᑕᐅᒐᓱᒃᑐᓂᒃ ᐃᒡᓗᕐᔪᐊᓂᑦ ᓄᓇᓕᖕᓂ 
ᐅᖃᐅᔾᔭᐅᓯᒪᔪᑦ ᐃᒫᒃ “ᐊᒥᓱᑦ ᐊᐃᑉᐸᕆᔭᑦ ᓄᓕᐊᖑᔪᑦ ᖁᕕᐊᓱᖕᒥᔪᑦ ᐊᖏᕐᕋᕆᔭᕐᒥ” 
ᐊᒻᒪ ᓴᓗᒪᔪᖅ ᐃᒡᓗᕐᔪᐊᕐᒥᒃ (ᐊᒻᒪᓗᑦᑕᐅᖅ ᐃᒡᓕᐅᑦᑎᐊᕐᓯᒪᔪᒥᒃ ᕿᐱᖃᑦᑎᐊᕐᓱᓂ 
ᐃᑭᐊᕈᑎᖃᑦᑎᐊᕐᓱᑎᒃ ᕿᐲᑦ) ᐊᒃᓱᐊᓗᒃ ᖁᕕᐊᒋᔭᐅᓇᔭᕐᑐᖅ ᐊᕐᓇᕐᓄᑦ. ᐊᖏᕋᖅ 
ᐱᕙᓪᓕᐊᔪᓕᕆᓂᖃᕐᑐᑦ, ᐱᓗᐊᕐᑐᑦ ᐊᐃᑉᐸᕆᔭᑦ ᓄᓕᐊᕆᔭᑦ ᖃᓪᓗᓈᕐᓄᑦ 

ᐊᖑᑎᖏᑦ ᓴᓇᔪᓄᑦ ᕿᑭᕐᑖᓗᖕᓂ, ᐃᓕᓐᓂᐊᕐᑎᑦᑕᐅᔪᑦ ᐃᓕᓐᓂᐊᕈᓯᕆᓂᕐᓂᒃ 
ᐃᓄᐃᑦ ᐊᕐᓇᖏᓐᓄᑦ ᐊᔾᔨᒌᖏᓐᓂᓕᖕᓂᒃ ᐃᓕᖅᑯᓯᑐᖃᓕᕆᓂᖃᕐᓂᕐᓄᑦ ᐊᒻᒪ 
ᑲᒪᑦᑎᐊᕆᐊᖃᕐᓂᕐᓄᑦ. ᐱᓕᕆᐊᒃᓴᑦ ᐃᓚᖏᑦ, ᐊᖏᕐᕋᕆᔭᕐᒥ ᐱᒪᔭᖃᕐᓂᕐᓂᒃ 
ᐃᓕᓴᐃᒋᓪᓗᑎᒃ ᖃᓄᖅ ᐸᕐᓇᒃᑕᐅᒋᐊᒃᓴᖅ ᓂᕿᓕᕆᓂᖅ ᐊᑐᕐᓗᑎᒃ ᑭᐊᒃᓴᐅᒻᒥᒃ 
ᐊᒻᒪ ᐴᕐᓯᒪᔪᓂᒃ ᐊᒻᒪ ᓴᕕᖕᓂᒃ ᐴᓕᖕᓂᒃ ᓂᕿᓂᒃ ᐊᑐᐃᓐᓇᐅᔪᓂᑦ ᓂᐅᕕᕐᕕᖕᓂ. 
ᐃᓚᖏᑦ ᐃᓱᒪᓕᐊᑦ ᑕᒪᒃᑯᐊ ᓄᑖᑦ ᐱᒪᔭᒃᓴᐅᒪᓂᑦ ᐊᒃᑐᐊᖃᑕᐅᓪᓗᑎᒃ 
ᐃᓕᖅᑯᓯᑐᖃᓕᕆᓂᖓᓐᓂᒃ ᐃᓄᐃᑦ ᐊᕐᓇᐅᔪᑦ ᐊᖑᑕᐅᔪᑦ ᐊᒻᒪ ᐃᓅᓯᓕᕆᓂᕐᒧᑦ 
ᐱᒪᔭᒃᓴᑦ ᐊᒻᒪ ᐱᓕᕆᐊᖑᓕᕐᓂᐊᕐᑐᒃᓴᐅᓐᓗᑎᒃ. ᓲᕐᓗ, ᐅᖃᐅᓯᖃᕐᓂᖅ 
ᓴᖅᑭᑦᑎᓂᕐᓂᒃ ᐊᒻᒪ ᐸᕐᓇᐅᓯᕆᓂᕐᒥᒃ ᓄᑖᕐᓂᒃ ᓂᕿᐅᔪᓂᒃ, ᐃᓕᓐᓂᐊᕐᑎᑦᑎᔩᑦ 
ᐃᓕᓴᐃᔩᑦ ᐅᔾᔨᕆᓐᖏᑕᖏᓐᓂᒃ ᐊᖑᑏᑦ ᖃᖓᑐᖃᖅ ᐱᒪᔨᐅᓚᐅᕐᑐᑦ 
ᐊᖏᕐᕋᐅᔾᔨᓂᕐᓂᒃ ᐊᖏᕐᕋᒥ ᓂᕿᒃᓴᐅᔪᓂᒃ, ᐃᓚᖃᕐᓱᒍ ᓂᐅᕕᐊᕕᓂᕐᓂᒃ 
ᓂᐅᕕᕐᕕᖕᓂ. ᐊᖑᑏᑦ, ᐊᕐᓇᐅᓐᖏᑐᑦ, ᐃᓱᒪᓕᐅᕐᑕᓚᐅᕐᐳᑦ ᓇᓕᐊᑦ ᓄᑖᑦ ᓂᖀᑦ, 
ᐱᖃᕐᓂᕐᐸᑦ, ᓂᕿᒋᔭᐅᓕᕋᔭᕐᓱᓂ ᐃᓚᒌᓄᑦ ᓂᕿᒋᓗᓂᔾᔪᒃ. ᐊᑯᓂᐅᓕᕐᑐᖅ, 
ᐸᕐᓇᐃᓂᕐᒥᒃ ᓂᕆᔭᐅᔪᒃᓴᓂᒃ ᓄᖅᑲᖓᔾᔪᑕᐅᕗᖅ ᐊᓯᖏᓐᓂᒃ ᐱᓕᕆᐊᒃᓴᓄᑦ, ᓲᕐᓗ 
ᓄᑕᕋᓕᕆᓂᕐᓂᒃ ᐊᒻᒪ ᐅᖃᓪᓚᖕᓂᖃᕆᐊᖃᕐᓂᕐᓂᒃᐳᓛᖅᑎᒋᔭᒧᑦ. 

ᐊᓯᖏᑦᑎᒍᑦ, ᓲᕐᓗ ᐱᒪᓗᓂ ᐃᒡᓗᕐᔪᐊᑉ ᓴᓗᒪᓂᕐᓴᖓᓂᒃ ᐅᕝᕙ 
ᐱᕙᓪᓕᐊᓂᖃᕐᓂᕐᓂᒃ ᐃᖕᒥᓂ ᐃᓱᒪᒋᔭᖓᒍᑦ ᐋᖅᑭᒃᓱᐃᓂᕐᓂᒃ ᐊᒻᒪ ᑕᕐᓴᓕᕆᓂᕐᓂᒃ 
ᐃᓪᓕᕐᓱᐃᕝᕕᒃ, ᐊᖏᕐᕋᕆᔭᕐᒥᒃ ᐱᕙᓪᓕᐊᓂᕐᒧᑦ ᐃᓕᓴᐃᔩᑦ ᐊᔪᓐᖏᓐᓂᕐᓴᐅᓚᐅᕐᑐᑦ. 
ᐅᖃᓕᒫᒐᓕᐊᕐᒥᓐᓂ ᐃᔅᑭᒨ ᓄᓇᓕᖕᒥᐅᑦ, ᐅᓂᒃᑳᓕᐊᖑᓚᐅᕐᑐᖅ 1950-ᖏᓐᓂᒃ 
ᖃᐅᔨᓴᕈᓯᕆᓂᖅ ᐃᖃᓗᖕᓂ, ᖃᐅᔨᓴᐃᓂᕐᓂᒃ ᐃᓚᖃᕐᑐᑦ ᔮᓐ ᔩ. ᐊᒻᒪ ᐅᕐᒪ 
ᕼᐅᓂᒡᒫᓐ ᓇᓗᓇᐃᕆᔪᑦ ᐃᒫᒃ ᐃᓄᐃᑦ ᐊᕐᓇᖏᑦ ᐱᒪᔭᖃᕐᓱᑎᒃ ᓂᕈᐊᕐᓯᓂᕐᓂᒃ 
ᐊᒥᐊᓂᒃ ᒥᖑᐊᕐᓂᒃ ᑐᕌᖓᓪᓗᓂ ᑯᐊᐸᑦ ᐃᒡᓗᓕᕆᓂᖏᓐᓄᑦ ᐃᖃᓗᖕᓂ 
ᐅᑭᐅᕐᒥ 1962. ᐊᕐᓇᐃᑦ ᑕᐃᑲᓂ ᑯᐊᐸᑦ ᐃᒡᓗᓕᕆᓂᖏᒃ ᐃᑯᒻᒪᖁᑎᖃᓚᐅᕐᑐᑦ, 
ᑭᐊᒃᓴᐅᑎᒥᒃ ᐃᒐᕝᕕᖃᕐᓱᓂ, ᖃᖓᒃᑯᓪᓗ ᓴᓇᓂᕐᒧᑦ ᑮᓇᐅᔭᓕᐅᕐᕕᐅᕙᒃᓱᓂ ᐃᓚᒌᑦ 
ᐱᕈᕐᓴᐃᔪᓐᓇᕐᓂᓕᑦ ᖃᓪᓗᓈᕐᑎᑐᑦ ᐃᒡᓗᑖᕈᓐᓇᖅᓯᓯᒪᓪᓗᑎᒃ.

ᓱᓕ, ᐊᒥᓱᑦ ᐃᓄᐃᑦ ᐊᕐᓇᖏᑦ ᖁᕕᐊᓐᖏᓐᓂᓖᑦ ᐃᓕᖁᓯᕆᔭᖏᓐᓂᒃ 
ᐊᖏᕐᕋᕆᓕᕐᑕᒥᓐᓂᒃ ᐃᒡᓗᕐᔪᐊᓂᒃ. ᑕᐃᒪᓐᖓᑦ ᐃᒡᓗᕐᔪᐊᑦ ᖃᐃᕙᒃᑐᑦ ᖃᑦᓰᓐᓇᕐᓂᒃ 
ᐊᑐᒐᒃᓴᖃᖅᓱᑎᒃ ᐊᒻᒪ ᐋᓪᓕᕋᖃᕋᓂ ᐃᒃᓯᕙᐅᑕᖃᕋᓂ, ᓇᑉᐸᕐᑎᕐᑕᐅᓂᖓ 
ᐋᖅᑭᐅᒪᒐᓂ, ᕿᐅᓇᖅᓱᓂ ᐊᒻᒪ ᐃᓂᑭᓗᐊᕐᓱᓂ. ᐋᓕᓯ ᔫᒥ ᐅᖃᐅᔾᔨᓚᐅᕐᑐᑦ 
ᑖᑯᓄᓐᖓ QIA-ᒃᑯᓐᓄᑦ ᐃᕕᕐᑎᑕᕆᐊᓕᒃ ᐃᒡᓗᒋᓕᕐᑕᖓ ᓱᓇᖃᕐᓗᓂᒎᖅ ᑎᑭᓛᕐᒪᑦ 
ᐅᖃᐅᔾᔭᐅᑦᓱᓂ ᑭᓯᐊᓂ ᓱᓇᖃᕋᓂ:

ᐊᖏᕋᖃᓚᐅᕐᑐᒍᑦ ᐱᐅᔪᒥᒃ ᖃᕐᒪᕐᓂ ᓂᐊᖁᓐᖒᒥ. ᒐᕙᒪᒃᑯᑦ 
ᐊᖏᕐᕋᖃᕈᓐᓃᖁᖕᒫᑎᒍᑦ ᖃᕐᒪᕐᓂᒃ, ᓅᒋᐊᖃᓚᐅᕐᑐᒍᑦ ᒥᑭᔪᓄᑦ 
ᐃᒡᓗᕐᔪᐊᓄᑦ… ᐃᒡᓕᖃᕋᓂ, ᐊᑐᒐᒃᓴᖃᕋᓂ ᐃᒃᓯᕙᐅᑕᖃᕋᓂᒃ, ᑭᓯᒥ 
ᑭᐊᒃᓴᐅᑎᖃᖅᓱᓂ ᑕᐃᒪᑐᐊᖅ. ᓯᓂᒃᓱᑕ ᐅᓐᓄᐊᒥ ᐊᒻᒪ ᑐᓂᔭᐅᑦᓱᑕ 
ᕿᐱᖕᓂᒃ. ᓯᓂᒃᓱᑕ ᓇᑎᖓᓂ, ᓄᑕᕋᒃᑲ ᐊᒻᒪ ᐅᐃᒐ, ᑭᐊᒃᓴᐅᑎᐅᑉ ᓴᓂᐊᓂ 
ᓴᓇᖃᓚᐅᙱᒻᒪᑦ.

ᐄᒪᓕ ᑕᑲᑕᒃ ᑕᐃᒪᐃᑦᑐᒃᑰᓚᐅᕐᒥᔪᖅ. ᐃᒪᐃᑦᓱᓂ ᐅᖃᐅᔾᔨᓚᐅᕐᑐᑦ 
ᑖᑯᓄᓐᖓ QTC-ᒃᑯᓐᓄᑦ: “ᐃᒡᓗᕐᔪᐊᓕᐅᕇᕐᒪᑕ, ᐃᒡᓗ ᓱᓇᖃᓐᖏᑦᓯᐊᓚᐅᕐᑐᖅ, 
ᑭᓯᒥ ᓴᕕᕋᔭᖅ ᐅᕕᓂᖕᓂᐊᕐᕕᒃ. ᑕᐃᓐᓇᑐᐊᖅ ᓅᒃᑲᑦᑕ ᑕᐃᑲᓃᓚᐅᕐᑐᖅ…. 
ᖃᔅᓯᒐᓚᖕᓂᒃ ᓂᕆᔾᔪᑎᓂᒃ ᐊᓪᓕᕋᕐᓂᒃ ᐊᒻᒪ ᑏᑐᕐᕕᖕᓂᒃ ᐱᑕᖃᖅᓱᓂ.” ᐃᖃᓗᒃ 
ᔪᕋᓚᒃ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄᑦ ᐊᒃᓱᐊᓗᒃ ᑲᑕᖕᓇᕆᓚᐅᕐᑕᖓ 
ᐃᓕᖅᑯᓯᖓ ᐃᒡᓗᕐᔪᐊᖅ: 

ᓂᐊᖁᓐᖒᒧᕈᔾᔭᐅᓪᓗᑕ ᐃᒡᓗᒃᓴᑦᑎᓐᓄᑦ, ᑕᐃᑲᓃᓐᓂᐊᕐᓱᑕ. ᐃᓯᕋᑦᑕ 
ᐃᓗᐊᓄᐊᕋᒪ ᐋᓐᓂᓚᐅᕐᐳᖓ ᐱᔾᔪᑎᒋᓪᓗᒍ ᐅᖃᐅᔾᔭᐅᓚᐅᕋᒪ 
ᓄᑖᕐᒧᐊᕐᓂᐊᕋᒪ ᐅᕝᕙᓘᓐᓃᑦ ᐃᒡᓗᕐᔪᐊᕐᒧᑦ. ᑕᐃᓐᓇ  
ᓱᓇᖃᓚᐅᙱᑦᓯᐊᖅᑐᖅ-ᓱᓇᓂᓪᓘᓐᓃᑦ ᐱᑕᖃᕋᓂ. ᑭᒥᓯ ᑕᐃᒪᑐᐊᖅ 
ᕿᔪᐊᕐᔪᑦ ᐊᑐᕐᑕᕕᓃᑦ ᕿᔪᐊᕐᔪᓕᕆᔨᓄᑦ ᐊᑐᕐᑕᕕᓃᑦ ᕿᒪᒃᑕᐅᓂᑯᑦ 
ᓇᑉᐸᕐᑎᕆᑎᓪᓗᑎᒃ ᐅᕝᕙ ᐋᖅᑭᒃᓱᐃᕕᕕᓂᑦ. ᕿᒪᒃᑕᕕᓂᖃᐅᕐᓱᓂ 
ᕿᔪᐊᕐᔪᖕᓂᒃ ᐅᓗᐊᕐᓂᑯᕕᓂᑦ ᑕᐃᒪᑐᐊᖅ ᐃᒡᓗᒦᑦᓱᑎᒃ. 
ᐅᑕᖅᑭᓂᖃᓚᐅᕐᐳᖓ ᐊᑯᓂ ᖃᐅᔨᒪᒧᑦ ᐃᓕᓚᐅᔪᒫᕐᓂᑦᑎᓐᓂᒃ 
ᓄᑖᕐᒧᑦ ᐱᐅᔪᒧᑦ. ᑭᓯᐊᓂ ᐋᓐᓂᓚᐅᕐᐳᖓ ᑕᑯᒐᒪ. ᑕᐃᑲᓃᓕᕐᓱᑕ 
ᐃᓪᓕᐊᖃᓚᐅᓐᖏᓚᖅ – ᓯᓂᒡᕕᒃᓴᖃᓚᐅᓐᖏᓚᖅ. ᐊᑕᓘᓐᓃᑦ 
ᕿᐱᖃᐅᒪᓚᐅᕐᐳᒍᑦ ᐊᒻᒪ ᓯᓂᒃᕕᒃᓴᐅᔪᒃᓴᓐᓂᒃ ᐊᓯᖏᓐᓂᒃ ᐱᔪᕕᓂᕐᓂᒃ.

ᓕᐊ ᐅᖄᓪᓚᒃ ᐅᖃᐅᔾᔨᓚᐅᕐᑐᑦ ᑖᑯᓄᓐᖓ QTC-ᒃᑯᓐᓄᑦ:

ᐱᐊᓂᒃᑐᑦ ᐅᑭᐅᑦ ᐱᖓᓱᑦ, ᐊᖓᔪᖄᒃᑲ ᐃᒡᓗᑖᕐᓱᑎᒃ. ᑕᐃᒃᑯᐊ ᒥᑭᔪᑦ 
ᑭᑉᐹᕆᒃᑐᑦ, ᖃᓪᓗᓛᑦ ᐃᒡᓗᕐᔪᐊᖁᑎᖓ. ᒥᑭᔪᒥᒃ ᑭᐊᒃᓴᐅᑎᖃᕐᑐᖅ. 
ᐅᖅᑰᓴᐅᑎᖃᕋᓂ, ᐃᒡᓗᑕᖃᕋᓂ, ᐊᑕᐅᓯᖅ ᐃᒡᓗᕐᔪᐊᖅ ᐃᒡᓗᑕᖃᓐᖏᑦᑐᖅ. 

ᑕᐃᑲᓃᓚᐅᕐᑐᒍᑦ. ᐊᑖᑕᒐ 12-ᓂᒃ ᓄᑕᕋᖃᓚᐅᕐᑐᖅ ᐊᒻᒪ ᑕᒪᑦᑕ 
ᑕᐃᑲᓃᑦᓱᑕ…ᐅᐃᒐ ᑕᐃᑲᓃᓚᐅᕐᒥᔪᖅ. ᐊᑕᐅᑦᓯᒃᑯᑦ ᑕᐃᑲᓃᓚᐅᕐᑐᒍᑦ 
ᐃᒡᓗᑕᖃᓐᖏᑦᑐᒥ.. ᐱᒪᓪᓗᒍ ᓄᑲᕐᒪ ᓄᑕᕋᖏᑦ ᐊᒻᒪ ᐊᖏᕐᕋᖃᕐᓱᑕ 
ᐃᒡᓗᕐᔪᐊᕐᒥᒃ ᐋᓐᓂᐊᕐᑕᐃᓕᒪᔪᓕᕆᓂᖃᕋᓂ.. ᓇᑎᖓ ᒪᓴᐃᓐᓇᐅᓪᓗᓂ. 
ᐃᓗᖓ ᐃᒡᓘᑉ ᐸᑐᒃᐸᒃᓱᓂ ᓯᑯᕙᒃᓱᓂ. ᐊᔪᕐᓇᓚᐅᕐᑐᖅ  .

ᐊᕐᓇᐅᔪᓄᑦ, ᐱᒪᔭᓕᖕᓄᑦ ᐃᒡᓗᕐᔪᐊᓂᒃ, ᑕᒪᒃᑯᐊ ᐃᓱᐊᕈᑕᐅᓚᐅᓐᖏᓚᑦ 
ᐊᖏᔪᒥᒃ ᐊᒻᒪ ᐊᔪᕐᓇᕐᓂᖅ ᑕᐃᒪᐅᓐᖏᓐᓇᕐᓱᓂ. 

ᐃᒡᓗᓕᕆᓂᖃᕐᓂᖅ 
ᐊᑦᔨᒌᖏᓐᓂᖃᕐᓂᖅ

ᐃᓚᖏᑦ ᑕᐃᒃᑯᐊᑦᓴᐃᓐᓇ ᐊᐅᓚᑦᑎᔩᑦ ᐃᑲᔪᐃᓐᓂᖃᕐᓚᐅᕐᑐᑦ ᐃᓄᖕᓂᒃ 
ᖁᕕᐊᓱᒐᑦ ᒥᑭᔪᓂᒃ ᐃᒡᓗᕐᔪᐊᓂᒃ ᐃᖕᒥᓂᒡᓕ ᐊᖏᓂᕐᓴᐅᔪᒃᓴᓂᒃ ᐃᓱᒪᒧᑦ. 
ᑕᖅᑭᐅᓚᐅᕐᑐᒥ ᔭᓐᓄᐊᕆ 1963 ᑎᑎᕋᕐᕕᑦ ᐃᓗᐊᓂ ᐅᓂᒃᑳᓕᐅᖅᓯᒪᓚᐅᖅᐳᖅ 
ᒥᓂᔅᑐᒋᔭᕐᒧᑦ  ᑎᑎᕋᕐᕕᖓᑦ ᐅᑭᐅᕐᑕᕐᑐᒥ ᐱᓕᕆᐊᑦ ᐊᒻᒪ ᑲᓇᑕᒥ ᐃᑲᔪᐃᕝᕕᑦ 
ᐃᓕᖅᑯᓯᖏᑦᑕ ᒥᒃᓵᓄᑦ ᖃᐅᓱᐃᑦᑐᒥ ᓇᓗᓇᐃᕐᑐᖅ “ᐃᒡᓗᕐᔪᐊᓕᐊᖑᔪᓕᒃ 
ᖃᓂᖓᓂ ᑎᑎᕋᕐᕕᖃᕐᕕᐅᑉ ᑐᕌᖓᓪᓗᓂ ᐅᑭᐅᕐᑕᕐᑐᒥ – ᐱᓕᕆᕝᕕᑉ ᐱᓕᕆᔨᖓ 
ᐃᓱᒪᒋᔭᐅᔪᒃᑯᑦ ᐊᑭᓕᒃ ᐃᒫᒃ $75,000. ᐃᒡᓗᕐᔪᐊᖅ ᐆᕐᓯᓯᒪᔪᖅ ᑕᐃᒪᓐᖓᑦ ᑕᖅᑮᖅ 
ᐅᑭᐅᓖᑦ 6-ᒥ, ᐊᒻᒪ ᓱᓕ ᑕᐃᑲᓂᑦᑕᐃᓐᓇᖅ ᐊᖏᕐᕋᖃᕐᓗᓂ. “ᑖᓐᓇ ᐃᒡᓗᕐᔪᐊᖅ 
ᑕᐃᒪᓐᓇᐃᑦᑑᓂᕋᕐᓂᖃᕐᑎᓪᓗᒍ ᐊᔾᔨᖐᓐᖏᓐᓂᖃᕐᓂᖏᑦᑕ ᐃᒡᓗᕐᔪᐊᖑᔪᑦ 
ᐊᑕᐃᓐᓇᐅᑎᑕᑦ ᐃᓄᖕᓄᑦ ᐊᒻᒪ ᖃᓪᓗᓈᓄᑦ ᕿᑭᕐᑖᓗᖕᓂ 1960ᐅᑭᐅᖏᓐᓂᒃ, 
ᐊᔾᔨᒌᓐᖏᓐᓂᖃᕐᓂᖏᑦ ᑕᐃᒪᓐᖓᑦ ᓇᓗᓇᐃᕐᑕᐅᓯᒪᕗᑦ ᑕᑯᔭᕕᓂᕐᓄᑦ. ᐃᒻᒪᖄ 
ᓇᓗᓇᐃᕆᐊᓕᒃ ᑕᐃᑲᓂ ᐅᓂᒃᑳᓕᐊᖑᓯᒪᔪᒥ, ᒥᓂᕐᑐᒋᔭᖅ ᐅᖃᐅᑦᑕᐅᓚᐅᕐᑐᖅ ᐃᒫᒃ 
ᓈᓚᕝᕖᑦ ᓴᓇᔨᖏᓐᓂᒃ “ᑕᐃᒫᒃᑕᐅᖅ ᐃᓱᒪᔪᑦ [ᐃᓄᐃᑦ] ᓈᒻᒪᒃᑐᓂᒃ ᐊᑲᐅᔪᓂᒃ 
ᐱᒪᔭᐅᓐᖏᒻᒪᑕ, ᐱᓗᐊᕐᑐᒥᒃ ᑐᕌᖓᓂᖃᕐᓱᒍᑦ ᐃᒡᓗᕐᔪᐊᓕᕆᓂᕐᓄᑦ.” ᓴᓇᔨᑦ 
ᑎᑎᕋᕐᓱᓂᒃ ᐅᓂᒃᑳᓕᐊᖑᔫᑉ ᐊᕙᓗᐊᓂ “ᑕᐃᒪᐃᓚᐅᕐᓕᑦ [ᑐᕌᖓᔪᒃᓴᐅᓂᐊᕐᑐᖅ 
ᐃᓄᐃᑦ] ᑐᓴᐅᒪᔭᐅᑎᑕᐅᓗᑎᒃ ᐃᒡᓗᓕᕆᓂᕐᒧᑦ”, ᑭᓯᐊᓂ ᓇᓗᓇᐃᕌᓂᒃᓯᒪᓐᖏᓚᖅ 

ᖃᓄᖅ ᐅᕝᕙᓘᓐᓃᑦ ᓲᖕᒪᑦ ᐊᐃᑉᐸᖃᓐᖏᑦᑐᑦ ᐊᖑᑎᑦ ᐅᕝᕙ ᐃᓚᒌᖑᔪᑦ 
ᓴᓇᓚᐅᐱᓪᓚᒃᑐᑦ ᑕᐃᑲᓂ ᓈᓚᒡᕖᑦ ᓄᓇᖃᕐᕕᖓᓂ ᐅᑭᐅᓄᑦ ᖃᔅᓰᓐᓇᕐᓄᑦ 
ᐊᑐᕋᔭᓚᐅᕋᓗᐊᕐᒪᑕ ᐃᒡᓗᓕᕆᓂᕐᒧᑦ. 

ᑕᒪᐃᓐᓅᓕᖓᓂᒃᑯᑦ ᖃᐅᔨᓴᕈᓯᓪᓚᕆᒃ ᐃᒡᓗᓕᕆᓂᕐᓄᑦ ᐅᑭᐅᕐᑕᕐᑐᒥ 
ᐅᖃᓕᒫᒐᖅ ᓴᖅᑭᑕᐅᓚᐅᕐᑕᖅ ᑕᐃᔭᖅ ᐃᔅᑭᒧ ᐃᓄᒃ ᐃᒡᓗᓕᕆᔨᓂ 
ᐸᕐᓇᒃᑕᐅᓚᐅᕐᑎᓪᓗᒍ ᐃᓕᖅᑯᓯᕆᔭᕕᓂᕐᓂᒃ ᐊᓯᔾᔨᓂᕐᓂᒃ ᐅᑭᐅᒥ 1972. ᑖᒥᔅ 
ᐊᒻᒪ ᑖᒻᑉᓴᓐ ᓇᓗᓇᐃᕆᓂᖃᕐᓱᑎᒃ ᖃᔅᓯᑲᓪᓚᖕᓂᒃ ᐊᒥᒐᕐᑐᓕᕆᓂᕐᓂᒃ ᐊᒻᒪ 
ᐊᔪᕐᓇᕐᓂᕐᓂᒃ ᐃᓕᖅᑯᓯᑐᖃᓕᕆᓂᕐᓄᑦ ᐃᒃᐱᒋᔭᖃᓂᖅ ᑕᐃᑲᓂ ᒪᓕᒐᒃᓴᓕᕆᓂᕐᓂᒃ 
ᐃᒡᓗᓕᕆᓂᕐᒧᑦ. ᑕᐃᕙᑦ ᑖᒪᔅ, ᐊᒥᓱᓂᒃ ᐅᑭᐅᓂᒃ ᖃᐅᔨᓴᕐᓂᖃᕐᑐᖅ ᐃᓄᐃᑦ 
ᓄᓇᓕᖏᓐᓂᒃ, ᓇᓗᓇᐃᕆᓪᓗᓂ ᐅᖃᓕᒫᒐᓕᐊᕕᓂᕐᒥᒃ ᐅᑭᐅᕐᑕᕐᑐᒧᑦ ᐅᐊᔭᕐᓂᑯᑦ/
ᐅᑭᐅᕐᑕᕐᑐᒥ ᓄᓇᓕᕋᓛᕐᒥᐅᑦ ᐱᒻᒪᕆᐅᓂᖃᕐᓱᓂ ᐃᒫᒃ “ᑐᓴᐅᒪᓂᖃᕆᑦᓯ 
ᑕᐅᑐᒃᑕᐅᓂᖃᕐᓂᑦ ᓱᓇᓂᒃ ᐃᓚᐅᕈᓯᕆᓂᖃᕐᓂᖅ ᐋᖅᑭᐅᒪᔪᒥᒃ ᐃᒡᓗᓕᕆᓂᕐᓂᒃ 
ᑐᕌᖓᓪᓗᓂ ᐃᓄᖕᓄᑦ ᐊᓯᔾᔨᕐᓂᖃᓪᓚᕆᒃᑐᖅ” ᐅᑭᐅᓂ 1960-ᖏᓐᓂᒃ. 
“ᐱᑕᖃᓚᐅᕐᑎᓪᓗᒍ ᑕᒻᒪᕐᓯᒪᓂᕐᓂᒃ ᐸᕐᓇᐅᓯᕆᓂᕐᓂ, ᖃᐅᔨᓴᕈᓯᕆᓂᖅ 
ᖃᓄᐃᓐᓂᐊᕐᒪᖔᑦ ᐃᓱᒪᓕᐅᕈᓯᕆᓂᖅ ᑐᕌᖓᓪᓗᓂ ᐃᒡᓗᓕᕆᓂᕐᒧᑦ ᐅᑭᐅᕐᑕᕐᑐᒥ 
ᑐᐊᕕᓗᐊᓚᐅᕐᒪᑕ ᑎᑭᑲᐅᑎᒋᑦᓱᒍ ᐅᑭᐅᑦ ᖁᓖᑦ ᐱᐊᓂᓴᓂᖃᕐᓂᕐᓂᒃ. 
“ᓇᓗᓇᐃᕐᑕᐅᓚᐅᕆᕗᑦ ᐃᓄᒃᑲᓐᓃᑦ ᐃᓚᐅᖃᑕᐅᓕᕐᓂᖏᓐᓂᒃ ᑎᑎᕋᕐᕕᓕᕆᓂᕐᓂᒃ 
ᐃᒡᓗᓕᕆᓂᕐᓄᑦ ᐅᑭᐅᖏᓐᓂᒃ 1970-ᒋᔭᖏᓐᓂᒃ ᐱᓗᐊᖅᑐᒥᒃ. 

ᐅᑭᐅᕐᑕᕐᑐᒥ ᐃᒡᓗᒥᒃ 
ᐊᑐᕐᑐᐊᕐᓂᕐᒧᑦ 
ᓂᕕᐅᕐᓂᐊᕐᓗᓂ ᐱᓕᕆᐊᒃᓴᖅ

ᒐᕙᒪᒃᑯᑦ ᐃᒡᓗᓕᕆᓂᖅ ᑐᕌᖓᓪᓗᓂ ᐃᓄᖕᓄᑦ ᐱᕚᓪᓕᕐᓂᕐᓴᖅ ᐅᑭᐅᖑᔪᓂ 
1960-ᖏᓐᓂᒃ ᐊᒻᒪ ᐅᑭᐅᖑᓕᓵᕐᑐᓂ 70-ᖏᓐᓂᒃ ᑕᑯᒃᓴᐅᓂᖃᕐᓂᒃᑯᑦ 
ᐱᕚᓪᓕᕐᑎᕆᓂᖃᕐᓂᖅ ᓄᓇᓕᐅᔪᓄᑦ ᓇᑉᐸᕐᑎᕆᓂᖅ, ᓲᕐᓗ ᐃᒪᕐᓄᑦ ᑐᕌᖓᔪᓂᒃ, 
ᐃᑯᒫᓗᖕᓄᑦ, ᐊᒻᒪ ᐅᕐᓱᐊᓗᓕᕆᓂᕐᓄᑦ ᐱᓕᕆᐊᕆᔭᑦ, ᐃᓚᐅᑎᑦᑎᓂᖃᐅᒪᑦᓱᓂ 

ᐃᓄᖕᓂᒃ. ᑕᐃᔭᖅ ᐃᔅᑭᒨ ᐃᒡᓗᓕᕆᓂᕐᒧᑦ ᐊᑐᕐᑐᐊᕐᓂᖅ ᐱᓕᕆᐊᒃᓴᖅ 
ᐃᓇᖏᕐᑕᐅᔪᖅ ᐅᑭᐅᕐᒥ 1968 ᐅᕗᖓ ᐅᑭᐅᕐᑕᕐᑐᒥ ᐃᒡᓗᒥᒃ ᐊᑐᕐᑐᐊᕐᓂᕐᒧᑦ 
ᓂᐅᕕᕐᓂᐊᕐᓗᓂ ᐱᓕᕆᐊᒃᓴᖅ, ᓴᖅᑭᑕᖅ ᓱᓕᒃᑲᓐᓂ ᐱᒪᔭᖃᕐᓂᖃᕐᓱᓂ 
ᐊᑐᕐᑐᐊᕐᓂᕐᒥᒃ ᐃᒡᓗᓂᒃ ᐊᑭᓕᐅᓯᕆᓂᕐᓂᒃ ᐊᒻᒪ ᐊᑐᕐᑐᐊᒐᕐᓄᑦ 
ᐊᑭᓕᕐᑐᐃᒋᐊᓕᖕᓂᒃ. ᐅᑭᐅᖅ ᐱᐊᓂᒃᑎᓪᓗᒍ, ᐃᒡᓗᓕᕆᓂᕐᒧᑦ ᐱᓕᕆᐊᒃᓴᖅ 
ᓅᑕᐅᔪᕕᓂᐅᕗᖅ ᓄᓇᑦᓯᐊᑉ ᒐᕙᒪᖓᓄᑦ. 

ᐅᑭᐅᕐᒥ 1972 ᐃᓄᐃᑦ ᐅᓄᕐᓂᖏᑦ ᓄᓇᓕᖕᓂ ᖁᑦᑎᒃᓯᓚᐅᕐᑐᖅ ᑕᐃᑯᖓ 
ᒐᕙᒪᑐᖃᒃᑯᓐᓄᑦ ᓯᕗᓪᓕᐅᕐᑐᓕᕆᔩᑦ ᐊᑐᓕᖁᔭᒃᓴᖏᓐᓄᑦ ᐊᒥᓱᓐᖑᕆᐊᕐᓂᖏᑦ 
ᖃᔅᓯᐅᓂᖏᒃ ᑐᒃᓯᕋᕐᑕᑦ ᓄᑖᑦ ᐃᒡᓗᕐᔪᐊᑦ ᓇᑉᐸᕐᑎᑕᐅᔪᒃᓴᑦ ᐅᑭᐅᕐᒥ 1978 ᐃᒫᑎᑐᑦ 
ᐅᖓᑖᓄᑦ 100, ᐊᖑᒻᒪᑎᓇᓱᐊᕐᓂᖃᕐᓱᑎᒃ ᑕᑯᔭᐅᔪᒪᓂᓕᖕᓂᒃ. ᐅᑭᐅᖑᓕᕐᑐᒥ 1973 
ᓄᓇᑦᓯᐊᕐᒥ ᒐᕙᒪᒃᑯᑦ ᓴᖅᑭᑦᑎᓚᐅᕐᑐᑦ ᓄᓇᑦᓯᐊᕐᒥ ᐃᒡᓗᓕᕆᔨᕐᔪᐊᑦ ᑯᐊᐳᕇᓴᖓᓂ 
(NTHC) ᐊᐅᓚᑦᑎᓂᐊᕐᓗᓂ ᑭᒃᑯᓕᒫᓄᑦ ᐃᒡᓕᕆᓂᕐᓂᒃ ᓇᑉᐸᕐᑎᕆᓂᖅ ᐊᒻᒪ 
ᐊᐅᓚᑦᑎᑦᑎᓗᑎᒃ. ᐅᑭᐅᖑᔫᑉ ᑭᖑᓂᐊᒍᑦ, 24-ᓂᑦ ᓇᑉᐸᐃᔪᕕᓂᐅᕗᑦ ᓄᑖᕐᓂᒃ 
ᐃᒡᓗᕐᔪᐊᓂᒃ ᕿᑭᕐᑖᓗᖕᓂ, ᑭᓯᐊᓂ ᐊᒥᒐᕐᓱᑎᒃ ᓱᓕᒃ ᐊᑐᕐᑕᐅᔪᒪᓂᖃᕐᓂᕐᓂᒃ. 
ᓄᓇᑦᓯᐊᕐᒥ ᑲᑎᒪᔨ ᓕᑕ ᐲᑐᓴᓐ ᖁᕕᐊᓱᓐᖏᓐᓂᖃᓚᐅᕐᑐᖅ ᐃᒡᓗᓕᕆᓂᖅ 
ᐃᓕᖅᑯᓯᖏᓐᓂᒃ ᑐᕌᖓᓪᓗᓂ ᐃᓄᖕᓄᑦ ᕿᑭᕐᑖᓗᖕᓂ ᐊᒻᒪ ᐊᑯᓐᓂᕐᒥᐅᓄᑦ 
ᐅᑭᐅᕐᑕᕐᑐᒥ, ᑲᑎᒪᔨᐅᖃᑎᖓ ᐳᕋᐃᔭᓐ ᐱᐅᓴᓐ ᓇᓗᓇᐃᕆᓪᓗᓂ ᑕᒪᐃᑕᑲᓴᒃ 
ᐃᒡᓗᕐᔪᐊᑦ ᓱᓕ ᓇᑉᐸᕐᑎᕐᑕᐅᔪᓄᑦ ᖃᓪᓗᓈᑦ ᓄᓇᖓᓐᓂ, ᐊᐅᓪᓚᕐᑎᑕᐅᖃᑦᑕᕐᓱᑎᒃ 
ᐅᑭᐅᕐᑕᕐᒧᑦ ᐊᒻᒪ ᐃᕕᕐᑎᑕᐅᕙᒃᓱᑎᒃ ᖃᓪᓗᓈᕐᓄᑦ, ᐃᒪᐃᒐᓂ ᐊᑭᑐᔪᕐᔪᐊᓕᕆᓂᕐᓄᒃ 
ᓄᓇᓕᐅᑉ ᐃᓗᐊᓂ ᓴᖅᑭᑦᑎᕆᓂᕐᓄᑦ ᐊᒻᒪ ᓄᓇᖃᕐᑐᓄᑦ ᓴᓇᔨᖃᕋᓂ. ᐱᐅᓴᓐ 
ᐊᐃᕙᐃᓂᖃᕐᓱᓂ ᐃᒡᓗᕐᔪᐊᑦ ᐊᒡᓛᓪᓘᓐᓃᑦ ᓇᑉᐸᕐᑎᕐᑕᐅᒃᐸᑕ ᐅᑭᐅᕐᑕᕐᑐᒥ 
ᓇᐹᕐᑐᖏᓐᓄᑦ ᑕᐃᑲᓂ ᐅᐊᖕᓇᖓᓂ ᐊᒻᒪ ᐊᑯᓐᓂᕐᒥᐅᑦ ᐅᑭᐅᕐᑕᕐᑐᒥ, 
ᐱᔪᒥᓵᕐᓂᖃᕈᒪᓂᕐᒧᑦ ᐅᑭᐅᕐᑕᕐᑐᒥ. 

ᐃᓱᒻᒥᕈᑕᐅᔪᖅ
ᐃᓄᐃᑦ ᐊᒻᒪ ᖃᓪᓗᓈᑦ ᑎᒍᒻᒥᓂᖃᓚᐅᕐᑐᑦ ᐊᔾᔨᒌᖏᓐᓂᖃᕐᓂᕐᓂᒃ ᐃᓱᒪᒋᔭᒥᓐᓂᒃ 
ᐱᔾᔪᑎᖃᕐᓱᑎᒃ ᐃᒡᓗᓕᕆᓂᕐᓂᒃ ᐊᒻᒪ ᐊᑐᕐᑕᐅᔪᒥᒋᔭᕐᓂᒃ. ᑕᐃᒪᐃᒻᒪᑦ ᐊᒃᑐᐃᓂᖃᕐᑐᖅ 
ᐱᒋᐊᕈᑎᓂᒃ ᓴᖅᑭᑦᑎᕆᓂᕐᓂᒃ ᒐᕙᒪᒃᑯᑦ ᐃᒡᓗᓕᕆᓂᖏᑦᑕ ᓴᖅᑭᑦᑎᕐᓂᖏᓐᓂᒃ. 

ᐃᓄᐃᑦ ᐊᑐᑦᑎᐊᕈᒪᓂᖃᕐᓱᑎᒃ, ᐃᓅᓯᕐᒥᓐᓂᒃ, ᐊᒃᑐᕐᑕᐅᓂᖃᐃᓐᓇᕐᓯᒪᔪᑦ 
ᓂᐅᕕᐊᒃᓴᖃᕐᓂᕐᒧᑦ ᓂᐅᕕᕐᑕᕐᓂᕐᒧᑦ ᐱᕙᓪᓕᐊᔪᓂᒃ ᑐᑭᓯᐊᑦᑎᐊᕐᓱᑎᒃ. ᑕᑯᓯᒪᔪᑦ 
ᐊᓐᓂᕆᓂᖃᕐᓂᕐᓂᒃ ᐊᑐᕈᓐᓇᕈᑎᒥᓐᓂᒃ ᓂᐅᕕᐊᒃᓴᓄᑦ ᓂᐅᕕᖃᑦᑕᕐᓂᕐᓄᑦ  - 
ᑎᕆᒐᓂᐊᑦ  - ᑐᐊᕕᕐᑐᒃᑯᑦ ᐱᒋᐊᓚᐅᕐᑐᖅ, ᐊᒻᒪ ᑐᑭᓯᔭᐅᓯᒪᓂᖃᕐᓱᓂ ᐃᓱᒪᒋᔭᒃᑯᑦ 
ᐊᑭᓕᒃᓴᖃᖃᑦᑕᕐᓂᖅ. ᖃᖓᑐᐃᓐᓇᑦᑎᐊᖅ, ᐊᑭᓕᒃᓴᖃᕈᑎᒃ ᓂᐅᕕᕐᕕᖕᒥ 
ᐊᒥᕐᓂᒃ ᐅᕝᕙᓘᓐᓃᑦ ᐃᓚᖓᓐᓂᒃ ᐃᓅᓯᓕᕆᓂᕐᒧᑦ ᐃᑲᔪᕈᑎᒋᔭᕐᒥᓐᓂᒃ, 
ᐅᕝᕙᓘᓐᓃᑦ ᓂᐅᕕᕐᕕᖕᒧᑦ ᐊᑭᓕᕐᑕᐅᔭᕆᐊᖃᕐᓂᕐᒥᓐᓂᒃ ᓂᐅᕕᐊᒃᓴᕆᓚᐅᕐᑕᒥᓂᒃ. 
ᐃᑲᔪᕈᑎᖃᕐᓱᑎᒃ ᐃᖕᒥᓐᓂᒃ ᐊᑐᕐᓱᑎᒃ ᑮᓇᐅᔭᓕᐅᕐᓂᕐᓂᒃ ᓂᐅᕕᐊᒃᓴᖃᕐᓂᒃᑯᑦ 
ᓂᐅᕕᕐᑕᕐᓂᒃᑯᑦ ᐊᒻᒪ ᓴᓇᕝᕕᖃᖃᑦᑕᕐᓂᒃᑯᑦ ᓂᐅᕕᕐᓂᐊᕐᓗᑎᒃ ᐊᑐᒐᒃᓴᒥᓐᓂᒃ 
ᐊᖑᓇᓱᖕᓂᖃᕐᓂᖅ ᐋᖅᑭᐅᒪᓂᒃᓴᖓᓂᒃ, ᐊᓐᓂᐅᒪᑎᑦᑎᓂᖃᕐᓂᖅ ᐃᑲᔪᕈᑎᒃᓴᐅᔪᓂᒃ, 
ᐊᒻᒪ ᓇᑉᐸᕐᑎᕆᓂᖃᕐᓂᖏᑦ ᐃᒡᓗᕐᔪᐊᕆᓂᐊᕐᑕᕐᒥᓐᓂᒃ ᐊᑐᕆᐊᖃᕐᑐᓂᒃ 
ᐊᑐᐃᓐᓇᐅᔪᒃᓴᐅᔪᓂᒃ ᐊᑭᖃᖏᑦᑐᓂᑦ.  

ᐅᑭᐅᕐᒥ 1958, ᑭᐅᔭᐅᓂᖃᕐᓂᖅ ᑭᒃᑯᓕᒫᑦ ᐅᖃᐅᓯᕆᔭᖏᓐᓂᒃ 
ᐱᔾᔪᑎᖃᕐᓂᕐᓂᒃ ᐋᖅᑭᐅᒪᔪᓂᒃ ᐃᒡᓗᓕᕆᓂᕐᓂᒃ ᐅᑭᐅᕐᑕᕐᑐᒥ, ᒐᕙᒪᑐᖃᒃᑯᑦ 
ᐅᓂᒃᑳᓕᐅᓚᐅᖅᓯᒪᕗᑦ ᑎᑎᕋᕐᕕᐅᑉ ᐃᓗᐊᓂ, ᐃᒻᒪᖄ ᐸᕐᓇᐅᓂᕆᓂᖃᓚᐅᕐᑐᖅ 
ᑐᕌᖓᖕᓗᓂ ᐱᕙᓪᓕᐊᔪᓕᕆᓂᒃᑯᑦ ᐅᖃᓕᒫᒐᒃᑯᑦ ᑏᕖᒃᑰᕈᑕᐅᔪᒃᓴᓂᑦ, ᐃᒪᓐᓇ:  

ᑕᑯᔪᒪᓂᖃᒻᒪᕆᖕᓂᖓ ᐅᑯᐊ ᑎᑎᕋᕐᕕᖓᑦ ᐅᑭᐅᕐᑕᕐᑐᒥ ᐱᓕᕆᐊᑦ 
ᐊᒻᒪ ᑲᓇᑕᒥ ᐃᑲᔪᐃᕝᕕᑦ ᐊᖏᕋᖃᕐᓂᖅ ᐅᑭᐅᕐᑕᕐᑐᖓ ᑲᓇᑕᐅᑉ 
ᑕᑯᔪᒥᓇᕐᓗᒍ. ᒪᓕᖕᓂᖃᕐᓗᓂ, ᐱᓕᕆᔨᒋᔭᖏᑦ ᐆᕐᑐᕐᓗᑎᒃ 
ᐊᑐᐃᓐᓇᐅᓂᕐᓂᒃ ᐊᑐᕐᑕᐅᕙᒃᑐᓂᒃ ᐃᒡᓗᓕᕆᓂᕐᓂᒃ ᖃᓂᒋᒐᔭᕐᑕᖓᓂ 
ᐊᑐᕐᑕᖏᓐᓂᒃ ᑐᕌᖓᓗᐊᕐᑐᓂ ᐃᓚᖓᑕ ᑲᓇᑕᐅᑉ. ᐱᒪᔭᖃᕐᕕᒋᔭᒥᓂᒃ, 
ᐃᔅᑭᒨ, ᓱᓕᕆᓂᖏᑦ ᑎᑎᕋᐅᔭᒐᖃᕐᓗᑎᒃ ᐊᖏᕐᕋᕆᔭᕐᓂᒃ 
ᐋᖅᑭᐅᒪᓗᒍ ᐊᐅᓚᑦᑎᓂᕐᒧᑦ ᑮᓇᐅᔭᕆᔭᕐᓄᑦ ᐊᔾᔨᒌᖏᓐᓂᖃᕐᓗᑎᒃ 
ᖁᑦᑎᒃᓯᕙᓪᓕᐊᓂᒃᓴᖓᑦᑕ ᐱᕙᓪᓕᐊᓂᕐᒧᑦ ᐃᖕᒥᒎᕈᓐᓇᕈᑎᓂᒃ 
ᐱᒋᐊᕐᓂᖃᕐᓗᑎᒃ ᐱᒡᒍᓂᖃᕈᑎᖃᕐᓂᒃᑯᑦ ᐃᓇᖏᕐᑎᖃᕐᓗᓂ ᐃᒡᓗᓂᑦ 
ᐊᒻᒪ ᑐᐱᕐᓂᒃ.

ᖃᓄᐃᓕᖓᓕᕐᓂᖓ, ᒐᕙᒪᒃᑯᑦ ᐅᖃᕐᓯᒪᓂᓕᑦ ᐃᓅᓯᓕᕆᓂᒃᑯᑦ 
ᐱᕙᓪᓕᐊᔪᓕᕆᓂᒃᑯᑦ ᐊᔾᔨᒌᖏᓐᓂᖃᕐᓂᑦ ᐊᑐᕐᓂᐊᕐᓗᓂ ᐃᒡᓗᓕᕆᓂᕐᓂᒃ 
ᑕᑯᒃᓴᐅᑦᑎᐊᒻᒪᕆᒃᑐᓂᒃ ᖃᓪᓗᓈᑦ ᓄᓇᖓᓐᓂᕐᒥᐅᑦ ᑕᐃᒪᓐᓇᑦᑕᐃᓐᓇ 

ᐱᓕᕆᐊᖑᓇᔭᕐᒪᑕ ᐅᑭᐅᕐᑕᕐᑐᒥ ᐊᒻᒪ ᐃᓄᐃᑦ, ᖃᓄᐃᑦᑑᓂᖃᕋᓗᐊᕐᐸᑦ 
ᐊᖏᕐᕋᖃᕐᓂᖏᓐᓂᒃ ᓄᓇᓕᖕᓂᒃ, ᐱᒋᐊᕐᓂᖃᕋᔭᕐᒪᑕ ᐃᒡᓗᕐᔪᐊᖃᕐᓗᓂ 
ᑐᕌᖓᓂᖃᓚᐅᕐᑐᒥᒃ “ᐃᓇᖐᔾᔪᑎᖃᕐᓂᕐᒥᒃ” ᐊᐳᑎᓂᒃ ᐃᒡᓗᓂᒃ ᐅᕝᕙᓘᓐᓃᑦ 
ᑐᐱᒃᓴᔭᓂᒃ ᑐᐱᕐᓂᒃ. ᑕᐃᑲᓂᓕ ᖃᓪᓗᓈᑦ ᐃᓚᒌᑦ ᐃᓱᒪᒋᔭᐅᖕᒪᑕ 
ᐊᑐᐃᓐᓇᐅᑎᑕᐅᔭᕆᐊᒃᓴᖅ ᐱᖓᓱᓂᒃ ᐃᒡᓗᑕᓕᖕᓂᒃ ᐃᒡᓗᕐᔪᐊᓂᒃ, ᐃᓄᐃᑦ ᐃᓛᒋᑦ 
ᐊᑐᕐᑎᑕᐅᑦᓱᑎᒃ  ᐊᑕᐅᓯᕐᒥᒃ-ᐃᒡᓗᑕᓕᖕᒥᒃ ᐃᒡᓗᕐᔪᐊᕐᒥᒃ. 1975 ᓄᙳᖓᓐᓂᒃ, 
ᐃᓄᐃᑦ ᐃᖃᓗᖕᓂ ᐃᒪᐃᒻᒪᑕ 70% ᖃᔅᓯᐅᓂᖏᓐᓄᑦ ᐊᒥᓲᑎᒋᓂᖏᑦ, ᑭᓯᐊᓂ 
ᐊᑐᕐᓱᑎᒃ ᑭᓯᐊᓂ ᐃᒫᒃ 35% ᐃᒡᓗᓕᕆᓂᕐᓂᒃ; ᖃᓪᓗᓈᑦ ᒐᕙᒪᒃᑯᑦ ᓴᓇᔨᖁᑎᖏᑦ, 
ᐃᒪᐃᑦᓱᑎᒃ 30% ᖃᔅᓯᐅᓂᖏᓐᓄᑦ, ᐊᖏᕐᕋᖃᕐᓱᑎᒃ ᐃᒫᒃ 65% ᐃᒡᓗᓕᕆᓂᕐᓂᒃ 
ᐊᒻᒪ ᐱᐅᔪᒻᒪᕆᖕᓂᒃ ᐃᒡᓗᖃᖅᖢᑎᒃ. ᐋᓐᓂᐊᕐᑕᐃᓕᒪᓂᕐᒧᑦ ᐊᔪᕐᓇᕈᑏᑦ ᐊᒻᒪ 
ᐊᒥᓲᓗᐊᕐᓂᖏᑦ, ᖃᐅᓯᐅᕈᔪᒃᑐᒥᒃ ᐊᖏᕐᕋᖃᓂᕐᒧᑦ ᑕᐃᒪᐅᓐᖏᓐᓇᕐᑐᖅ ᐱᔾᔪᑎᒋᓪᓗᒍ 
ᐊᒥᓱᑦ ᕿᔪᐊᕐᔪᖕᓂ ᓴᓇᓯᒪᔪᑦ ᐃᕕᕐᑎᑕᕆᐊᓖᑦ ᐃᒡᓗᕐᔪᐊᑦ ᐊᑐᕐᑕᐅᔪᑦᓱᓕ ᐅᑭᐅᕐᓄᑦ 
1970-ᖏᓐᓄᑦ. ᐊᒥᓱᑦ ᑭᒃᑯᑐᐃᓐᓇᑦ ᐅᖃᓪᓚᓕᕐᓯᒪᔪᑦ ᑕᐃᑯᓄᓐᖓ QTC-ᒃᑯᓐᓄᑦ, 
ᐃᓱᒫᓘᑎᓂᑦ ᑲᔪᓯᓂᖃᕐᑐᖅ ᐃᒡᓗᓕᕆᓂᐅᑉ ᒥᒃᓵᓄᑦ ᐅᓪᓗᒥᒧᑦ.

ᐅᓪᓗᒥ, ᕿᑭᕐᑖᓗᖕᓂ ᓄᓇᓕᖕᓂ ᐃᓕᖅᑯᓯᖃᕐᑐᑦ ᑕᐅᑐᒃᑐᕕᓂᒃᑯᑦ 
ᐊᔾᔨᐅᓐᖏᓐᓂᖃᕐᓂᒃᑯᑦ ᐅᒃᑯᐊᕈᓯᕐᓂᒃ ᐱᔭᐅᔪᓐᓇᕐᑐᓂᑦ ᑕᐃᑲᓐᖓᑦ 
ᖃᐅᔨᓴᕈᓯᕆᓂᖃᕐᓂᒃᑯᑦ ᖃᖓᐅᓚᐅᕐᑐᕕᓂᖅ ᐱᒋᐊᖅᑳᕐᑎᓐᓇᒋᑦ ᐅᑭᐅᑦ 
1975 ᐃᒡᓗᓕᕆᓂᕐᓄᑦ ᐱᓕᕆᐊᒃᓴᑦ. ᐊᓯᐊᒎᖓᓂᒃᑯᑦ, ᐃᒡᓗᕐᔪᐊᑦ ᑕᒪᐃᓐᓂᒃ 
ᓄᓇᓕᖕᓂᒃ ᐊᑐᐃᓐᓇᐅᑎᑦᑎᕗᑦ ᑕᑯᒃᓴᕈᕐᓯᒪᔪᓂᒃ ᐱᔾᔪᑎᖃᕐᓱᑎᒃ ᒥᑭᓐᓂᕐᓴᐅᓂᒃᑯᑦ 
ᐃᒡᓗᕐᔪᐊᓂᒃ ᑲᑎᕐᓱᕐᓯᒪᔪᓂᒃ ᓴᖅᑭᑕᐅᓚᐅᕐᑐᑦ ᐅᖃᐅᓯᕆᔭᐅᓚᐅᕐᓇᑎᒃ 
ᐃᓄᖕᓄᑦ ᑐᑭᓯᐅᒪᓂᖃᕐᑐᓄᑦ ᐊᕙᑎᒋᔭᕐᒥᓐᓂᒃ ᖃᓄᐃᓐᓂᖏᓐᓂᒃ ᐊᒻᒪ 
ᐋᖅᑭᐅᒪᓂᖃᕋᔭᕐᓂᖏᓐᓂᒃ ᐃᒡᓗᕐᔪᐊᓂᒃ ᖃᐅᔨᒪᔪᒃᓴᓂᒃ. ᐊᓯᐊᒎᖓᓂᒃᑯᑦ, 
ᐊᖏᔪᑲᓪᓚᒃᑯᑦ ᑕᒪᐃᓐᓂᒃ ᑕᑯᔭᐅᔪᓐᓇᕐᑐᑦ ᕼᐋᒻᓚᒋᔭᕐᓂᒃ ᐊᒻᒪ ᓄᓇᒋᔭᐅᔪᓂᒃ 
ᓴᖅᑭᑦᑎᓂᖅ ᕿᑭᕐᑖᓗᖕᒥᒃ ᐅᓪᓗᒥᐅᔪᖅ ᐃᒪᐃᓕᕐᓂᖓ ᓴᓇᓂᒃᑯᑦ ᑕᐃᒪᓐᖓᓕᒫᖅ 
ᐃᓚᒋᔭᕕᓂᕐᓄᑦ ᐃᓄᖕᓄᑦ ᑎᒍᓯᔪᕕᓂᕐᓄᑦ ᐊᑐᐃᓐᓇᐅᔪᖃᓕᑐᐊᕌᖓᑦ ᐊᑐᒐᒃᓴᓂᒃ 
ᓴᖅᑭᑦᑎᓂᐊᕐᓗᑎᒃ ᐃᓂᒃᓴᒥᓐᓂᒃ ᐊᖏᕐᕋᖃᕐᕕᒃᓴᒥᓐᓂᒃ, ᐱᓕᕆᐊᒃᑯᑦ ᐊᒻᒪ 
ᐃᓚᒋᔭᒥᓐᓂᒃ ᐱᕈᕐᓴᓂᒃᑯᑦ. 



ᐊᒥᓱᓄᑦ ᐊᕐᕌᒍᓄᑦ, ᐃᓄᐃᑦ ᐃᓐᓇᖏᑦ ᕿᑭᖅᑖᓗᒻᒥ 
ᐊᑦᑐᕈᑎᖃᖅᓯᒪᒻᒪᑕ ᓱᕐᓗᑐᑦ ᐊᓯᐅᔨᔫᔭᖅᑐᑎᑐᑦ ᐃᓅᓯᖏᓐᓂᒃ 
ᐃᖅᑲᐅᒪᑎᓪᓗᒋᑦ ᖃᓄᖅ ᐃᓅᓯᖏᑦ ᐊᓯᖏᔾᔨᓚᐅᕐᒪᖔᑖᒃ 

1950 ᑭᖑᓂᐊᒍᑦ. 

ᑖᒃᑯᐊ ᐊᔾᔨᒌᓐᖏᑦᑐᑦ ᐅᓂᒃᑳᓕᐊᑦ ᐊᒻᒪᓗ ᐊᔾᔨᐅᓐᖏᑦᑐᒃᑯᑦ 
ᖃᐅᔨᓴᕈᑎᒋᔭᐅᔪᕕᓃᓪᓗ ᑖᒃᑯᓇᓂ ᓄᐊᑕᐅᓯᒪᔪᓂᑦ 
ᑐᕌᖓᔪᑦ ᐊᔾᔨᒌᓐᖏᑦᑐᑦ ᓴᖅᑭᑎᑕᐅᓯᒪᔪᒧᓂᒃ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ.  ᐱᒋᐊᖅᑕᐅᓚᐅᖅᑎᓪᓗᒍ 
ᓈᓚᖕᓂᑐᐃᓐᓇᐅᓂᐊᖅᖢᓂ ᕿᒻᒦᔭᕐᓂᐅᓚᐅᖅᑐᓄᑦ ᑕᒪᓐᓇ ᐊᓯᖏᓐᓂᒃ 
ᓴᖅᑭᕝᕕᐅᓚᐅᕐᒪᑕ ᐊᑦᑐᕈᑎᒋᔭᐅᔪᓂᒃ ᐊᓯᔾᔨᖅᓯᒪᓕᖅᑎᓪᓗᒋᑦ ᐃᓅᓰᑦ.  

ᐱᒋᐊᖅᑕᐅᓚᐅᖅᑎᓪᓗᒍ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, 
ᑖᓐᓇ ᐅᖃᓕᒫᒐᖅ ᑐᑭᓯᒋᐊᕈᑏᓪᓗ, ᓴᖅᑭᑎᑦᓯᒪᔪᑦ 
ᐅᖃᐅᓯᐅᓯᒪᔪᓂᒃ ᐸᐃᑉᐹᓂᓪᓗ ᓄᐊᓴᖅᑕᐅᓚᐅᖅᑐᓄᑦ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᓂᕆᐅᒋᔭᖃᖔᓕᖅᖢᑎᒃ 
ᓴᐃᒪᖃᑎᒌᒍᓐᓇᖅᓯᓂᕐᒥᒃ, ᑖᒃᑯᓄᖓ ᑕᒪᐃᓐᓄᑦ ᐊᑦᑐᖅᑕᐅᓯᒪᔪᓄᑦ. 


